
ᐅᓪᓗᑐᐃᓐᓇᖅ, ᒪᐃ 24, 2024 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

 

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᑦ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᑦᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 
 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᑐᓪᓕᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᓵᓕ ᐊᐅᓚᕿᐊᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐅᖃᐅᓯᕐᒥᑦ ᐅᖃᐅᓯᕐᒧᑦ ᑎᒥᖓᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᑦᑐᖅ) 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ; 

ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 
 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᑐᖃᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᐃᑯᒻᒪᖅᑯᑏᑦ ᐊᑭᖏᓐᓂᑦ ᕿᒥᕐᕈᔩᑦ ᑲᑎᒪᔨᖏᓐᓂᑦ 
 

ᐹᐱ ᐊᓇᕕᓗᒃ 

(ᖁᕐᓗᖅᑑᖅ) 
 

ᐱᑦᓯᐅᓛᖅ ᐳᕉᔅᑐ 

(ᐃᖃᓗᐃᑦ-ᓯᓈ) 
 

ᐊᖓᔪᖅᑳᖅ ᐹᒥᓚ ᒍᕌᔅ 

(ᐃᖃᓗᒃᑑᑦᑎᐊᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ ᐃᓕᓐᓂᐊᖅᑐᓕᕆᓂᕐᒧᑦ 
 

ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; ᒥᓂᔅᑕ 

ᓄᓇᓕᓐᓄᑦ ᒐᕙᒪᒃᑯᓐᓄᓗ ᐱᔨᑦᑎᖅᑎᒃᑯᓐᓄᑦ 

ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 
 

ᒥᐊᓕ ᕿᓕᖅᑎ 

(ᐅᖅᑯᒻᒥᐅᑦ) 
 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᓐᓂᑦ 
 

ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 
 

ᐊᖓᔪᖅᑳᖅ ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓂᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 
 

ᓵᓚᒪᓐ ᒪᓕᑭ 

(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐊᖏᕐᕋᖃᓐᖏᑦᑐᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᑦ 

ᐊᖓᔪᖅᑳᖅ ᑭᐊᕆᓐ ᓄᑕᕋᖅ 

(ᑐᓄᓂᖅ) 

ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ 

ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᑦ 

ᓯᓚᑦᑐᖅᓴᕐᕕᒃᑯᓐᓂᑦ 
 

ᐊᖓᔪᖅᑳᖅ ᑖᓂᐅ ᖃᕝᕕᒃ 

 (ᑕᓯᐅᔭᕐᔪᐊᖅ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐊᕙᑎᓕᕆᓂᕐᒧᑦ; ᒥᓂᔅᑕ 

ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᐅᖃᐅᓯᕐᓄᑦ 
 

ᔪᐊᓇ ᖁᐊᓴ 

(ᐊᒡᒍ) 
 

ᐃᓐᓇᖓᔪᖅ ᖂᑭᐊᖅ 

(ᓇᑦᓯᓕᒃ) 
 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 
 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᑯᕋᐃᒃ ᓯᒪᐃᓚᒃ 

(ᖃᒪᓂᑦᑐᐊᖅ) 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃ. 

ᖃᐅᑕᒫᒧᑦ ᖃᐅᔨᒋᐊᕈᑎᑦ 

ᐃᖃᓗᐃᑦ, ᓄᓇᕗᑦ 

ᕿᑎᖅᑰ, ᒪᐃ 23, 2024 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ ᐊᕿᐊᕈᖅ, ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᓚ ᒍᕌᔅ, 

ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᒥᐊᓕ ᕿᓕᖅᑎ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐋᑕᒻ ᓚᐃᑦᓯᑑᓐ, 

ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ ᒪᓕᑭ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᐊᖓᔪᖅᑳᖅ ᑭᐊᕋᓐ ᓄᑕᕋᖅ, ᐊᖓᔪᖅᑳᖅ 

ᑖᓂᐅ ᖃᕝᕕᒃ, ᔪᐊᓇ ᖁᐊᓴ, ᐃᓐᓇᖓᔪᖅ ᖂᑭᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᑯᕋᐃᒃ ᓯᒪᐃᓚᒃ.  

 

>>ᑲᑎᒪᓯᒋᐊᖅᑐᑦ 8:59 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎᐅᑉ ᑐᒡᓕᐊ (ᔪᐊᔾ Hᐃᒃᔅ)(ᑐᓵᔨᑎᒍᑦ): ᒥᔅ ᕿᓕᖅᑎ, ᑐᒃᓯᐊᕈᔾᔨᒍᓐᓇᖅᑭᑦ.  

 

>>ᑐᒃᓯᐊᖅᑐᑦ 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᕿᓕᖅᑎ. ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ, ᒥᓂᔅᑕ ᒪᐃᓐ.  

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 426 - 6(2): ᓯᕗᓪᓕᖅᐹᖅ ᓅᑦᑕᖃᑦᑕᕈᓐᓇᖅᑐᒥᒃ ᑎᒥᒧᑦ ᑕᕐᕋᖅᑑᑎ ᓄᓇᕗᒥ 

(ᒪᐃᓐ) 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᑲᑎᒪᔨᐅᖃᑎᒃᑲ ᐅᑉᓛᑦᓯᐊᖅ ᐊᒻᒪ ᓄᓇᕗᒻᒥᐅᑦ.  

 

ᐅᖃᖅᑎᑦᑎᔩ, (ᑐᓵᔨᑎᒎᓕᖅᑐᖅ) ᐋᓐᓂᐊᖅᑐᓕᕆᔨᕗᑦ ᕿᑭᖅᑕᓂ ᐋᓐᓂᐊᕕᒻᒥ ᐱᓇᓱᐊᕈᓯᐅᓚᐅᖅᑐᒥ 

ᓯᕗᓪᓕᖅᐹᒥ ᓂᐊᖁᒃᑯᑦ ᑕᕐᕋᖅᑐᐃᓂᕐᒧᑦ ᖃᐅᔨᓴᕐᖢᑎᒃ ᑕᐃᔭᐃᐅᔪᒥᒃ MRI-ᒥᑦ ᑲᓇᑕᐅᑉ ᐅᑭᐅᖅᑕᖅᑐᖓᓂ 

ᐊᑐᖅᑐᖃᕆᐅᓚᐅᕐᒪᑦ.  

 

ᑕᒪᓐᓇ ᐊᔪᕐᓇᕈᓐᓃᖅᑎᑕᐅᓚᐅᖅᐳᖅ ᓄᑖᒧᑦ ᓅᑦᑕᕈᓐᓇᖅᑐᒧᑦ ᑕᕐᕆᓕᐅᕈᑎᒧᑦ ᑎᑭᓵᓚᐅᖅᑐᒧᑦ ᓄᓇᕗᒻᒧᑦ 

ᑕᖅᑭᕆᓵᖅᑕᑦᑎᓐᓂ. ᐱᓕᕆᕝᕕᒃᐳᑦ ᑕᒪᑐᒥᖓ ᓯᕗᒻᒧᐊᒍᑎᖃᖅᐳᑦ ᖃᐅᔨᓴᕈᑎᒥᒃ ᐋᓐᓂᐊᖃᖅᑐᓄᑦ 

ᐱᔨᑦᑎᕋᐅᑎᒋᖃᑦᑕᕐᓂᐊᖅᖢᓂᐅᒃ ᐊᒥᒐᓂᐅᓚᐅᖅᑐᑦ ᑲᓇᑕᐅᑉ ᐅᑭᐅᖅᑕᖅᑐᖓᓂ ᑭᐅᔭᐅᕚᓪᓕᕈᓐᓇᖅᓯᓂᐊᕐᒪᑕ 

ᖃᓪᓗᓈᑦ ᓄᓇᖓᑏᑦᑐᑐᑦ ᐃᖢᐊᖅᓴᐃᔪᓐᓇᖅᓯᕚᓪᓕᕐᓂᐊᕐᒪᑕ. ᖁᔭᓕᔪᒪᕙᒃᑲ ᑕᒪᕐᒥᑦᑎᐊᖅ ᐃᖅᑲᓇᐃᔭᖅᑏᑦ 

ᐃᑲᔪᖅᑐᐃᓯᒪᔪᑦ ᑕᒪᑐᒥᖓ ᓯᕗᒧᐊᑦᑎᑦᑎᕙᓪᓕᐊᓂᕐᒧᑦ ᐊᒃᓴᕉᑎᖃᓚᐅᖅᑐᑦ ᑕᕐᕋᓕᐅᕈᑎᑖᖁᔨᓪᓗᑎᒃ 

ᓄᓇᕗᒻᒥᐅᓂᒃ. 

 

ᓄᑖᖑᓪᓗᓂ ᐊᑦᑕᕐᓇᓐᖏᑦᑑᔪᖅ, ᑕᕐᕋᓕᐊᖑᔪᑦ ᓱᓕᔫᓂᖏᓐᓄᑦ ᐅᒃᐱᕐᓇᖅᖢᑎᒃ, ᑎᒍᒥᐊᒐᕋᓛᒥᒃ ᐊᑐᕐᓗᓂ 

ᐊᐅᓚᑕᒃᓴᐅᓪᓗᓂ ᐱᔭᕆᐊᑭᑦᑐᒃᑯᑦ, ᓇᒧᑐᐃᓐᓇᕐᓗ ᐋᓐᓂᐊᕕᐅᑉ ᐃᓗᐊᓂ ᓅᑕᐅᖃᑦᑕᕈᓐᓇᕐᓂᐊᖅᖢᓂ 

ᐊᑐᕆᐊᓕᖕᒧᑦ, ᐊᒻᒪᑦᑕᐅᖅ ᐋᓐᓂᐊᖅᑑᑉ ᐃᒡᓕᖓᑕ ᓴᓂᐊᓄᐊᕈᓐᓇᕆᓪᓗᓂ.  

 

ᒫᓐᓇᐅᔪᖅ, ᓄᓇᕗᒻᒥ, ᐃᒻᒪᖃ 80-ᖑᓗᐊᖅᑐᓂᒃ ᖃᕋᓴᒃᑯᑦ ᑕᕐᕋᓕᐅᖃᑦᑕᖅᑐᒍᑦ ᑕᖅᑭᑕᒫᑦ. ᓄᑖᖅ ᑕᕐᕋᓕᐅᕈᑎ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐊᔪᕈᓐᓃᖅᑎᑦᑎᓂᐊᖅᑐᖅ ᓄᓇᕗᒻᒦᖏᓐᓇᕐᓗᑎᒃ ᐋᓐᓂᐊᓖᑦ 

ᑲᒪᒋᔭᐅᔪᓐᓇᕐᓂᐊᓕᖅᑐᑦ ᒫᓐᓇᐅᔪᖅ ᑕᕐᕋᓕᐅᕈᑎᐅᔪᖅ ᓱᕐᕋᑰᓂᕐᒧᑦ ᐃᓇᖏᖅᑕᐅᓇᓱᐊᕐᓂᖓᓂ.  

 

ᑮᓇᐅᔭᓂᒃ ᐊᑐᖏᓂᖅᓴᐅᓂᐊᕐᓂᖅ ᐅᔾᔨᕐᓇᖅᑑᒐᓗᐊᖅᑎᓪᓗᒍ ᐅᓄᖅᑑᓂᖓᓂᒃ, ᐱᕚᓪᓕᕈᑕᐅᔪᓐᓇᕐᓂᐊᕐᓂᖓ 

ᓄᓇᕗᒻᒥᐅᓄᑦ ᐊᖏᓂᖅᓴᐅᕗᖅ ᐱᒻᒪᕆᐅᓂᖅᓴᐅᓪᓗᓂᓗ. ᓄᑖᖅ ᑕᕐᕋᓕᐅᕈᑎ ᑕᐅᑦᑐᖓᒍᑦ ᐱᔭᕆᐊᒃᖠᓯᒪᔪᖅ 

ᐋᖅᑭᒃᓯᒪᓂᕆᔭᖓᒍᓪᓗ ᐃᓱᒫᔮᖅᑎᑦᑎᑕᐃᓕᒪᓪᓗᓂ ᓲᕐᓗ ᐊᓯᖏᑦ ᐱᔭᕆᑐᔫᓂᖏᓐᓄᑦ ᒪᓗᒋᔭᐅᕙᖕᒪᑕ 

ᑕᕐᕋᓕᐅᕈᑏᑦ. ᐋᓐᓂᐊᕕᖕᒥ ᐃᖅᑲᓇᐃᔭᖅᑏᑦ ᐋᓐᓂᐊᖅᑐᓪᓗ ᖃᑕᓐᖑᑎᖏᑦ ᑕᑯᔭᖅᑐᖅᓯᒪᔪᑦ 

ᖃᐃᓯᒪᐃᓐᓇᕈᓐᓇᕐᓂᐊᖅᑐᑦ ᑕᕐᕋᑐᖅᑕᐅᒐᓗᐊᖅᑎᓪᓗᒋᑦ ᐃᓄᒃ, ᐊᒃᓱᕈᓐᖏᓐᓂᖅᓴᐅᓂᐊᕐᒪᑦ ᐅᐃᒪᔮᖏᓪᓗᓂᓗ 

ᖃᐅᔨᓴᖅᑕᐅᓂᕐᒥᓂ. ᑕᒪᓐᓇ ᐱᒻᒪᕆᐅᓗᐊᓐᖑᐊᖅᐳᖅ ᑕᕐᕋᓕᐅᑐᖃᓕᕌᖓᑦ ᓄᑕᖅᑲᓂᒃ.  

 

ᐊᓕᐊᓇᐃᒍᓱᖃᑎᒋᓯᓐᖓ ᑖᔅᓱᒥᖓ ᓯᕗᒧᐊᒃᑎᑦᑎᖃᑕᐅᓗᓯ ᐋᓐᓂᐊᕕᖕᒥ ᑕᕐᕋᓕᐅᕈᑎᑖᕐᓂᖏᓐᓄᑦ ᓄᓇᕗᒻᒥᐅᑦ. 

ᖃᕋᓴᒃᑯᑦ ᑕᕐᕋᓕᐅᕐᓂᖅ ᐱᓕᕆᐊᖑᔪᓐᓴᖅᓯᔪᖅ ᐋᓐᓂᐊᕕᓕᐊᖅᓯᒪᔪᓄᑦ ᖃᔅᓯᑐᐃᓐᓇᕐᓂᒃ ᐅᑭᐅᓕᖕᓄᑦ 

ᐃᓚᐅᓪᓗᑎᒃ ᓄᑕᕋᓛᑦ ᕿᑐᕐᖓᒃᓴᖃᖅᑐᓪᓗ ᐊᕐᓇᐃᑦ ᐊᒃᑐᖅᑕᐅᓴᕋᐃᑦᑐᓪᓗ ᑲᒪᒋᔭᐅᔪᑦ ᓲᕐᓗ ᑕᐃᒃᑯᐊ 

ᐊᓂᖅᓵᑑᓯᔭᕆᐊᖃᖅᑐᑦ ᐅᕝᕙᓘᓐᓃᑦ ᐊᔾᔨᓕᐅᖅᑕᐅᔪᓐᓇᓐᖏᖦᖢᑎᒃ ᖁᒃᓴᓱᖕᓂᕐᒧᑦ. ᓱᓕᒃᑲᓐᓂᖅ, 

ᖁᔭᓐᓇᒦᑦᑎᐊᖅᐸᕗᑦ ᐃᖅᑲᓇᐃᔭᖅᑎᓕᒫᑦ ᑕᒪᑐᒥᖓ ᐊᔪᕐᓇᕈᓐᓃᖅᑎᑦᑎᓚᐅᖅᑐᑦ ᐊᒻᒪ ᐱᓇᔪᐃᓐᓇᖃᑦᑕᖅᑐᑦ 

ᐱᐅᓯᒋᐊᖅᑎᑦᑏᓐᓇᖅᖢᑎᒃ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐱᓕᕆᔾᔪᓯᑦᑎᓐᓂ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, 

ᐅᖃᖅᑎᑦᓯᔩ.  

 

>>ᐸᑦᑕᒃᑐᑦ 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ. ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᓂᔅᑕ ᓇᑲᓱᒃ.  

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ.  

 

ᑕᒫᓂ ᑕᖅᑭᕐᒥ ᐃᓚᖓᓂ ᐊᐅᓪᓚᕈᓐᓇᓚᐅᕋᒪ ᐃᓚᒋᔭᐅᔪᓐᓇᖅᑐᖓ ᐃᒃᐱᐊᕐᔪᒻᒧᑦ, ᐊᐅᓱᐃᑦᑐᕐᒧᑦ, ᐊᒻᒪᓗ 

ᖃᐅᓱᐃᑦᑐᕐᒧᑦ ᐳᓚᕋᓐᓂᖃᖅᑎᓪᓗᒋᑦ ᐃᖅᑲᓇᐃᔭᖅᑏᑦ, ᐃᓄᓕᕆᔨᒃᑯᓐᓄᑦ ᐃᖅᑲᓇᐃᔭᖅᑎᐅᑯᑖᔅᓯᒪᔪᐃᑦ 

ᐃᓕᓴᕆᔭᐅᔾᔪᑎᑖᖅᑎᓪᓗᒋᑦ.  

 

ᐃᓚᒋᔭᐅᒍᓐᓇᓚᐅᕋᒪ ᖁᔭᓐᓇᒦᖅᑕᕋ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᒥᓂᔅᑕ ᑕᐃᕕᑎ ᐊᕿᐊᕈᖅ 

ᐃᓚᒋᔭᐅᑎᑕᐅᒍᓐᓇᓚᐅᕋᒪ ᐊᒻᒪᓗ ᑐᓐᖓᓱᑦᑎᑕᐅᑦᑎᐊᖅᑐᖓ.  

 

ᐅᖃᖅᑎᑦᑎᔩ, ᐊᐅᓪᓚᖅᓯᒪᑎᓪᓗᑕ ᐳᓚᕋᒍᓐᓇᓚᐅᕋᒪ ᐃᖅᑲᓇᐃᔭᖅᑎᖁᑎᑦᑕ ᐃᓄᓕᕆᔨᒃᑯᓐᓄᑦ 

ᐃᖅᑲᓇᐃᔭᖅᑎᐅᔪᑦ ᐊᓪᓚᕝᕕᖏᓐᓄᑦ ᐳᓚᕋᑦᑐᒋᑦ ᐊᒻᒪᓗ ᑐᑭᓯᒃᑲᓐᓂᕈᒪᓪᓗᖓ ᖃᓄᐃᑦᑐᒥ 

ᐃᖅᑲᓇᐃᔭᕐᕕᖃᕐᒪᖔᑕ ᐊᒻᒪᓗ ᐃᖅᑲᓇᔭᕐᓂᕆᔭᖏᑕ ᐃᓗᐊᓂ ᐅᖃᐅᓯᖃᓯᓐᓈᖅᑐᑕ.  

 

ᐅᖃᖅᑏ, ᑐᑭᓯᑦᑎᐊᖅᑐᒍᑦ ᐱᓗᐊᖅᑐᒥ ᑎᓕᔭᐅᓯᒪᑎᓪᓗᑕ ᐃᖅᑲᓇᐃᔭᖅᑎᖁᑎᕗᑦ ᖃᓄᐃᑦᑐᒦᒻᒪᖔᑕ 

ᒪᓕᒐᓕᐊᕆᓯᒪᔭᑦᑎᓐᓂ ᐱᖁᔭᑦᑎᓂᓪᓗ ᐱᓕᕆᑦᑎᐊᕐᒪᖔᖅ ᐊᒻᒪᓗ ᑐᓴᒃᑲᓐᓂᕈᒪᓪᓗᒋᑦ ᐃᖅᑲᓇᐃᔭᖅᑎᐅᔪᑦ 

ᐃᓄᓕᕆᖃᑦᑕᖅᑐᐃᓪᓗ ᖃᓄᐃᑦᑐᒦᓐᓂᖏᓐᓂ.  

 

ᑖᒃᑯᐊ ᑲᑎᒪᓂᕆᖃᑦᑕᓚᐅᖅᑕᒃᑲ ᖁᕕᐊᒋᔭᒃᑲ ᐱᓗᐊᖅᑐᒥ ᑐᑭᓯᒃᑲᓐᓂᓚᐅᕋᒪ ᓄᓇᓕᖕᓂ ᖃᓄᐃᑦᑐᑲᓐᓂᕐᓂ 

ᑭᓐᖒᒪᒋᔭᖃᕐᒪᖔᑕ ᐊᒻᒪᓗ ᓈᓚᒍᓐᓇᖅᑐᒋᑦ ᑐᑭᓯᒃᑲᓐᓂᕈᓐᓇᖅᑐᒋᑦ ᖃᓄᐃᑦᑐᒦᓐᓂᖏᑦ ᐊᒻᒪᓗ 

ᐋᖅᑭᒋᐊᕆᐊᖅᑐᔅᓴᐅᔪᑦ.  

 

ᖁᔭᓕᕗᖓ ᑕᒪᔅᓱᒥᖓ ᐃᓚᒋᔭᐅᒍᓐᓇᓚᐅᕋᒪ ᐊᒻᒪᓗ ᐃᓚᒋᔭᐅᒃᑲᓐᓂᕈᒪᒋᕗᖓ ᓯᕗᓂᓐᓂ ᐳᓚᕋᓐᓂᖃᖅᑎᓪᓗᑕ 

ᓄᓇᓕᖕᓄᑦ ᐃᖅᑲᓇᐃᔭᖅᑎᖁᑎᕗᑦ ᖃᓄᐃᑉᐸᓪᓕᐊᒻᒪᖔᑕ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᒃᑐᑦ 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐃᓕᖅᑯᓯᓕᕆᔨᒃᑯᓐᓄᑦ, ᒥᓂᔅᑕ ᖃᕝᕕᒃ.  

ᐊᖓᔪᖅᑳᖅ ᑖᓂᐅᓪ ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ.  

ᐅᖃᖅᑎᑦᑎᔩᑦ, ᕿᓚᐅᑦ ᐃᓕᖅᑯᓯᓕᕆᔨᒃᑯᓐᓂ ᐊᕐᕌᒍᑕᒫᖅ ᐃᓄᒃᑐᑦ ᐃᓐᖏᐅᓯᐅᖅᑎᓂᑦ 

ᓵᓚᖃᕋᓱᐊᖅᑎᑦᓯᖃᑦᑕᖅᑐᖅ. ᐱᔾᔪᑎᖓ ᓵᓚᖃᕋᓱᐊᕐᓂᐅᑉ ᖁᕕᐊᓲᑎᖃᕐᓂᕐᒧᑦ ᐆᒪᑦᑎᐊᖅᑐᒥᑦ ᐃᓄᒃᑐᑦ 

ᐃᖏᖅᐸᑐᓂ ᐊᒻᒪᓗ ᑲᔪᖏᖅᑐᐃᓪᓗᓂ ᓴᖅᑭᑕᐅᓚᐅᖅᑐᖅ ᐃᖏᐅᓯᕐᓂᒃ ᐃᓄᒃᑑᓕᖓᔪᓂᒃ. 

 

ᐅᖃᖅᑎᑦᓯᔩ, 2023-ᒥ ᐱᔾᔪᑕᐅᓚᐅᖅᑐᖅ 'ᓇᒡᓕᖕᓂᖅ' ᐊᒻᒪ 30 ᐅᖓᑖᓂ ᐃᓐᖏᐅᑎᓂᒃ ᑐᓂᓯᓚᐅᖅᐳᑦ. 

ᐊᕐᕌᒍᑕᒫᑦ, ᖁᓕᑦ ᐃᓐᖏᐅᑏᑦ ᓂᕈᐊᖅᑕᐅᖃᑦᑕᖅᐳᑦ ᑐᓐᖓᕕᖃᖅᓱᑎᒃ ᓯᕗᓪᓕᖅᐹᖑᓂᖏᓐᓂᒃ, 

ᓴᓇᒃᑲᐅᓂᖏᓐᓂᒃ, ᓂᐱᖏᓐᓂᒃ ᐊᒻᒪ ᐃᓐᖏᐅᑎᖏᓐᓂᒃ ᓂᐱᓕᐅᖅᑕᐅᖃᑦᑕᕐᓂᐊᖅᑐᓂᒃ ᐊᕐᕌᒍᓕᒫᖅᓯᐅᑦ 

ᕿᓚᐅᑦ ᐃᓐᖏᐅᓯᐊᖓ ᑐᓂᐅᖅᑲᐅᑕᐅᖁᓪᓗᒍ. ᖁᔭᓐᓇᒦᕈᒪᔭᒃᑲ ᐃᓘᓐᓇᑎᒃ ᐃᓐᖏᐅᑎᓕᐅᓚᐅᖅᑐᓕᒫᑦ 

ᑐᓂᓯᓚᐅᖅᑐᓂᒃ ᐃᓐᖏᐅᑎᒥᓐᓂᒃ. 

 

ᐅᖃᖅᑎᑦᓯᔩ, ᖁᕕᐊᓱᑉᐳᖓ ᐅᓪᓗᒥ ᐃᓕᑕᖅᓯᔪᓐᓇᕋᒪ ᐃᓐᖏᖅᑎᓂᒃ ᐃᓐᖏᖅᓯᒪᔭᖏᑦ ᓂᕈᐊᖅᑕᐅᓚᐅᖅᑐᑦ 

2023-ᒥ ᕿᓚᐅᑦ ᐃᓐᖏᐅᓯᓕᐅᕐᓂᕐᒧᑦ ᓵᓚᖃᕋᓱᐊᕐᓂᕐᒧᑦ. ᐅᑯᐊ ᓵᓚᖃᖅᑐᑦ: 

 

 1st - ᒫᓕ ᐊᖑᑎᐊᓗᒃ, ᓴᓪᓕᖅ 

 

 2nd - ᔫᐃ ᓇᐅᔪᒃ, ᐸᓐᓂᖅᑑᖅ  

 

 3rd- ᐊᐃᕝᕙᓚᕼᐋᒻ ᐃᑦᑐᖅ, ᐊᕐᕕᐊᑦ  

 

 4th - ᐊᒫᓐᑕ ᐃᓱᓪᓗᑕᖅ, ᐸᓐᓂᖅᑑᖅ  

 

 5th - ᒍᕋᐃᔅ ᒥᑦᑐᖅ, ᐸᓐᓂᖅᑑᖅ  

 

 6th - ᕼᐃᐅᕆ ᐃᔨᕋᖅ, ᐃᒃᐱᐊᕐᔪᒃ  

 

 7th - ᒫᓂᑲ ᖃᑦᑕᓕᒃ, ᐃᒡᓗᓕᒃ  

 

 8th - ᓵᓇ ᓰᑏᓇᒃ, ᐃᖃᓗᐃᑦ  

 

 9th - ᒫᓂᑲ ᖃᑦᑕᓕᒃ, ᐃᒡᓗᓕᒃ 

 

 10th - ᔮᔅᓕᓐ ᒪᓪᓚ, ᓴᓪᓕᖅ 

 

ᐅᖃᖅᑎᑦᑎᔩ, ᐃᓐᖏᖅᑏᑦ ᒫᓐᓇ ᐃᓐᖏᑲᑕᖕᒪᑕ ᕿᓚᐅᑦ ᐃᓐᖏᐅᑎᖏᓐᓂᒃ ᐃᓐᖏᖅᑕᐅᓛᖅᖢᑎᒡᓗ 2024-ᒥ 

ᐊᐅᔭᒃᑯᑦ. ᑖᓐᓇ ᐃᓂᒋᔭᐅᔪᖅ ᐅᓪᓗᖓᓗ ᐅᖃᐅᓯᐅᓛᖅᑐᖅ ᓄᓇᕗᑦ ᒐᕙᒪᖓᑕ ᑭᒃᑯᑐᐃᓐᓇᕐᓄᑦ 

ᑐᓴᐅᒪᑎᑦᑎᕙᖕᓂᕐᒧᑦ ᒪᒃᐱᖅᑐᒐᖓᓂ ᐃᑭᐊᖅᑭᕕᖓᑎᒍᓪᓗ. 

 

ᐅᖃᖅᑎᑦᑎᔩ, ᑎᓕᐅᕆᕗᖓ ᓄᓇᕗᒻᒥᐅᓂᑦ ᓴᖅᑭᔮᖅᑎᑦᓯᑲᓐᓂᕐᓂᖏᓐᓄᑦ ᖁᕕᐊᓲᑎᖃᕐᓂᕐᒧᓪᓗ ᐃᓄᒃᑐᑦ 

ᖃᐅᑕᒫᑦ. ᒪᓕᒐᓕᐅᖅᑎᐅᖃᑎᒃᑲ ᐅᐱᒍᓱᖃᑎᒋᔪᒪᕙᒃᑲ 2023-ᒥ ᕿᓚᐅᑦ ᓵᓚᖃᓚᐅᖅᑐᓂᒃ. ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

>>ᐸᑦᑕᒃᑐᑦ 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᖃᕝᕕᒃ. ᐅᓐᓄ ᕼᐋᑭᓚᐅᖅᑐᓂᒃ ᐅᖃᐅᓯᖃᑲᐃᓐᓇᕋᑖᕋᒪ. 

ᐊᑎᖁᑎᓐᓂ, ᒥᓂᔅᑕ ᓄᓇᓕᖕᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᓐᓄᑦ, ᒥᓂᔅᑕ ᔪᐊᓇᓯ.  

 

ᐊᖓᔪᖅᑳᑉ ᐅᖃᐅᓯᖓ 429 - 6(2): ᐃᓚᒌᑦ ᓄᓇᕗᒻᒥ - ᐅᑭᐅᖅᑕᖅᑐᒥ ᐱᓐᖑᐊᕕᔾᔪᐊᖅᑐᓂ ᑐᓴᒐᒃᓴᐃᑦ 

(ᔪᐊᓇᓯ) 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ. ᐅᓪᓛᒃᑯᑦ ᒪᓕᒐᓕᐅᖅᑏᑦ, ᓄᓇᕗᒻᒥᐅᓪᓗ.  

 

ᐅᖃᖅᑏ, ᑖᒃᑯᐊ ᐱᔨᑦᑎᕋᖅᑎᒃᑯᑦ ᐊᓕᐊᓇᐃᒍᓱᖃᑎᖃᕈᒪᕗᑦ ᑖᒃᑯᐊ ᓄᓇᕗᒻᒥ ᐱᓐᖑᐊᖅᑏᑦ 

ᐃᓚᐅᖃᑕᐅᓚᐅᖅᑐᑦ 2024-ᒥ ᐱᓐᖑᐊᕕᔾᔪᐊᕐᓂᖃᖅᑎᓪᓗᒋᑦ ᒪᑦ-ᓱ, ᐊᓛᔅᑲᒥ. ᑖᒃᑯᐊ ᓄᓇᕗᒻᒥ ᕿᑎᑦᑏᑦ 

ᐱᓐᖑᐊᖅᑏᑦ ᐱᔭᐅᖃᑕᐅᓚᐅᖅᑐᑦ ᑕᒫᓂ 280-ᖏᓐᓃᓚᐅᖅᑐᑦ ᐅᖓᑖᓂ. ᐱᖃᓯᐅᑎᓪᓗᒋᑦ ᐱᓐᖑᐊᖅᑎᐅᔪᑦ, 

ᑖᒃᑯᐊᓗ ᑲᒪᔨᖏᑦ, ᐊᐅᓚᑦᑎᔩᓪᓗ, ᐃᓕᖅᑯᓯᓕᕆᔩᑦ, ᒪᒃᑯᑦᑐᓂᓪᓗ ᑭᒡᒐᖅᑐᐃᔩᑦ, ᐃᖅᑲᓇᐃᔭᖅᑏᓪᓗ.  

 

ᐅᖃᖅᑏ, ᑖᒃᑯᐊ ᓄᓇᕗᒻᒥ ᐱᓐᖑᐊᖅᑏᑦ ᐱᒡᒍᓴᐅᑎᓚᐅᕐᒪᑕ 13-ᖑᔪᓂᑦ ᐱᓐᖑᐊᕈᑎᓂᒃ ᐊᖏᕐᕋᐅᔾᔨᓪᓗᑎᓪᓗ 

ᑖᒃᑯᓇᓐᖓᑦ 66 ᐅᓗᓂᑦ, ᑖᒃᑯᐊ ᐊᕕᒃᑐᕈᒃᑭᑦ ᐱᖃᓯᐅᑎᓪᓗᒋᑦ 23 ᒎᓗ, 18 ᖃᑯᕐᓖᑦ, 25 ᑲᓐᓄᔭᐅᔭᑦ. 

ᐊᓕᐊᓇᐃᑦ.  

 

>>ᐸᑦᑕᒃᑐᑦ 

 

ᐊᒻᒪᓗ ᓱᓕ ᐅᖃᖅᑏ ᑖᒃᑯᐊ ᒪᕐᕉᒃ ᐃᓕᓴᕆᒍᒪᓗᐊᖅᑖᒃᑲ ᓄᓇᕗᒻᒥ ᐱᓐᖑᐊᖅᑎᐅᖃᑕᐅᓚᐅᖅᑐᑦ ᐊᔅᓱᐊᓗᒃ 

ᐱᓐᖑᐊᑦᑎᐊᖃᑕᐅᓚᐅᕐᒪᑕ. ᐊᓕᐊᓇᐃᒍᓱᖃᑎᒋᔪᒪᓪᓗᒋᑦ ᐊᑯᑕᖅ ᐅᐃᓕᐊᒻᓴᓐ-ᐹᑐᕆ ᓯᑕᒪᓂᒃ ᒎᓗᑖᓚᐅᖅᑐᖅ 

ᓯᐊᕐᕆᔮᕐᓂᕐᒧᑦ ᓱᑲᓐᓂᖅᐹᖑᖃᑕᐅᓚᐅᕐᒪᑦ. ᐊᒻᒪᓪᓗᑦᑕᐅᖅ ᑖᓐᓇ ᐱᖃᑖ, ᑖᓂᑲ ᑕᐃᓗ ᐱᖓᓱᓂᒃ 

ᒎᓗᑖᓚᐅᕆᕗᖅᑕᐅᖅ ᐅᑭᐅᖅᑕᖅᑐᒥ ᐱᓐᖑᐊᖅᑎᐅᖃᑕᐅᓚᐅᕆᓪᓗᓂ.  

 

>>ᐸᑦᑕᑐᖅᑐᑦ 

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑖᒃᑯᐊ ᐊᕿᔨᕗᑦᑕᐅᖅ ᐊᔾᔨᐅᓐᖏᑦᑐᒻᒪᕆᒻᒥᒃ ᐊᑐᓚᐅᕐᒥᔪᐃᑦ ᐊᖑᑏᓪᓗ ᐊᕐᓇᐃᓪᓗ 

ᖁᕕᐊᓇᓪᓚᕆᑦᑐᐊᓗᓐᓂᒃ ᑕᑯᕋᕐᓂᓪᓚᕆᑦᑐᐊᓗᓐᓂᒃ ᐱᓐᖑᐊᖃᑦᑕᓚᐅᕐᖓᑕ ᐊᖏᕐᕋᐅᔨᓪᓗᑎᒃ ᒪᕐᕉᓐᓂᒃ 

ᐅᓘᓐᓂᒃ, ᕿᕐᓕᖅᑐᒥᒃ ᐊᒻᒪ ᐱᖓᔪᒋᔭᐅᔪᖅᓯᐅᒻᒥᒃ.  

 

ᐅᖃᖅᑏ, ᑕᑯᓪᓗᒋᑦ ᓄᓇᕗᒻᒥ ᐱᓐᖑᐊᕆᐊᖅᑐᖅᓯᒪᓂᖏᑦ ᓯᐊᕐᕆᔮᖅᑐᓂᓗᑦᑕᐅᖅ ᑖᓐᓇ ᐅᕙᓐᓄᑦ 

ᑐᑭᓯᓇᓚᐅᕐᒥᔪᖅ ᐊᖏᓪᓕᒋᐊᕆᒋᐊᖃᕋᑦᑕ ᐱᓐᖑᐊᖅᑐᓕᕆᓂᑦᑎᓐᓂᒃ ᐊᒻᒪᑦᑕᐅᖅ ᐃᓕᓴᕆᒍᒪᔭᒃᑲ 23-24-ᒥ 

ᐃᓅᓱᑦᑐᓂᒃ ᑭᒡᒐᖅᑐᐃᔨᐅᓚᐅᖅᑐᐃᑦ ᓄᓇᕗᒻᒥᐅᑕᕐᓂᒃ ᐊᒻᒪ ᑮᓇᐅᔾᔭᔅᓴᒐᑎᒃ ᐱᓕᕆᖃᑕᐅᒍᓐᓇᓚᐅᖅᑐᐃᑦ 

ᓄᓇᕗᒻᒥ ᑕᐱᕇᑦᑕᐅᖅ 12-ᓂᒃ ᑭᒡᒐᖅᑐᐃᔨᖃᓚᐅᕐᒥᒻᒪᑕ ᐊᔾᔨᒌᓐᖏᑦᑐᕈᓘᔮᓗᓐᓂᒃ ᐃᖅᑲᓇᐃᔮᖃᖅᑐᑎᒃ 

ᐱᓐᖑᐊᖅᑐᓕᕆᓪᓗᑎᒃ ᐱᓐᖑᐊᖅᑐᖃᖅᑎᓪᓗᒍᐃᓛᒃ ᑭᒡᒐᑐᐃᓪᓗᑎᒃ ᓄᓇᕘᒥ.  

 

ᑕᐃᒫᒃ ᐃᓚᒋᔭᐅᓪᓗᑎᒃ ᐃᓅᓱᑦᑐᓄᑦ ᑭᒡᒐᖅᑐᐃᔨᓄᑦ, 8 ᐃᓅᓱᑦᑐᐃᑦ ᐱᔭᕇᕈᓐᓇᓚᐅᕐᒥᔪᐃᑦ 

ᐃᓕᓐᓂᐊᖅᑎᑕᐅᓂᕐᒥᓂᒃ ᐱᓐᖑᐊᖅᑎᑕᐅᓕᕆᓂᕐᒧᑦ, (ᑐᓵᔨᑎᒎᕈᓐᓃᖅᑐᖅ) ᖁᔭᒋᔪᒪᕙᒃᑲ 

ᐃᑲᔪᖅᑎᒋᔭᐅᓚᐅᖅᑐᓕᒫᑦ ᑖᒃᑯᓇᓐᖓᑦ ᐱᓐᖑᐊᖅᑎᓂᒃ ᐊᒻᒪᓗᑦᑕᐅᖅ ᐱᓇᓱᐊᖅᑏᓪᓗ ᐱᓕᕆᓪᓚᕆᓚᐅᕐᒪᑕ 

ᐱᓐᖑᐊᖅᑎᖁᑎᕗᑦ ᐃᑲᔪᖅᑕᐅᑦᓯᐊᕈᓐᓇᖁᓪᓗᒋᑦ ᐱᓐᖑᐊᑦᑎᐊᕈᓐᓇᖁᓪᓗᒋᓪᓗ ᑖᕙᓂ ᐊᓛᔅᑲᒥ.  

 

ᖁᔭᓐᓇᒦᕐᔪᐊᖅᐸᒃᑲ ᑖᒃᑯᐊ ᓄᓇᕗᒻᒥ ᐱᓐᖑᐊᖅᑏᑦ ᐃᓚᑯᓗᖏᓪᓗ ᓇᓗᓇᓐᖏᑦᑐᖅ ᖃᕆᓴᐅᔭᒃᑯᑦ 

ᐃᑲᔪᖅᑎᐅᖃᑕᐅᒍᓐᓇᓚᐅᕐᒥᒻᒪᑕ ᐊᒻᒪᑦᑕᐅᖅ ᑕᒪᒃᑯᐊ ᑕᑯᓐᓇᕆᐊᖅᑐᖃᑦᑕᓚᐅᖅᑐᐃᑦ ᐱᓐᖑᐊᖅᑎᖁᑎᑦᑎᓐᓂ 

ᓴᕆᒪᓱᓪᓗᑎᑦ ᐅᐱᒍᓱᓪᓗᑎᑦ ᐊᒻᒪᓗ ᐊᖏᕐᕋᒧᑦ ᑐᓐᖓᓱᑦᓯᑕᐅᓚᐅᕐᒪᑕ ᑕᐃᑲᓐᖓᑦ ᐊᓛᔅᓴᒦᓐᖔᓕᖅᑎᓪᓗᒋᑦ 

ᖁᕕᐊᓇᓪᓚᕆᓚᐅᕐᒪᑦ ᑕᒪᓐᓇ ᑕᑯᒥᓇᓪᓚᕆᑦᓱᓂᓗ. ᐅᐱᒋᕙᕗᑦ ᓄᓇᕗᒻᒥ ᐱᓐᖑᐊᖅᑎᓕᒫᑦ ᐊᒻᒪ ᐃᑲᔪᖅᑎᖏᑦ. 

ᖁᔭᓐᓇᒦᒃ ᐅᖃᖅᑏ. 

 

>>ᐸᑦᑕᑐᖅᑐᑦ 

 



ᕿᑎᖅᑰ, ᒪᐃ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ) ᖁᔭᓐᓇᒦᒃ ᒥᓂᔅᑕ. ᒥᓂᔅᑕᐅᑉ ᐅᖃᐅᓯᔅᓴᖏᑦ. ᒥᓂᔅᑕᒋᔭᐅᔪᖅ 

ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᔨᒃᑯᓄᓪᓗ, ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᑉ ᐅᖃᐅᓯᖓ 430 - 6(2): ᑐᓴᒐᒃᓴᐃᑦ ᐱᔾᔪᑎᒋᓪᓗᒍ ᖃᖓᑕᓲᒃᑯᕕᐅᑉ ᐅᑕᖅᑭᕕᖓ 

ᑲᖏᖅᖠᓂᕐᒥ (ᐊᕿᐊᕈᖅ, ᑕ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ ᐅᖃᖅᑏ. ᐅᓪᓛᒃᑯᑦ, ᐅᓪᓛᑰᖅᐸᔅᓯ. ᐅᖃᖅᑎᑦᑎᔩ, ᐊᐅᔭᖅ ᑕᕝᕙ 

ᖃᓪᓕᔪᑯᓘᔭᕇᕐᒥᒻᒪᑦ ᐊᒻᒪᓗ ᐃᓪᓗᕐᔪᐊᓕᐅᖅᐸᓪᓕᐊᔪᐃᑦ ᐊᒥᓲᒻᒪᑕ ᑕᐃᑲᓂ ᓄᓇᓕᑦᑎᓐᓂ, ᐱᒋᐊᖅᐸᓪᓕᐊᔪᐃᑦ 

ᐅᕝᕙᓘᓪᓃᑦ ᐱᓕᕆᕐᔪᐊᓕᖅᑎᓪᓗᒋᑦ. ᑖᒃᑯᐊ ᒥᕝᕕᓂᑦ ᖁᕐᓗᖅᑑᖅ, ᓇᐅᔮᑦ, ᐃᓪᓗᓕᒑᕐᔪᖅ, ᑲᖏᖅᖠᓂᖅ, 

ᑎᑭᕌᕐᔪᒃ ᐊᒻᒪᓗ ᑭᒻᒥᕈᖅ. ᓴᓇᕐᔪᐊᕐᒪᑕ ᒥᑦᑕᕐᕕᔅᓴᒥᒃ ᒫᓐᓇ ᐱᓕᕆᐊᕆᔭᐅᓪᓗᑎᑦ ᐊᒻᒪᓗ ᑎᓕᐅᕆᒋᐊᖅᐸᒃᑲ 

ᓄᓇᕗᒻᒥᐅᑕᐃᑦ ᑖᒃᑯᓂᖓ ᐅᔾᔨᖅᓱᑦᑎᐊᕐᔫᒥᖁᓪᓗᒋᑦ ᑖᒃᑯᐊ ᖃᓂᒋᓂᐊᕈᔅᓯᐅᒃ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᒫᓐᓇ ᖃᐅᔨᔭᐅᖁᔨᒐᒪᐃᓛᒃ ᐱᓕᕆᐊᖑᔪᓂᑦ ᑲᖏᖅᓯᓂᐅᑉ ᒥᕝᕕᖓᓂ. ᑖᓐᓇ 

ᐊᖏᓂᖅᐹᓪᓚᕆᐅᒻᒪᑦ ᐱᓕᕆᐊᕆᔭᑦᑎᓐᓂ ᐊᒻᒪᓗᑦᑕᐅᖅ ᐱᔭᕆᐊᑐᓂᖅᐹᖑᒋᓪᓗᓂ. ᐊᐅᔭᐅᓂᖓᓂ ᐊᖅᑯᑎᖓ 

ᒥᕝᕕᓕᐊᕆᐊᖅ ᐊᒻᒪᓗᑦᑕᐅᖅ ᒥᕝᕕᒻᒥ ᓄᖅᑲᖓᕕᖏᑦ ᐊᓯᔾᔨᑎᖅᑕᐅᓛᕐᖓᑕ ᓱᓪᓗᓕᖏᑦ ᐊᒻᒪᑦᑕᐅᖅ ᓄᓇᐅᑉ 

ᐃᑭᐊᖓᓃᑦᑐᑦ ᐊᓯᖏᑦ ᐱᔨᑦᑎᕋᐅᑏᑦ ᑲᓱᖅᑕᐅᒐᓱᑦᑎᓪᓗᒋᑦ ᐃᓪᓗᖓᓄᑦ.  

 

ᐅᖃᖅᑏ, ᐱᓕᕆᕕᒐᑦᑕᐅᖅ ᑐᓂᓯᓛᕐᒥᔪᖅ ᑕᖅᑲᒃᑯᓂᖓ ᑐᓴᖅᑎᑎᔾᔪᑎᓂᒃ ᐊᓯᔾᔨᖅᐸᓪᓕᐊᔪᐃᑦ ᒪᓕᓪᓗᒋᑦ 

ᐊᒻᒪᓗᑦᑕᐅᖅ ᐱᓕᕆᑦᑎᐊᕋᓱᓐᓂᐊᖅᑐᒍᑦ ᑕᒪᒃᑯᐊ ᒪᑐᓯᑲᐃᓐᓇᖃᑦᑕᕐᓃᑦ ᐊᑐᕆᐊᕐᓂᑦ ᓴᖑᒋᐊᖃᖅᑎᑦᑎᓃᓪᓗ 

ᑐᑭᓯᔭᐅᑎᑕᐅᑦᑎᐊᖃᑦᑕᕋᓗᐊᕐᒪᖔᑕ ᓯᕗᓂᖓᒍᑦ. ᐃᖅᑲᐃᑎᒋᐊᕈᒪᔭᒃᑲᑦᑕᐅᖅ ᓄᓇᕗᒻᒥᐅᑕᐃᑦ 

ᑐᓴᐅᒪᑎᒐᓱᐊᖃᑦᑕᕆᔅᓯ ᐊᓯᔾᔨᖅᑕᐅᕙᓪᓕᐊᔪᐃᓪᓗ ᐱᓪᓗᒋᑦ ᖃᐅᔨᒪᑦᑎᐊᕋᓱᖃᑦᑕᕐᓗᓯ ᐊᑦᑕᓇᖅᑐᒦᑦᑕᐃᓕᒪᓗᓯ 

ᒥᕝᕕᓕᐊᕋᐃᒍᔅᓯ.  

 

ᐊᑲᐅᓐᖏᑲᐃᓐᓇᕋᓗᐊᖅᑎᓪᓗᒍᐃᓛᒃ ᓇᓗᓐᖏᑎᐊᖅᑐᖓ ᑲᖏᖅᓯᓂᕐᒥᐅᑦ ᐊᒻᒪ ᑭᕙᓪᓕᕐᒥᐅᓕᒫᑦ ᒥᕝᕕᖓᓂᒃ 

ᐊᑐᖃᑦᑕᖅᑐᑦ ᐊᐅᓪᓚᑲᑕᒃᑐᑎᒃ ᖁᕕᐊᒋᔭᖃᓛᕐᓂᐊᖅᑐᒋᓪᓗᒋᑦ ᐱᔭᕇᖅᑕᐅᑉᐸᑦ ᑖᓐᓇ ᐊᒻᒪᓗ ᑭᒃᑯᓕᒫᑦᑎᐊᓂᒃ 

ᖃᓄᐃᖁᔨᓐᖏᓇᑦᑕ ᐱᓕᕆᐊᖑᑎᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ) ᖁᔭᓐᓇᒦᒃ. ᒥᓂᔅᑕ ᐊᕐᓇᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᑉ ᐅᖃᐅᓯᖓ 431 - 6(2): ᐃᖅᑲᐅᒪᓂᖅ, ᐃᓕᓐᓂᐊᕐᓂᖅ, ᐱᓕᕆᓪᓚᕆᓐᓂᖅ (ᓇᑲᓱᒃ) 

 

ᐊᖓᔪᖅᑳᖅ ᒫᒍᓚ ᓇᑲᓱᒃ: ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᒪᐃ 5, 2024 

ᓇᓪᓕᐅᓂᖅᓯᐅᕐᓂᖃᓚᐅᕋᑦᑕ ᐊᐅᐸᖅᑐᒥᒃ ᐊᑕᔪᖅᓯᒪᔪᓂᒃ ᐃᓕᑕᕆᔭᐅᔪᖅ ᐊᓯᐅᓯᒪᔪᑦ ᐃᓄᐊᖅᑕᐅᕙᒃᑐᓪᓗ 

ᓄᓇᖃᖅᑳᖅᑐᑦ ᐊᕐᓇᐃᑦ ᓂᕕᐊᖅᓯᐊᓪᓗ ᐊᒥᓱᓄᑦ ᑕᒪᓐᓇ ᐅᖁᒪᐃᑦᑑᕙᑉᐳᖅ ᑕᒪᒃᑯᐊ ᐃᓅᔪᑯᓗᐃᑦ ᐊᕐᓇᐃᑦ 

ᖃᓄᐃᓐᓂᕆᕙᑦᑕᖏᑦ. ᑕᒫᓂ ᐃᖃᓗᓐᓂ ᓄᓇᓖᑦ ᑲᑎᑦᑐᐃᓚᐅᖅᐳᑦ ᐊᕐᓇᐃᑦ ᖁᓪᓕᒃᑯᑦ ᓄᓇᕗᒻᒥ ᐊᐅᐸᖅᑐᒥᒃ 

ᓴᖅᑮᑎᑦᓯᓚᐅᖅᐳᑦ.  

 

ᐊᕐᕌᓂ ᓴᖅᑭᒐᑦᑎᒍᑦ ᑕᒪᑉᑯᐊ ᓴᓇᓐᖑᐊᖅᐸᑦᑐᑦ ᓄᓇᓖᓪᓗ ᐅᖃᐅᓯᖃᕈᓐᓇᖁᓪᓗᒋᑦ ᐋᓐᓂᐊᓂᕐᒥᓂᒃ 

ᐅᖁᒪᐃᔅᓴᓂᕐᒥᓂᒃ ᕿᑦᓵᓂᕐᒥᓂᒃ ᓂᕆᐅᓐᓂᕐᒥᓪᓗ ᐱᓂᐊᕐᓂᕐᒥᓂᒃ. ᓄᓇᕗᒻᒥᐅᓄᑦ ᐊᑲᐅᓈᕈᑎᕙᕗᑦ ᑕᒪᒃᑯᐊ 

ᓴᓇᔭᐅᓯᒪᔪᑦ ᐃᖅᑲᐅᒪᒍᑎᒋᔪᓐᓇᕐᓗᑎᒍᑦ ᒪᒥᓴᕈᑎᒋᓗᒋᑦ ᐊᒻᒪ ᓴᓐᖏᓂᖅᑖᕈᑎᒋᒃᑲᓂᕐᓗᒋᑦ ᑕᒪᒃᑯᐊ ᐊᕐᓇᐃᑦ 

ᓂᕕᐊᖅᓯᐊᓪᓗ ᐊᓯᐅᓯᒪᔪᑦ ᐱᓪᓗᒋᑦ.  

 

ᐅᐱᒍᓱᑦᑎᐊᓚᐅᖅᐳᒍᑦ ᐱᒃᑯᓇᓪᓚᕆᑦᑐᒥᒃ ᓴᓇᓐᖑᐊᖅᑏᑦ ᓴᓇᒍᓐᓇᓚᐅᕐᒪᑕ ᓴᓇᔭᐅᕙᒃᑐᓂᒃ ᐃᓚᓕᐅᔾᔭᐅᓪᓗᑎᑦ. 

ᐊᕐᕌᒎᓂᐊᖅᑐᒥᒃ ᐊᐱᕆᕙᓐᓂᐊᖅᑕᕗᑦ ᓄᓇᕗᒻᒥᐅᑦ ᓴᓇᓐᖑᐊᖅᑕᒥᓂᒃ ᑐᓂᓯᖃᑦᑕᖁᓪᓗᒋᑦ ᐃᖅᑲᐅᒪᔭᐅᖁᓪᓗᒋᑦ 

ᐃᓕᓐᓂᐊᖅᑎᑕᐅᖁᓪᓗᒋᓪᓗ ᐊᒻᒪᓗ ᑐᓂᕐᕈᑕᐅᖁᓪᓗᒋᑦ ᑕᒪᒃᑯᐊ. ᑕᒪᒃᑯᐊ ᓄᐊᑕᐅᓯᒪᔪᑦ 

ᐊᑐᐃᓐᓇᐅᕙᓐᓂᐊᕐᒥᔪᑦ ᖃᕋᕆᑕᐅᔭᒃᑯᑦ www.rednu.ca ᐊᒻᒪ ᓄᓇᕗᒻᒥᒥ ᓇᓕᐊᓐᓄᕋᖅᑕᐅᖃᑦᑕᕈᒫᖅᑐᑦ 

ᐃᖃᓗᓐᓂ ᑕᑯᔅᓴᐅᑎᑕᐅᓚᐅᕐᓗᑎᑦ ᑕᐃᑲᓂ ᓄᓇᑦᑕ ᓱᓇᒃᑯᑖᖓᑦ ᑕᑯᔭᒐᖃᕐᕕᖓᓂ ᓯᑎᐱᕆᐅᓕᖅᐸᑦ.  

http://www.rednu.ca/

ᐅᖃᖅᑎᑦᓯᔩ, ᑕᒪᒃᑯᐊ ᐃᓄᐊᖅᑕᐅᓯᒪᔪᖁᑎᕗᑦ ᐊᓯᐅᓯᒪᔪᑦ ᐊᕐᓇᐃᑦ ᓂᕕᐊᖅᓯᐊᓪᓗ ᐆᒻᒪᑎᓐᓃᑉᐳᑦ 

ᐊᑦᓱᕈᐃᓐᓇᑎᓪᓗᒋᑦ ᓄᓇᕗᒻᒧᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᓇᑲᓱᒃ ᐃᓚᐅᕙᓚᐅᕐᒥᒐᕕᑦ ᑕᒪᒃᑯᐊ ᐱᔪᓐᓇᓪᓚᕆᑦᑐᑦ 

ᓴᓇᓐᖑᐊᖅᑏᑦ ᓴᓇᔪᓐᓇᓚᐅᖅᓯᒪᒻᒪᑕ.  

 

ᒫᓐᓇ ᒥᓂᔅᑕ ᒪᐃᓐ, ᖁᓪᓕᒃᑯᓐᓄᑦ ᒥᓂᔅᑕᐅᔪᖅ. 

 

ᐊᖓᔪᖅᑳᑉ ᐅᖃᐅᓯᖓ 432 - 6(2): ᑎᒃᑯᐊᖅᑕᐅᓂᖓ ᐊᖓᔪᖅᑳᖅᑖᓵᖅ ᐊᒻᒪᓗ ᐊᐅᓚᑦᑎᔨᒻᒪᕆᒃ (ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ ᐅᖃᖅᑎᑦᓯᔩ. ᐅᓪᓛᖅ ᒪᑭᑦᑐᖓ ᖁᕕᐊᓱᖃᑎᒋᖢᐊᖅᖢᒋᑦ ᖁᓪᓕᖅ 

ᐆᒻᒪᖁᑎᓕᕆᔨᒃᑯᑦ ᑯᐊᐳᕋᐃᓴᒋᔭᖏᑦ ᓄᑖᒥᒃ ᐃᓱᒪᑕᖅᑖᖅᓯᒪᓕᖅᑎᓪᖢᒋᑦ ᐊᖓᔪᖅᑳᖅᑖᖅᓯᒪᓕᖅᑎᖦᖢᒋᓂᓛᒃ. 

ᑖᓐᓇ ᑎᒃᑯᐊᖅᑕᐅᓚᐅᖅᑎᓪᓗᒍ ᐆᓂᔅ ᑕᒡᓚᔅ, ᓯᕗᓕᖅᑎᒋᔭᑉᑕ ᐸᐅᓗᓯ ᐊᕿᐊᕈᖅ ᐃᓕᑕᕆᓚᐅᕐᒪᒍ 

ᑎᒃᑯᐊᓚᐅᕐᒪᒍ ᐱᒋᐊᕐᓂᖃᓚᐅᖅᖢᓂ ᒪᐃ 21, 2024. ᑕᕝᕙᓂᓗ ᐅᑉᓛᖅ ᐃᒃᓯᕚᕐᒪᑦ ᑐᓐᖓᓱᑦᓯᐊᕐᓕ ᑖᓐᓇ ᒥᔅᑕ 

ᑕᒡᓚᔅ.  

 

>>ᐸᑦᑕᑐᖅᑐᑦ 

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᓯᔩ, ᑕᒪᓇ ᐱᒋᐊᕈᑎᐅᓚᖓᖕᒪᑦ ᐱᕈᖅᐸᓪᓕᐊᓂᕆᔭᑦᑎᓐᓄᑦ ᐱᒃᑯᓇᕐᓂᖓᑕᓗ 

ᐃᑯᒻᒪᖅᑯᑎᓕᕆᔨᒃᑯᑦ. ᒥᔅᑕ ᑕᒡᓚᔅ ᖁᓪᓕᒃᑯᓐᓄᑦ ᐃᓚᐅᓕᖅᐳᖅ 14 ᐅᑭᐅᓂᒃ ᓯᕗᓕᐅᖅᑎᐅᓚᐅᖅᑎᓪᓗᒍᑦ ᐊᔅᑑᑦ 

ᐆᒻᒪᖅᑯᑎᓕᕆᔨᒃᑯᓐᓂ, ᓅᕙ ᔅᑰᓴᒥ. ᐱᖓᓲᔪᖅᑐᓂᓪᓗ ᑕᒪᒃᑯᐊ ᐃᑯᒻᒪᖅᑯᑎᓕᕆᔨᐅᔪᓂᒃ ᐊᒻᒪ ᐅᑭᐅᑦ 

ᐊᕙᑎᑲᓴᐅᔪᑦ ᐃᑯᒻᒪᖅᑯᑎᓕᕆᓂᕐᒧᑦ ᐱᓕᕆᓪᓗᓂ.  

 

ᑕᒪᒃᑯᐊ ᐊᕐᕌᒍᓂᒃ ᒥᔅᑕ ᑕᒡᓚᔅ ᓯᕗᒧᕈᔾᔨᖃᑦᑕᖅᓯᒪᕗᑦ ᐃᓱᒻᒥᕈᑎᔅᓴᑲᓐᓂᕐᓂᒃ ᖃᓄᐃᓐᖏᑦᓯᐊᕈᑎᔅᓴᖏᑕ ᐃᓄᐃᑦ 

ᐊᕙᑎᒥᓂᓪᓗ. ᓂᕆᐅᑦᓯᐊᖅᐳᓪᓗ ᓄᓇᕗᒻᒦᓂᐊᕐᓂᒥᓂᒃ ᓄᓇᕗᒻᒥᐅᓄᓪᓗ. ᒥᔅᑕ ᑕᒡᓚᔅ ᑎᒃᑯᐊᖅᑕᐅᓚᐅᖅᓯᒪᒻᒪᑦ 

ᑖᓐᓇ ᐊᖏᔪᖅᑳᖅ ᐊᒻᒪ ᐊᐅᓚᑦᓯᔨᐅᓚᐅᖅᑐᑦ ᒍᕋᐃᒡ ᕼᐊᓐᑦ ᑎᒃᑯᐊᖅᑕᐅᓚᐅᖅᓯᒪᑎᓪᓗᒍ 

ᐊᑦᑕᓇᖅᑕᐃᓕᔪᓕᕆᔨᒃᑯᓐᓄᑦ ᓇᓪᓕᐅᒃᑯᒫᖅᑐᓕᕆᔨᒃᑯᓐᓄᑦ ᓄᓇᕗᒻᒥ ᐊᖏᔪᖅᑳᖑᓪᓗᓂ ᐊᐅᓚᑦᓯᔨᒻᒪᕆᐅᓪᓗᓂ.  

 

ᖁᓪᓕᒃᑯᑦ ᐊᖏᔪᖅᑳᖓᑕ ᑐᒡᓕᖓ ᐱᐅ ᕆᐳᑦ ᑖᓐᓇ ᐊᖏᔪᖅᑳᖑᖃᑦᑕᑲᐃᓐᓇᓚᐅᖅᑐᖅ ᐊᑦᑑᕝᕙ 2023-ᒥᓂᑦ 

ᖁᔭᓐᓇᒦᕈᒪᕙᕋ ᒥᔅᑕ ᕼᐊᓐᑕ ᐊᒻᒪ ᒥᔅᑕ ᕆᐳᑦ ᐱᔨᑦᓯᓚᐅᕐᓂᖏᓐᓄᑦ. ᐅᑉᐱᕈᓱᑦᓯᐊᖅᐳᖓ ᒥᔅᑕ ᑕᒡᓚᔅ 

ᐱᔪᓐᓇᑦᓯᐊᕐᓂᐊᕐᓂᖓᓂᒃ ᐃᑯᒻᒪᖅᑯᑎᓕᕆᔨᒃᑯᑦ ᑖᒃᑯᐊ ᖁᓪᓕᒃᑯᑦ ᑲᔪᓰᓐᓇᖁᓪᓗᒋᑦ ᐱᕙᓪᓕᐊᑦᓴᐃᓐᓇᖁᓪᓗᒋᑦ 

ᐊᑦᑕᓇᖅᑕᐃᓕᓂᕐᒥᒃ ᐱᒃᑯᓇᑦᓯᐊᖅᑐᓂᓗ ᐊᑐᑦᓴᐃᓐᓇᕈᓐᓇᖅᑐᓂᒃ ᐃᑯᒻᒪᖁᑦᓯᐅᑎᓂᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ ᒥᔅᑕ ᒪᐃᓐ. ᑲᑎᒪᔾᔪᑎᓄᑦ 3, ᒪᓕᒐᓕᐅᖅᑏᑦ ᐅᖃᐅᓯᑦᓴᖏᑦ. 

ᒪᓕᒐᓕᐅᖅᑎ ᐃᒡᓗᓕᒑᕐᔪᒻᒧᑦ ᐅᐊᓐᓇᖓᓄᑦ ᐊᒻᒪ ᑎᑭᕋᕐᔪᐊᕐᒧᑦ, ᒥᔅᑕ ᓴᒻᒧᖅᑐᖅ.  

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 570 - 6(2): ᐅᐱᒋᔭᐅᓂᖏᑦ ᐋᓐᓂᐊᓯᐅᖅᑎᐅᓕᒻᒪᒃᓴᓂᕐᒧᑦ ᐊᓂᒍᐃᓯᒪᔪᑦ 

(ᓴᒻᒧᖅᑐᖅ)  

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᓪᓛᒃᑯᑦ ᓄᓇᕗᒻᒥ ᐃᒡᓗᓕᒑᕐᔪᒻᒥᐅᑦ ᑲᖏᖅᖠᓂᕐᒥᐅᑦ. (ᑐᓵᔨᑎᒎᓕᖅᑐᖅ) 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᕗᖓ ᖁᔭᓐᓇᒦᕈᒪᓪᓗᖓ ᓄᓇᕗᒻᒥ ᐱᔭᕇᖅᓯᖅᑳᓚᐅᖅᑐᒥᒃ 

ᐋᓐᓂᐊᓯᐅᖅᑎᐅᓕᒻᒪᓴᖅᑐᓂᒃ ᓄᓇᕗᒻᒥ ᓯᓚᑦᑐᖅᓴᕐᕕᒃᑯᓐᓂ. ᐅᖃᖅᑎᑦᓯᔩ, ᐃᓕᑕᕆᔪᒪᑉᓗᒍ 

ᐅᖃᑦᓯᐊᕐᓂᐊᖅᑕᔅᓴᕆᕙᒃᑲ ᖃᓄᑭᐊᖅ ᐊᑎᖏᑦ ᐊᓖᓴ ᑐᓗᒐᕐᓈᖅ, ᑭᓕᐅᕋ ᑐᒡᓈᑦᓯᐊᖅ, ᑭᓕᐅᕋᓐ ᑯᓘᒐᖅ ᐊᒻᒪ 

ᔪᓕᐊᑦ ᐊᐃᕈᑦ.  

 



ᕿᑎᖅᑰ, ᒪᐃ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᑦᑎᔩ, ᑲᓇᑕᒥ ᐋᓐᓂᐊᓯᐅᖅᑎᓕᕆᔩᑦ ᐱᓇᓱᐊᕈᓯᖓᑦ ᓇᓪᓕᐅᓂᖅᓯᐅᖅᑕᐅᔪᒻᒪᑦ ᐱᓇᓱᐊᕈᓰᒃ ᒪᕐᕉᒃ 

ᐊᓂᒍᖅᑑᒃ ᐊᓯᔾᔨᐸᓪᓕᐊᕈᑎᐅᔪᓄᑦ ᐃᓅᓯᕐᒥᓂᒃ ᓯᕗᒧᓪᓗ ᐋᖅᑮᕙᓪᓕᐊᓪᓗᑎᑦ. ᐊᑲᐅᓈᑦᑎᐊᖂᕐᒪᑦ ᑖᒃᑯᐊ 

ᖁᔭᓐᓇᒦᖅᑕᐃᓐᓇᒋᒍᒪᓪᓗᒋᑦ ᐱᔮᕇᖅᓯᔪᑦ ᐋᓐᓂᐊᓯᐅᖅᑎᐅᓂᕐᒥᒃ. ᐃᓗᖏᖅᑐᓚᐅᕐᓂᖏᓐᓄᑦ 

ᐃᓕᓐᓂᐊᑦᑎᐊᕋᓱᒃᑐᑎᑦ ᓇᒻᒥᓂᖅ ᐃᖅᑲᓇᐃᔮᖃᕋᓱᑉᐸᓪᓕᐊᓂᐊᕋᒥᒃ ᐋᓐᓂᐅᓯᐅᖅᑎᐅᓂᕐᒧᑦ.  

 

ᐅᖃᖅᑎᑦᓯᔩ, ᓄᓇᕗᒻᒥ ᓯᓚᑦᑐᖅᓴᕐᕕᒃᑯᑦ ᐊᑕᐅᓯᐅᓐᖏᑦᑐᒥᒃ ᐃᓕᓴᐅᑎᖃᖅᐸᒻᒪᑕ ᐊᔾᔨᒌᖏᑦᑐᓂᑦ ᑕᒪᑐᒪᓂ. 

ᑖᒃᑯᐊ ᐆᑦᑑᑎᑦᓯᐊᕙᔅᓴᐅᕗᑦ ᑭᖑᕚᔅᓴᕆᓂᐊᖅᑕᑎᓐᓄᑦ ᓄᓇᕘᒥᐅᑦ ᐃᓚᐅᕝᕕᒋᓪᓗᐊᖅᑕᖏᓐᓂᒃ 

ᐋᓐᓂᐊᖅᑐᓕᕆᓂᕐᒥᒃ. ᖃᐅᔨᒪᑉᓗᖓ ᑖᑉᑯᐊ ᓈᒻᒪᑦᑐᒥᒃ ᐃᑲᔪᕐᓂᖃᓚᖓᒻᒪᑕ ᐋᓐᓂᐊᖅᑕᐃᓕᓂᐅᔪᒥᒃ ᓄᓇᕗᒻᒥ. 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎᐅᑉ ᐅᖃᐅᓯᔅᓴᖏᑦ. ᒥᔅᑕ ᒪᓕᑭ, ᐊᐃᕕᓕᒻᒧᑦ 

ᒪᓕᒐᓕᐅᖅᑎ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 571 - 6(2): ᓄᓇᓕᓐᓂ ᖃᐅᔨᓴᕐᓂᖅ ᐳᕙᓪᓗᓐᓇᕐᒧᑦ ᓇᐅᔮᓂ (ᒪᓕᑭ)  

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔩ. ᐅᓪᓛᒃᑯ ᒪᓕᒐᓕᐅᖅᑎᐅᖃᑎᒃᑲ ᓄᓇᕗᒻᒥᐅᓪᓗ ᑭᒡᒐᖅᑐᖅᑕᒃᑲ. ᐄᐳᕈᓪ 15-

ᖑᑎᓪᓗᒍ ᓇᐅᔮᑦ ᑎᑭᑕᐅᓚᐅᕐᒪᑦ ᒥᓂᔅᑕ ᒪᐃᓐ, ᓄᓇᕗᑦ ᑐᓐᖓᕕᒃᑯᓐᓃᓐᖔᖅᑐᓪᓗ ᑐᖏᓕᖓ ᐹᓪ ᐃᕐᖓᐅᑦ, 

ᑲᓇᑕᒥᓗ ᐋᓐᓂᐊᖅᑐᓕᕆᔨᕐᔪᐊᒃᑯᑦ ᑎᑭᓯᒪᓚᐅᕐᒪᑕ ᐳᕙᒡᓗᓐᓇᕐᒥ ᓄᓇᓕᓗᑦᑖᓄᑦ ᖃᐅᔨᓴᕐᓂᖅ 

ᐱᒋᐊᕐᓂᐊᓕᖅᑎᓪᓗᒍ. ᑖᒃᑯᐊ ᑎᑭᑦᑐᓐᓇᓚᐅᕐᒪᑕ ᖁᔭᒋᔪᒪᓪᓗᒋᑦ ᐊᒻᒪ ᓇᐅᔮᕐᒥᐅᓂᒃ ᖁᔭᒋᔭᐅᑦᑎᐊᖅᐳᑦ ᑖᒃᑯᐊ 

ᑲᔪᓯᑎᑕᐅᔪᓐᓇᕐᒪᑦ ᒐᕙᒪᑦ ᐋᓐᓂᐊᖅᑐᓕᕆᔨᒃᑯᓐᓂᑦ ᓄᓇᕗᒃᑯᓐᓂᑦ.  

 

ᑖᒃᑯᐊ ᐳᕙᒡᓗᖕᓇᕐᒧᑦ ᖃᐅᔨᓴᑐᐃᓐᓇᖅᑰᖏᒻᒪᑕ ᑐᓴᓪᓛᖃᑦᑕᖅᓯᒪᓕᖦᖢᖓ ᒫᓐᓇ ᐋᓐᓂᐊᕆᔭᐅᔪᐃᑦ 

ᖃᐅᔨᔭᐅᕙᓪᓕᐊᔪᑦ ᐳᕙᒡᓗᓐᓂᑐᐃᓐᓇᕐᒧᑦ ᐱᓕᕆᓐᖏᒻᒪᑕ ᐋᓐᓂᐊᕐᕕᕐᒥ ᖃᐅᔨᔭᐅᖃᑦᑕᓪᓗᐊᖅᑑᒐᓗᐊᑦ 

ᑕᒡᕘᓇᖔᖅ ᖃᐅᔨᔭᐅᖃᑦᑕᖅᓯᒪᔪᓂᒃ ᑐᓴᓪᓛᓯᒪᓕᖅᖢᖓ ᐊᒻᒪ ᐅᐸᒃᑕᐅᑦᓯᐊᖃᑦᑕᖅᖢᓂ ᒫᓐᓇ ᑕᐃᒪᐃᑦᑑᔪᖅ 

ᑖᓐᓇ ᑐᓴᕈᒥᓇᕐᓂᖓᓂᒃ ᑐᓴᖅᑎᑦᑎᒋᐊᕈᑎᒋᔭᕋ ᓄᓇᕗᒻᒥᐅᓄᑦ.  

 

ᑕᐃᒪᐃᑦᑐᖅᑕᖃᕌᖓᑦ ᐅᐸᒃᑕᐅᑦᓯᐊᖃᑦᑕᕐᓕᑦ ᐋᓐᓂᐊᕕᖕᒥ ᖃᐅᔨᔭᐅᓐᖏᑎᓪᓗᒋᑦ ᐊᓯᖔᖓᒍᑦ 

ᖃᐅᔨᔭᐅᔪᓐᓇᕐᒪᑕ ᑕᐃᓐᓇ ᐃᓂᒃᓴᖅ ᐊᔪᕐᓇᓚᐅᕋᓗᐊᖅᑎᓪᓗᒍ ᕼᐊᒻᓚᒃᑯᑦ ᓇᐅᔮᓂ ᐱᓕᕆᑦᑎᐊᖅᓯᒪᓂᖏᓐᓄᑦ 

ᑲᔪᓯᓂᖃᕐᒪᑦ. ᑖᓐᓇ ᕼᐊᒻᓚᑦ ᑎᑎᕋᕐᕕᖓ ᐋᓐᓂᐊᕐᕕᓐᖑᖃᓯᐅᑎᓪᓗᓂ ᑕᐃᒪᐃᑦᑑᖕᒪᑦ. ᖁᔭᓕᔪᒪᑦᑎᐊᕋᒪ ᑖᒃᓱᒪᑉ 

ᒥᒃᓵᓄᑦ ᐱᓕᕆᓂᖃᖅᑎᓪᓗᒋᑦ ᐋᓐᓂᐊᖅᑐᓕᕆᔨᕐᔪᐊᒃᑯᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

  

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᒡᒍᒧᑦ, ᒥᔅ ᖁᐊᓴ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 572 - 6(2): ᐃᓕᓐᓂᐊᒃᓵᓕᓂᕐᒧᑦ ᐊᒻᒪᓗ ᓱᕈᓰᑦ ᐸᐃᕆᔭᐅᓂᖏᓐᓄᑦ ᒪᓕᒐᖅ 

(ᖁᐊᓴ)  

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᐅᓪᓗᒥ ᓇᖏᖅᓯᕗᖓ ᐃᓕᑕᕆᔪᒪᓪᓗᒍ 

ᐋᓐᓂᐊᖅᑐᓕᕆᔨᒻᒪᕆᒃᑯᑦ. ᐅᖃᖃᑎᖃᑦᓯᐊᕋᓱᓯᒪᔪᖅ ᓄᓇᕗᒻᒥᐅᓂᒃ ᐱᕙᓪᓕᐊᔭᐅᓂᖓᑕ ᐃᓕᓐᓂᐊᔅᓵᓕᓂᕐᒧᑦ 

ᓄᑕᖅᑲᓂᓪᓗ ᐸᖅᑭᑦᓯᓂᐅᔪᒧᑦ ᒪᓕᒐᐅᔪᒥᒃ.  

 

ᐅᖃᖅᑎᑦᓯᔩ, ᐅᓪᓗᑦ ᖃᑦᓯᑦ ᐊᓂᒍᓵᖅᐳᑦ ᑎᑎᖅᑲᐅᓯᐊᓚᐅᕋᓚ ᐋᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓂᒃ 

ᑐᓐᖓᓱᑦᑎᑕᐅᓪᓗᖓ ᑭᒃᑯᓕᒫᖅᑎᑦᓯᓕᕐᓗᑎᑦ ᑲᑎᒪᑎᑦᑎᓗᑎᑦ ᐃᒡᓗᓕᖕᒥ ᔫᓂ 4, 2024. ᒥᓂᔅᑕ ᖃᐅᔨᒪᖕᒪᑦ 

ᐃᒃᓯᕙᒍᒫᕐᓂᐊᖅᓯᒪᒐᑦᑕ ᑕᕝᕙᓂ ᐃᒡᓗᒥ ᐅᓪᓗᖓᓂᒃ ᐅᐸᒍᓐᓇᓛᓐᖏᓐᓇᒪ ᑭᓯᐊᓂ ᖁᔭᓐᓇᒦᖅᐸᕋ 

ᖃᐃᖅᑯᔨᒍᓐᓇᓚᐅᕐᒪᑦ ᑕᐃᒪᐃᒐᓗᐊᕐᓗᓂ.  

 



ᕿᑎᖅᑰ, ᒪᐃ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓂᕈᐊᖅᑎᖁᑎᒋᔭᓐᓄᑦ ᑕᐅᑐᒃᑐᑦ ᑲᑎᒪᓂᑦᑎᓐᓂ ᐃᓇᑉᐸᑦᓯ ᐅᐸᓛᖁᓪᓗᓯ ᑲᑎᒪᓂᕐᔪᐊᓂᖃᓕᖅᐸᑦ ᐃᒡᓗᓕᒻᒥ 

ᓄᓇᖃᖅᑳᖅᑐᑦ ᐃᒡᓗᖁᑎᐊᓂᒃ 7-ᒧᐊᖅᐸᒃ ᐊᐃᑉᐱᕐᒥ ᔫᓂ 4.  

 

ᐅᖃᖅᑎᑦᓯᔩ, ᓄᓇᕗᒻᒥ ᒪᓕᒐᓕᐊᖑᓯᒪᔪᖅ ᐃᓱᒪᖃᓯᐅᑎᒋᐊᖃᕐᒪᑦ ᐃᓄᐃᑦ ᐅᑉᐱᕆᔭᖏᓐᓂᒃ ᐃᓕᖅᑯᓯᖓᓂᒃ 

ᐅᖃᐅᓯᖓᓂᓪᓗ. ᑕᒪᒃᑯᐊ ᐅᖃᖃᑎᒌᓐᓃᑦ ᐊᑲᐅᓈᕈᑕᐅᓂᐊᕐᒪᑦ ᓄᓇᕗᒻᒥᐅᓄᑦ ᐅᖃᕈᓐᓇᕐᓗᑎᒃ ᖃᓄᖅ ᐃᓄᐃᑦ 

ᓄᑕᖅᑲᓂᑦ ᐱᕈᖅᓴᐃᓃᑦ ᓴᖅᑭᔮᕆᐊᖃᕐᒪᖔᖅ ᒪᓕᒐᐅᔪᓂᒃ ᑲᒪᒋᔭᐅᕙᓐᓂᖏᑦᑕ ᓄᑕᖅᑲᓄᑦ ᐸᐃᕆᕖᑦ ᐊᒻᒪᓗ 

ᐃᓕᓐᓂᐊᓵᓕᕈᑎᐅᕙᒃᑐᑦ ᓄᑕᖅᑲᓄᑦ.  

 

ᐅᖃᖅᑎᑦᓯᔩ, ᐊᒥᓱ ᐊᖏᔪᖅᑳᖑᔪᑦ ᐃᖅᑲᓇᐃᔭᕆᐊᖃᖅᐸᒻᒪᑕ ᒪᑭᑕᑦᓯᐊᖁᓪᓗᒋᑦ ᐃᓚᒌᑦ. 

ᐊᑦᑕᓇᓐᖏᑦᑐᒦᓪᓗᑎᓪᓗ ᓄᑕᖅᑲᖏᑦ ᑕᐃᒪᐃᒻᒪᑦ ᑕᒪᒃᑯᐊ ᐸᐃᕆᕖᑦ ᐱᒻᒪᕆᐅᕗᑦ. ᑕᒪᒃᑯᐊ ᐅᐸᒍᓐᓇᕐᓂᐊᖅᑐᑦ 

ᑭᒃᑯᓕᒫᖅᑎᑦᓯᓂᖃᓕᖅᐸᑦ ᑐᑭᓯᓯᒪᔭᒃᑯᓪᓕ, ᑭᒃᑯᑐᐃᓐᓇᐃᑦ ᐅᖃᐅᓯᖃᕈᓐᓇᕐᒥᔪᑦ ᐃᓱᒪᒋᔭᒥᓂᒃ ᖃᕆᑕᐅᔭᒃᑯᑦ 

ᖃᐅᔨᓴᕈᑎᐅᔪᒥᒃ. 

 

ᐅᖃᖅᑎᑦᓯᔩ, ᐊᖓᔪᖅᑳᖑᑉᓗᖓᓕ ᐅᐱᒋᕙᕋ ᓴᓐᖏᔪᒥᒃ ᒪᓕᒐᖃᖁᑉᓗᒍ ᑐᑭᒧᐊᕈᑎᑦᓴᐅᓂᐊᖅᑐᒧᑦ 

ᐃᓕᓐᓂᐊᓵᓕᕈᑎᐅᕙᑦᑐᓄᑦ ᓄᑕᖅᑲᓄᑦ, ᓄᑕᖅᑲᑎᓐᓄᐃᓛᒃ. ᓂᕆᐅᑦᓯᐊᖅᐳᖓ ᑕᒪᒃᑯᐊ ᐅᖃᖃᒌᓐᓂᐅᔪᒫᖅᑐᑦ 

ᐱᕙᓪᓕᐊᓂᐊᕐᓂᖏᑕ ᐱᐊᓂᒃᓯᒪᓕᕐᓗᑎᓪᓗ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

>>ᐸᑦᑕᒃᑐᑦ 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎᐅᑉ ᐅᖃᐅᓯᑦᓴᖏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅ 

ᕿᓕᖅᑎ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 573 - 6(2): ᐃᖏᕐᕋᔾᔪᑎᓄᑦ ᐱᔨᑦᑎᖅᑕᐅᓂᖏᑦ ᐋᓐᓂᐊᕕᓕᐊᖃᑦᑕᖅᑐᑦ 

(ᕿᓕᖅᑎ)  

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒫᓐᓇ ᐅᖃᐅᓯᖃᕈᒪᓪᓗᖓ ᓇᖏᖅᓯᔾᔪᑎᖃᖅᑐᖓ ᐱᔾᔪᑎᖃᖅᑐᓂᑦ 

ᐱᔨᑦᑎᕋᖅᑕᐅᔾᔪᑎᔅᓴᓂᒃ ᑐᕌᖅᑐᓂᒃ ᑕᒪᒃᑯᓄᖓ ᐋᓐᓂᐊᕕᓕᐊᖅᐸᑦᑐᓄᑦ ᐅᖃᐅᓯᖃᕈᒪᓪᓗᖓ ᒫᓐᓇ ᐅᓪᓛᒥ. 

ᐅᖃᖅᑏ, ᐊᒥᓲᒻᒪᑕ ᓱᓕ ᓄᓇᓕᕋᓛᖑᓂᖅᓴᓂᑦ ᒪᒃᑯᓂᖓ ᐱᔨᑦᑎᕋᕈᓐᓇᖅᑐᓂᑦ ᑖᒃᓯᓂᓪᓗ, ᐊᒻᒪᓗᑦᑕᐅᖅ 

ᐊᒥᓲᒻᒥᒻᒪᑕ ᐃᓄᐃᑦ ᐊᖅᑯᑎᔅᓴᖃᕈᓐᓇᖃᑦᑕᓐᖏᑦᑐᐃᑦ ᑕᑉᐸᐅᖓ ᒥᕝᕕᓕᐊᕈᑎᔅᓴᓄᑦ ᓇᒻᒥᓂᖃᐅᓐᖏᒻᒪᑕ ᓱᓕ 

ᐊᒥᓲᒋᓪᓗᒋᑦ ᓄᓇᓯᐅᑎᓂᑦ, ᐱᓲᓂᑎᑦ, ᓯᑭᑑᓂᑦ ᑕᒪᒃᑯᓂᖓ ᐅᖓᓯᑦᑑᑎᓪᓗᒍ ᒥᑦᑕᕐᕕᒃ. 

 

ᐊᒻᒪᓗᑦᑕᐅᖅ ᑎᒥᐅᔪᐃᑦ ᑕᒪᒃᑯᐊ ᐱᔨᑦᑎᕋᕐᓂᕐᒥᒃ ᑎᒍᒥᐊᖅᑐᖃᖅᑎᓐᓇᒍ ᐋᑦᑎᖃᑦᑕᕈᓐᓇᖅᑐᓂᒃ ᓄᓇᓕᐅᔪᓂᑦ. 

ᑕᒪᓐᓇ ᐊᔅᓱᐊᓗᒃ ᐊᖏᔪᒥᒃ ᐊᑦᑐᐃᓂᖃᖃᑦᑕᕐᖓᑦ ᐱᓗᐊᓐᖑᐊᖅᑐᖅ ᐋᓐᓂᐊᕕᓕᐊᖅᑐᓄᑦ, 

ᐋᓐᓂᐊᕕᓕᐊᕆᐊᓕᓐᓄᑦ ᐊᐅᓪᓚᓐᖐᓐᓇᖅᑐᖃᖃᑦᑕᖅᓯᒪᓂᖓ ᐱᔾᔪᑎᒋᓪᓗᒍ. ᐱᓗᐊᓐᖑᐊᕐᒥᔪᕐᓕᑦᑕᐅᖅ ᑕᐹᓂ 

ᑲᖏᖅᑐᒑᐱᒻᒥ ᐅᖓᓯᒻᒪᑦ ᒥᑦᑕᕐᕕᖓ ᑕᑉᐹᓃᓯᒪᔪᓄᑦ ᖃᐅᔨᒪᔭᐅᔪᖅ. ᑖᓐᓇ ᐅᖓᓯᓐᓂᖓ ᐱᔾᔪᑎᒋᓪᓗᒍ, 

ᐃᖏᕐᕋᔾᔪᑎᓕᓐᓄᑦ ᖃᓂᑦᑑᒐᓗᐊᑦ ᐱᔾᔪᑎᖃᓐᖏᑦᑐᓄᑦ ᐅᕝᕙᓗ ᐱᓇᐃᓗᑕᖃᖅᑐᓄᑦ ᑎᒥᒥᓄᑦ ᐅᖓᓯᑦᑑᒻᒪᑕ, 

ᐃᓛᒃ, ᐅᖓᓯᑦᑑᒻᒪᑦ ᑕᒪᓐᓇ ᐱᓇᐃᓗᑕᖃᖅᑐᓄᑦ ᑎᒥᒥᓂᑦ ᐊᑲᕐᕆᓐᖏᑦᑐᓄᑦ. 

 

ᐅᖃᖅᑏ, ᑕᒪᓐᓇ ᐱᔾᔪᑎᒋᓪᓗᒍ, ᓄᓇᓕᓐᓂ ᐱᒡᒐᓇᖅᑐᖅᓯᐅᕈᑕᐅᖃᑦᑕᕐᖓᑦ ᐱᓗᐊᓐᖑᐊᖅᑐᖅ 

ᐊᐅᓪᓚᕆᐊᓕᓐᓄᑦ ᐋᓐᓂᐊᕕᓕᐊᖅᑐᓄᑦ.  

 

ᐊᔅᓱᐊᓗᒃ ᑭᓐᖒᒪᓇᖅᑐᖅ ᑕᒪᓐᓇ ᐊᖅᑯᑎᔅᓴᐅᔪᓐᓇᖅᑐᒥᒃ ᐱᔨᑦᓯᕋᐅᑎᔅᓴᒥᒃ ᐃᖏᕐᕋᔾᔪᑎᒥᒃ ᑕᑉᐱᑲᓂ 

ᑲᖏᖅᑐᒑᐱᒻᒥ ᑭᓐᖒᒪᓇᓪᓚᕆᑦᑐᖅ, ᑭᓐᖒᒪᔭᐅᓪᓚᕆᑦᑐᓂᓗ. 

 

ᐅᖃᖅᑏ, (ᑐᓵᔨᑎᒎᓕᖅᑐᖅ) ᐊᒥᓱᑦ ᐋᓐᓂᐊᕐᕕᒃ ᓄᓇᓯᐅᑎᓖᑦ. ᐊᐃᔅᓯᐅᑕᐅᓲᑦ ᓱᓇᒃᑯᑖᓂᒃ. ᑖᓐᓇ ᓄᓇᒃᑰᕈᑦ 

ᐊᑐᖅᑕᐅᔪᓐᓇᓪᓗᐊᕐᒥᒻᒪᑦ ᐋᓐᓂᐊᕐᕕᓕᐊᕆᐊᖃᖅᑐᓄᑦ ᒥᑦᑕᕐᕕᓕᐊᕈᑕᐅᕙᓪᓗᓂ.  

ᐃᓕᑕᕆᓪᓗᒍ ᓇᓪᓕᐅᒃᑯᒫᖅᓯᐅᑏᑦ ᐱᔾᔪᑕᐅᕙᒻᒥᒻᒪᑕ ᐊᓯᖏᓪᓗ ᐃᓱᒪᒋᔭᒃᓴᐅᔪᑦ ᐋᓐᓂᐊᖅᑐᓕᕆᔨᒃᑯᑦ 

ᓄᓇᒃᑰᕈᑎᖏᑦ ᐅᓯᒡᒍᑕᐅᖃᑦᑕᕈᓐᓃᖁᔭᐅᓯᒪᒻᒪᑕᒎᖅ.  

 

(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᐱᕕᖃᖅᑎᑕᐅᒃᑲᓐᓂᕈᒪᓪᓗᖓ ᐱᔭᕇᕈᒪᓪᓗᒍ ᐊᐱᕆᕗᖓ. ᖁᔭᓐᓇᒦᒃ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᐊᐱᕆᒻᒪᑦ ᐱᐊᓂᒃᓯᔪᒪᒻᒪᑦ ᐅᖃᐅᓯᕐᒥᓂᒃ. 

ᐋᒡᒑᖅᑐᖃᖅᐸ? ᑲᔪᓯᑐᐃᓐᓇᕆᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ ᐱᔭᕇᕈᓐᓇᖅᑎᑕᐅᒐᒪ ᑕᒪᔅᓱᒥᖓ ᐅᖃᐅᓯᕆᔭᓐᓂᒃ.  

 

(ᑐᓵᔨᑎᒎᓕᖅᑐᖅ) ᑭᓯᐊᓂ ᑖᒻᓇ ᑕᐅᑐᑦᑕᐅᒃᑲᓐᓂᕆᐊᓕᒃ ᐋᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ 

ᐃᖅᑲᓇᐃᔭᖃᑎᖏᓪᓗ ᖃᓄᖅᑑᖃᑎᒌᖃᖁᓪᓗᒋᑦ ᑕᒪᑐᒪᓐᖓᑦ ᐊᑐᐊᒐᑎᒍᑦ. 

 

ᐋᓐᓂᐊᕐᕕᓕᐊᖅᐸᑦᑐᑦ ᐋᓐᓂᐊᖃᕐᒪᕆᑦᑐᑦ ᐃᓐᓇᐅᕙᒻᒪᑕ. ᐅᐱᓐᓇᖅᑑᒐᓗᐊᖅ ᒐᕙᒪᒃᑯᑦ ᓄᓇᓕᓐᓂ 

ᐅᓯᕈᑕᐅᖃᑦᑕᓂᐊᖅᑐᖅ ᐊᑐᐃᓐᓇᖃᖅᑎᓐᓂᐊᕐᒪᑕ. ᐃᓐᓇᐃᑦ ᒥᑦᑕᕐᕕᒻᒨᑦᓯᐊᖃᑦᑕᖁᓪᓗᒋᑦ 

ᐋᓐᓂᐊᕕᓕᐊᖃᓕᕌᖓᑕ. ᐊᑲᐅᓈᓕᖅᐸᑦ ᐊᐱᖅᑯᑎᖃᕐᓂᐊᖅᐳᖓ ᑕᒪᓐᓇ ᐱᓪᓗᒍ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᖁᑦᓯᑦᑐᒧᑦ, ᑕᐃᕕᑎ ᐊᕿᐊᕈᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 574 - 6(2): ᐊᑯᓂᐅᔪᒧᑦ ᐃᖅᑲᓇᐃᔭᕐᓂᕐᒧᑦ ᐃᓕᓴᕆᔭᐅᓂᖏᑦ ᖁᑦᑎᒃᑐᒥ 

(ᐊᕿᐊᕈᖅ, ᑕ)  

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᒥᓂᔅᑕᐅᖃᑎᒻᒪ ᓇᑲᓲᑉ ᐅᖃᐅᓯᕆᖅᑲᐅᔭᖓ 

ᖁᔭᓐᓇᒦᕈᒪᒐᒃᑯ ᑕᑉᐸᐅᓐᖓᕈᓐᓇᓚᐅᕐᒪᑦ ᖁᑦᑎᑦᑐᒧᑦ. ᐊᒻᒪᓗ ᒥᓂᔅᑕᐅᔪᖅ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ 

ᑕᑉᐸᐅᓐᖓᖅᑎᑦᑎᔪᐊᓐᓅᓚᐅᕐᒪᑦ ᐅᕙᑦᑎᓐᓂ. ᖁᔭᓐᓇᒦᕈᒪᑦᑎᐊᕐᒥᕙᕋ ᑕᐃᓐᓇ ᒥᓂᔅᑕᐅᔪᖅ 

ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᑕᑉᐸᐅᓐᖓᕈᓐᓇᓚᐅᕋᑦᑕᐃᓛᒃ ᑕᕝᕙᓂ ᐃᖅᑲᓇᐃᔭᖅᑎᑐᖃᕐᓂᒃ 

ᐃᓕᓴᖅᓯᔭᖅᑐᖅᓯᒪᓪᓗᑕ. ᑕᐃᑲᓂ (ᑐᓵᔨᑎᒎᓕᖅᑐᖅ) ᐃᒃᐱᐊᕐᔪᒻᒥ (ᑐᓵᔨᑎᒎᕈᓐᓃᖅᑐᖅ) 26-ᖑᑦᑕᓚᐅᖅᑯᑦ. 

ᐊᐅᓱᐃᑦᑐᕐᒥ 13, ᐊᒻᒪᓗ ᖃᐅᓱᐃᑦᑐᖅ ᑕᓪᓕᒪᓂᑦ. ᑖᒃᑯᐊ ᐃᓕᓴᕆᔭᐅᔪᐃᑦ ᐊᒥᓱᐊᓐᓅᓪᓗᑎᒃ 

ᐊᓕᐊᓇᐃᒋᑦᑎᐊᓚᐅᖅᓱᒋᑦ. ᑖᒃᑯᐊ ᐊᕐᕌᒍᓄᑦ 20 ᐅᖓᑖᓅᖓᔪᓄᑦ ᐅᖃᐅᓯᕆᐊᕐᔪᒍᒪᓪᓗᒋᑦ ᑕᐃᒃᑯᐊ 

ᑐᖔᓃᑦᑐᐃᑦ ᐅᖃᐅᓯᕆᓐᖏᒃᑲᓗᐊᕈᒃᑭᑦ ᖃᓄᐃᖅᑰᓐᖏᒻᒪᑦ. ᑖᒃᑯᐊ ᐊᕐᕌᒍᓂᑦ 20-ᓂᑦ: 

ᓇᐃᔫᒥ ᑯᓪᓗᕈᖅᑐᖅ, ᒦᑲ ᑭᒍᑦᑕᖅ ᑖᒃᑯᐊ ᑕᒪᒃᑮᒃ ᐊᐅᓱᐃᑦᑐᒥ ᐋᓐᓂᐊᕕᒻᒥ ᐃᖅᑲᓇᐃᔭᖅᑎᐅᔅᓲᔭᖅᑑᒃ-ᓚᐅᖅᑑᒃ 

-ᑐᐃᑦ 20-ᓂᑦ.  

 

ᑕᕝᕙᓂᓗ 25-ᓂᑦ ᐊᕐᕌᒍᓕᓐᓂᑦ: ᒧᐊᑎ ᐋᓗᓘ, ᓄᖅᑲᖅᓯᒪᔪᐊᓐᓅᓕᖅᓱᓂ ᐃᓕᓴᐃᔨᐅᓪᓗᓂ ᐃᑉᐱᐊᕐᔪᒻᒥ. ᕇᐱᑲ 

ᑲᓪᓗᒃ, ᖃᓐᖑᖅ ᐊᑭᑦᑎᖅ, ᐸᓂᒐ ᔫᓇᐃᓯ-ᑐᕐᖔᓗᒃ, ᑲᓛᑎᐊ ᖃᒪᓂᖅ 30 ᐊᒻᒪᓗ 35-ᖑᓚᐅᑦᑕᖅᑯᑦ. ᐊᒻᒪᓗ 

ᑖᓐᓇ ᐊᐅᓱᐃᑦᑐᕐᒦᖅᑐᖅᑕᐅᖅ ᐊᕐᕌᒍᓂᑦ 10-ᑐᐃᓐᓇᕐᓂᒃ ᐃᓕᓴᕆᔭᐅᓚᐅᖅᑑᒐᓗᐊᖅ ᑭᓯᐊᓂ ᐊᕐᕌᒍᑦ 30 

ᐅᖓᑖᓂ ᐃᓕᓴᐃᔨᐅᓯᒪᔪᖅ ᐃᓕᓴᕆᑦᑎᐊᕈᒪᒐᒃᑯ ᐊᐃᒡᒐ ᑭᒍᑦᑕᖅ. ᐃᓕᓴᐃᔨᐅᔅᓲᔭᖅᓱᓂ ᐃᓛᓐᓂᒃᑯᑦ 

ᓄᖅᑲᕆᐊᖃᖃᑦᑕᓚᐅᕐᓂᖓᓄᑦ ᐊᕐᕌᒍᓄᑦ 10-ᑐᐃᓐᓇᕐᓄᑦ ᐱᔭᐅᓚᐅᖅᓱᓂ. 

 

ᐊᒻᒪᓗ ᑖᒃᑯᐊ ᐃᓕᓴᕆᔭᐅᔾᔪᑏᑦ ᐱᔭᕇᖅᑕᐅᓯᒪᓐᖏᑦᑎᓪᓗᒋᑦ ᒥᐊᕆ ᑲᓪᓗᒃ ᐃᓕᓴᕆᔭᐅᓚᐅᖅᓯᒪᓇᓂ ᑭᓯᐊᓂ 

ᖁᓪᓕᒥ ᐃᑭᑦᑎᔨᒋᓚᐅᕋᑦᑎᒍᑦ ᑕᐃᑲᓂ ᖃᐅᓱᐃᑦᑐᕐᒥᒃ ᐊᕐᕌᒍᑦ 30 ᐅᖓᑖᓂ ᐃᓕᓴᐃᔨᐅᓚᐅᖅᓯᒪᓪᓗᓂ ᒫᓐᓇ 

ᕿᑲᑦᑎᐊᖅᑐᑯᓘᓕᖅᓱᓂ ᐊᖏᕐᕋᖓᓂ.  

 

ᑖᓐᓇᓗ ᐃᓕᓴᐃᔨᐅᑯᑖᓐᓂᖅᐹᖑᖃᑕᐅᔪᖅ ᑕᕝᕙᓂ ᐃᒃᐱᐊᕐᔪᒻᒥ ᐊᕐᕌᒍᓂᑦ 45 ᐅᖓᑖᓂ ᐃᓕᓴᐃᔨᐅᓕᖅᑐᖅ 

ᐱᐅᔪᖅ ᐃᓄᒍᖅ. ᑖᓐᓇ ᐃᓕᓴᐃᔨᐅᑯᑖᓚᐅᖅᓯᒪᓪᓗᓂ. 

 

ᐅᖃᖅᑎᑦᑎᔩ, ᐱᕕᖃᕈᒪᒐᓗᐊᖅᑐᖓ ᑖᓐᓇ ᐱᔭᕇᕈᒪᓪᓗᒍ ᐅᖃᐅᓯᕆᔭᒃᑲ ᐃᓕᔅᓯᖕᓄᑦ ᑐᔅᓯᕋᖅᐳᖓ 

ᒪᓕᒐᓕᐅᖅᑎᐅᖃᑎᓐᓄᑦ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ ᐱᔭᕇᒃᑲᓐᓂᕈᒪᒻᒪᑦ. ᐊᑭᕋᖅᑐᖅᑕᐅᓐᖏᒻᒪᑦ ᑲᔪᓯᓗᓂ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑎᒃᑳ.  

 

ᑖᓐᓇᐃᓛᒃ ᐃᓕᓴᐃᔨᐅᑯᑖᓐᓂᖅᐹᖑᖃᑕᐅᒻᒪᑦ ᐊᓕᐊᓇᐃᒋᑦᑎᐊᖅᓱᒍ ᐃᓕᓴᐃᔨ. ᐃᓚᖏᑦ ᑕᐃᑲᓃᓚᐅᖅᑐᐃᑦ 

ᐃᕐᖑᑕᖃᐅᓕᖅᑐᑦ ᐃᓕᓐᓂᐊᖅᑎᐅᒋᐊᓕᖅᑎᓪᓗᒍ ᐃᓕᓴᐃᔨᐅᓕᓚᐅᖅᓯᒪᒻᒪᑦ. ᒫᓐᓇ ᐃᕐᖑᑕᖏᓐᓂᑦ 

ᐃᓕᓴᐃᓕᖅᓱᓂ. ᐃᓄᒃᑎᑐᑦ ᐱᕕᔾᔪᐊᖅᑎᑦᑏᓐᓇᐅᔭᖅᑎᓪᓗᒍ ᐊᒃᓱᐊᓗᒃ ᐅᐱᒋᒐᒃᑯ ᑖᓐᓇ ᐱᐅᔪᖅ ᐃᓄᒍᖅ. 

 

ᑕᒫᓃᓛᒃ ᑖᒃᑯᓂᖓ ᓂᐅᕐᕈᓯᒪᓪᓗᑕ ᐊᓕᐊᓇᐃᕈᓘᔭᖃᑦᑕᕐᒪᑦ ᐃᓛᓐᓂᒃᑯᑦ ᖁᖓᑦᑎᑕᐅᖃᑦᑕᕋᑦᑕ. ᑖᒃᑯᐊ 

ᐃᖅᑲᓇᐃᔭᖅᑐᓕᕆᔨᒃᑯᑦ ᐃᖅᑲᓇᐃᔭᖅᑎᐊᓐᓄᖏᑦ ᐊᐅᓱᐃᑦᑐᒨᕆᐅᕐᒪᑕ ᐱᖃᓗᔮᓗᖕᓂᒃ ᑕᑯᓚᐅᕐᒪᑕ, 

ᐱᖃᓗᔭᑭᒃᓴᓐᖏᒻᒪᑦ ᐊᐅᓱᐃᑦᑐᖅ. ᐃᒥᑦᑎᐊᕙᐅᓂᖏᖕᓂᒃ ᑐᓴᐅᒪᒐᒥᒃ ᑕᐃᑲᓂ ᐊᓂᓪᓗᑎᑦ ᑐᔪᕐᒥᕕᐅᑉ ᓯᓚᑖᓄᑦ 

ᓂᓚᑦᑕᕆᐊᓕᓚᐅᕐᒪᑕ. ᓄᑲᕐᒪᓕ ᑕᑯᒻᒪᒋᑦ ᖃᐃᓪᓗᓂ ᐅᕙᓐᓄᑦ ᐃᒃᑯᐊᓪᓕ ᐃᖅᑲᓇᐃᔭᖅᑎᑎᑦ 

ᑕᕆᐅᖅᑐᕐᓂᐊᓯᔪᐊᓗᐃᑦ, ᑕᐃᒪ ᐊᕙᓂ ᐱᖃᓗᔭᑦᑎᐊᕙᓕᒃ. ᑕᐅᕗᓐᖓᐅᑎᑲᐅᖅᑐᓕᓚᐅᕋᑦᑎᒍᑦ ᒥᓂᔅᑕ ᓇᑲᓱᓪᓗ 

ᐱᖃᓗᔭᒃ, ᑭᓱᒥᒃ ᑕᕆᐅᕐᒥᒃ, ᐊᒻᒪ ᐱᖃᓗᔭᑦ ᐊᔾᔨᒌᓐᖏᓐᓂᖏᓐᓂᒃ ᖃᐅᔨᑎᓐᓇᓱᒃᓱᑎᒍᑦ. 

ᐃᒥᑦᑎᐊᕙᒃᑐᖅᓯᒪᓕᖅᐳᓪᓕ ᑕᐃᒃᑯᐊ ᐃᖅᑲᓇᐃᔭᖅᑎᐊᓐᓄᕗᑦ. ᖁᔭᓐᓇᒦᕌᓗᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑐᓄᓂᕐᒧᑦ, ᒥᔅ 

ᓄᑕᕋᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 575 - 6(2): ᐳᓚᕋᖃᑦᑕᕋᑖᓚᐅᕐᓂᖓ ᒥᑦᑎᒪᑕᓕᒻᒧᑦ (ᓄᑕᕋᖅ)  

 

ᐊᖓᔪᖅᑳᖅ ᑭᐅᕋᓐ ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᓇᐅᔮᕐᒦᓚᐅᖅᖢᑎᑦ ᐄᐳᕈᓪ 16-ᒥ 

ᒥᑦᑎᒪᑕᓕᖕᒧᐊᓚᐅᕐᒪᑕ ᐳᕙᒡᓗᖕᓂᐅᑉ ᒥᒃᓵᓄᑦ ᐃᑲᔪᕆᐊᖅᑐᑦ. ᑎᑭᑕᐅᓚᐅᕐᒥᒐᑦᑕ ᑕᓚᕖᓴᒃᑯᑦ 

ᑕᑯᔭᐅᖃᑦᑕᖅᓯᒪᔪᖅ ᓄᕙᖕᓂᕐᔪᐊᖅᑕᖃᖅᑎᓪᓗᒍ ᓘᒃᑖᕐᔪᐊᖅ ᑐᕇᔅ, ᓘᒃᑖᖅ ᑐᕇᓴ ᑖᒻ. ᐃᓚᖃᑕᐅᖅᑐᖅ ᓘᒃᑖᖅ 

ᕙᖕ, ᓘᒃᑖᕐᔪᐊᖅ ᓄᓇᕗᒻᒧ ᑐᖓᓕᖓ. ᒥᓂᔅᑕ ᒪᐃᓐ. ᐊᒻᒪᓗ ᓄᓇᕗᑦ ᑐᓐᖓᕕᒃᑯᑦ ᐊᒻᒪ ᐃᖅᑲᓇᐃᔭᖅᑎᖏᓐᓂᒃ. 

ᐊᒃᓱᐊᓗᒃ ᑐᓐᖓᓱᑦᑎᑕᐅᓚᐅᕐᒥᒐᑦᑕ ᒥᑦᑎᒪᑕᓕᖕᒥ ᐃᑲᔪᖅᑕᐅᔪᐊᓐᓅᖃᑦᑕᕋᑦᑕ ᖁᔭᓐᓇᒦᕆᕗᒍᑦ ᑖᔅᓱᒧᖓ 

ᓄᕙᖕᓂᕐᔪᐊᖅᑕᖃᖅᑎᓪᓗᒍ.  

 

ᒥᑦᑎᒪᑕᓕᖕᒥᐅᓪᓗ ᐅᖃᐅᑎᒋᐊᒃᑲᓐᓂᖅᐸᒃᑲ ᐃᑲᔪᖅᑕᐅᔭᖅᑐᖃᑦᑕᕆᑦᑎ ᐳᕙᒡᓗᒐᓱᒋᒍᔅᓯ 

ᖃᐅᔨᓴᖅᑕᐅᖃᑦᑕᕆᑦᑎ. ᑕᒪᓐᓇ ᓄᖑᑦᑐᓐᓇᕐᒪᑦ ᓄᓇᓕᑦᑎᓐᓂ. ᓄᕙᒡᔪᐊᕐᓇᒥᒃ ᓵᓚᖃᓚᐅᕋᑦᑕ ᑕᒪᓐᓇ 

ᐳᕙᒡᓗᖕᓂᖅ ᓄᖑᑦᑐᓐᓇᕐᒥᒐᑦᑎᒍᑦ ᓄᓇᓕᑦᑎᓐᓂ. 

 

ᐊᒻᒪᓗ ᖁᔭᓐᓇᒦᕈᒪᒻᒥᔭᕋ ᐱᓇᓱᐊᕈᓯᓐᖑᕐᒥᒻᒪᑦ ᑎᑭᑕᐅᓚᐅᕐᒥᒐᑦᑕ ᒥᓂᔅᑕ ᑯᓱᒐᖅ ᖁᔭᓐᓇᒦᖅᐸᕋ ᓄᓇᕗᑦ 

ᐃᒡᓗᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᑎᑭᓚᐅᕐᒥᒻᒪᑕ ᑲᑎᒪᔭᖅᑐᖅᖢᑎᑦ ᐄᐳᕈᓪ 23-ᒥ 25-ᒧᑦ ᐃᒡᓗᓕᕆᔨᒃᑯᓐᓂ 

ᑲᑎᒪᔨᖏᖕᓂᒃ ᑲᑎᒪᖃᑎᖃᖅᖢᑎᑦ. ᑐᑭᓯᖃᑎᒌᒃᑲᓐᓂᖅᖢᑎᑦ ᐊᒻᒪ ᑕᒪᒃᑯᓂᖓ ᐊᐱᖅᑯᑎᒋᔭᐅᖃᑦᑕᖅᑐᓂᒃ 

ᑐᓴᐅᒪᓕᖅᑎᑦᑎᒃᑲᓐᓂᖅᖢᑎᑦ ᑲᑎᒪᔨᓂᑦ ᑕᒪᒃᑯᓄᖓ. ᖁᔭᓐᓇᒦᑦᑎᐊᖅᐳᖓ ᑎᑭᑕᐅᖃᑦᑕᕋᑦᑕ ᒥᑦᑎᒪᑕᓕᖕᒧᑦ. 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒪᓕᒐᓕᐅᖅᑎ ᐸᓐᓂᖅᑑᒧᑦ, ᒥᔅ 

ᓇᑲᓱᒃ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 576 - 6(2): ᐸᓐᓂᖅᑑᕐᒥᐅᑕᖅ ᔫᓯᐱ ᐋᑯᓗᔾᔪᒃ (ᓇᑲᓱᒃ)  



ᕿᑎᖅᑰ, ᒪᐃ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᐱᒍᓱᑦᑎᐊᖅᑐᖓ ᐅᓪᓛᖅ ᓇᖏᖅᓯᒐᒪ 

ᐃᓕᓴᕆᔭᐅᒋᐊᖃᓪᓚᕆᒻᒪᑦ ᑖᓐᓇ ᐸᓐᓂᖅᑑᕐᒥᐅᑕᐅᓪᓗᓂ ᐊᕐᕌᒎᒃ ᒪᕐᕉᓐᓂᒃ ᐃᓕᓐᓂᐊᖅᑐᔅᓴᐅᓚᐅᖅᑑᒐᓗᐊᖅ 

ᓄᕙᓐᓇᕐᔪᐊᕐᒧᑦ ᐱᖓᓱᕈᓚᐅᕐᖓᑕ. ᑕᐅᕙᓂ ᐊᓪᓚᐃᑦ ᓴᓇᔪᓕᕆᓂᕐᒧᑦ ᐃᓕᓐᓂᐊᕐᕕᒻᒥ ᐋᓐᑎᐅᕆᔪᒥ 

ᖃᖓᑕᓲᕐᒥᒃ ᐊᖁᒋᐅᖅᓴᓂᐊᕐᒧᑦ ᐃᓕᓐᓂᐊᕆᐊᖅᓯᒪᓚᐅᕐᖓᑦ.  

 

ᑖᓐᓇ ᐱᔭᕇᕐᓂᖃᔪᒻᒪᑦ ᒪᕐᕌᒎᒃ ᒪᕐᕉᓕᖅᑑᖅᑲᐃ. ᑭᓯᐊᓂ ᐊᕐᕌᓂᐅᓚᐅᖅᑐᖅ ᑲᓇᐃᑎᐊᓐ ᓄᐊᑦᑯᓐᓄᑦ 

ᐊᖁᑎᒋᔭᐅᓂᕐᒧᑦ ᐃᖅᑲᓇᐃᔮᖅᑖᓚᐅᕐᒪᑦ (ᑐᓵᔨᑎᒎᓕᖅᑐᖅ) ᖃᖓᑕᓲᖅᑎᑉ ᑐᖏᓕᕆᓪᓗᓂᐅᒃ 

(ᑐᓵᔨᑎᒎᕈᓐᓃᖅᑐᖅ) ᐊᕐᕌᓂ ᐱᒋᐊᔪᔪᖅ ᐊᒻᒪ ᓯᕗᓪᓕᖅᐹᒥᒃ ᖃᖓᑕᓲᕐᒥᒃ ᐊᖁᑦᑐᓂ ᑖᓐᓇ ᐃᓅᓱᑦᑐᑯᓘᓪᓗᓂ, 

ᐃᓅᓪᓗᓂ ᐊᖏᕐᕋᒥᓄᑦ ᐸᓐᓂᖅᑑᒧᑦ ᖃᖓᑕᓚᐅᕐᖓᑦ ᓯᕙᑖᕐᕕᐅᓚᐅᖅᑐᒥ ᒪᐃ 18 ᐊᓈᓇᖓᓂᒃ 

ᐃᑭᒪᔨᐊᖃᖅᑐᓂᓗ ᐸᓐᓂᖅᑑᒧᑦ ᐅᑎᒧᓪᓗ. ᐊᒻᒪᓗ ᐸᓐᓂᖅᑑᕐᒥᐅᑕᐃᑦ ᐃᓚᖏᑦ ᐱᖃᑎᖏᓪᓗ ᖃᖓᑕᓲᒃᑯᕕᒻᒥ 

ᑐᓐᖓᓱᑦᑎᑦᑎᒋᐊᖅᑐᑦᑎᐊᓚᐅᕐᖓᑕ ᐅᐱᒋᔭᐅᓪᓗᓂ.  

 

ᑖᓐᓇ ᔫᓯᐱ ᐋᑯᓗᔾᔪᒃ. ᐅᐱᒋᑦᑎᐊᖅᑐᒍ ᐃᓕᓴᕆᔪᒪᒐᒃᑯ ᐃᓅᓱᑦᑐᑯᓗᒃ ᑖᓐᓇ ᐸᓐᓂᖅᑑᕐᒥᐅᑕᖅ. 

ᐊᖁᒍᓐᓇᖅᓯᔪᑯᓘᒻᒪᑦ ᖃᖓᑕᓲᕐᒥᒃ ᑲᓇᐃᑎᐊᓐ ᓄᐊᑦᑯᓐᓄᑦ ᐊᖁᑎᐅᖃᑕᐅᓕᖅᑐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᐅᓂᒃᑳᑦᓯᐊᕙᒻᒪᕆᐊᓗᒃ. ᒥᔅ ᓇᑲᓲᒃ, ᖁᔭᓐᓇᒦᒃ. ᐊᒻᒪᓗ ᑖᓐᓇ ᒥᔅᑕ ᖃᕝᕕᒃ 

ᐅᓂᒃᑳᕐᓂᐊᓕᕐᒥᔪᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 577 - 6(2): ᐊᑏ ᐃᐊᑦᒪᓐᑕᓐ ᐅᐃᓗᔅ! (ᖃᕝᕕᒃ)  

 

ᐊᖓᔪᖅᑳᖅ ᑖᓂᐅ ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᕕᐊᓱᒻᒪᕆᑦᑐᖓ 

ᒪᓕᒐᓕᐅᖅᑎᐅᒍᓐᓇᕆᐊᑦᓴᒪ ᑖᒃᑯᓄᖓ ᐊᖓᔪᖅᑲᐅᑏᑦ ᓯᕗᓕᐅᖅᑏᑦ ᑲᑎᒪᔨᖏᖕᓄᑦ. ᐊᐅᓪᓚᕈᓐᓇᖃᑦᑕᕋᒪ 

ᑲᓇᑕᒥ.  

 

ᐱᓇᓱᐊᕈᓯᖓᓂ ᒪᐃ 15 ᒪᐃ 18-ᒧᑦ, ᔫᑳᓐᒨᓚᐅᕋᒪ ᐅᑎᓕᕋᒪᓗ ᓄᓇᕗᒻᒧᑦ, ᐊᔪᓐᖏᑦᓯᐊᓚᐅᖅᐳᖓ 

ᑕᑯᒍᓐᓇᕆᐊᑦᓴᑦᑕ ᐊᒻᒪ ᐅᓪᓕᕈᓐᓇᕆᐊᑦᓴᒪ ᐃᐊᑦᒪᓐᑕᓐᒥ ᑕᐅᕙᓂ ᐅᓐᓄᐊᖓᓂ ᓯᕙᑖᕐᕕᒻᒥ ᐅᐸᓚᐅᕋᒪ 

ᐃᐊᑦᒪᓐᑕᓐ ᐅᐃᓗᔅ ᕼᐋᑭᖅᑏᑦ ᑕᑯᓐᓈᕆᐊᖅᑐᖅᓱᒋᑦ. ᓇᑏᑦ ᖁᓕᕇᑦᑐᐃᑦ 14-ᖓᓃᓚᐅᖅᐳᖓ. ᐊᑕᐅᓯᐊᖅ 

ᐊᔾᔨᐅᓐᖏᑦᑐᒥᒃ ᑕᑯᓐᓇᕈᓐᓇᓚᐅᕋᒪ ᐅᕙᓐᓄᑦ. ᐊᒻᒪᓗ ᑖᒃᑯᐊ ᐱᓐᖑᐊᕐᓂᖏᑦ 6-ᒦᑦᑎᓪᓗᒋᑦ 

ᓴᓚᐅᒐᓚᒐᓱᐊᓕᖅᑎᓪᓗᒋᖃᐃ ᓵᓚᐅᓐᖏᑲᓴᑦᑐᓪᓗᑭᐊᑦ. ᐃᐊᑦᒪᓐᑕᓐ ᐅᐃᓗᔅ ᐊᓱᐃᓪᓛᒃ ᓵᓚᒃᓴᖅᑕᖅᑯᐃᑦ.  

 

ᐊᑦᓱᐊᓗᒃ ᖁᕕᐊᒋᓚᐅᖅᑕᕋ ᐱᓇᓱᐊᕈᓯᕐᒥᒃ ᓵᓚᒃᓴᕋᓱᓐᓂᐊᕆᕗᐃᑦ ᐱᓐᖑᐊᕐᓂᖓ 7-ᒦᓕᖅᑎᓪᓗᒋᑦ. ᐃᐊᑦᒪᓐᑕᓐ 

ᐅᐃᓗᔅ ᕚᓐᑰᕗᒥ ᐲᖅᑎᑦᓯᓚᐅᖅᑐᐃᑦ. ᐱᓐᖑᐊᕐᓂᖏᑦ 7-ᒥ ᐲᖅᑎᑦᓯᓪᓗᑎᑦ. ᑖᒃᑯᐊᑦᑕᐅᖅ ᕚᓐᑰᕗᒃᑯᑦ 

ᐅᑎᑦᓯᐊᑲᓴᓚᐅᕋᓗᐊᖅᓱᑎᑦ ᑭᓯᐊᓂ 3-2-ᒥᒃ ᑕᐃᒫᒃ ᐃᓯᖅᓯᒪᓂᖏᑦ ᑕᐃᒪᐃᑦᑑᓚᐅᖅᐳᑦ. ᐃᐊᑦᒪᓐᑕᓐ ᐅᐃᓗᒃᑯᑦ 

ᑐᖏᓕᐊᓂ ᐱᓐᖑᐊᕐᓂᖏᑦ ᐅᖓᑖᓅᓐᖓᐅᖅᓯᒪᔪᐊᓘᑎᓪᓗᒋᑦ ᐊᑦᓱᐊᓗᖏᓛᒃ ᐊᑦᓱᕈᕐᓇᓚᐅᕐᒪᑦ. ᐊᓱᐃᓪᓛᒃ 

ᐱᒋᐊᓕᕐᖓᑕ ᑐᖏᓕᐊᓂ ᑖᒃᑯᐊ ᐃᒻᒪᑕᒃᑯᑦ ᑖᒃᑯᐊ ᑎᒍᔭᐅᒐᓚᑲᐃᓐᓇᖃᑦᑕᑕᖅᑯᐃᑦ ᑭᓯᐊᓂ ᐊᓂᒍᕐᒪᑦ ᑖᓐᓇ 

ᒪᒃᑕᐃᕙᑦᖏᓛᒃ ᐱᓯᒃᑳᖑᓂᖓᓄᑦ ᐃᒻᒪᖄ ᓯᓂᑦᓯᐊᖅᑲᐅᕗᖅ ᐅᓐᓄᒃ.  

 

ᐅᖃᖅᑎᑦᓯᔩ, ᑲᓇᑕᒥᐅᑕᐅᓪᓗᓂ ᑲᓇᑕᒥᐅᑕᐅᓪᓗᑕ ᕼᐋᑭᖅᑏᓪᓗ ᖁᕕᐊᒋᓪᓗᒋᑦ ᑖᓐᓇ ᐸᓂᑲᖅ ᐊᑦᓱᐊᓗᒃ 

ᓂᕆᐅᒋᒐᑦᑎᒍᑦ ᑲᓇᑕᒥᐅᑕᐅᓂᑦᑎᓐᓄᑦ 31-ᓂᒃ ᐊᕐᕌᒍᓂᒃ ᓂᕆᐅᑦᑐᖓᓗ ᐊᒻᒪᓗ ᐊᔪᓐᖏᑦᓯᐊᖅᑐᐃᖅᑲᐃ 

ᐃᐊᑦᒪᓐᑕᒃᑯᑦ ᐊᖏᕐᕋᐅᔾᔨᓚᖓᔪᐃᑦ ᑲᓇᑕᐅᑉ ᓄᓇᖓᓄᑦ. ᒪᑭᑕᒍᑎᒋᔪᓐᓇᕐᓂᐊᖅᑕᕗᑦ ᐅᐱᒋᔭᐅᓗᓂ 

ᐃᓕᑕᕆᔪᒪᓪᓗᒍ ᑖᒃᑯᐊ ᐃᐊᑦᒪᓐᑕᓐ ᐅᐃᓗᒃᑯᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ, ᑕᖃᒪᕙᓪᓚᐃᒻᒪᑕ ᑕᒫᓂ ᑲᓇᑕᓕᒫᒥ ᑕᑯᓐᓇᖅᑐᒥᓂᑯᓗᐊᐲᑦ.  

ᐊᑎᖁᑎᓐᓅᕐᓗᖓ. ᒪᓕᒐᓕᐅᖅᑎ ᕿᑭᖅᑖᓘᑉ ᓂᒋᐊᓄᑦ, ᒥᔅᑕ ᔪᐊᓇᓯ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 578 - 6(2): ᐊᑯᓂᐅᔪᒧᑦ ᐃᖅᑲᓇᐃᔭᕐᓂᕐᒧᑦ ᐃᓕᓴᕆᔭᐅᓂᖏᑦ ᑭᓐᖓᕐᓂ 

(ᔪᐊᓇᓯ)  

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ ᐅᖃᖅᑏ. ᐊᒻᒪᓗ ᐅᓪᓛᑰᖅᐸᒃᑲ ᑭᒻᒥᕈᕐᒥᐅᑦ ᑭᓐᖓᕐᒥᐅᓪᓗ. ᐅᖃᖅᑏ, 

ᒪᓕᒐᓕᐅᖅᑎᐅᖃᑎᒐ ᖁᑦᑎᑦᑐᒧᑦ ᖁᕕᐊᓲᑎᖃᖅᑲᐅᒻᒪᑕ ᑕᐃᒃᑯᐊ ᐃᖅᑲᓇᐃᔭᑯᑖᖃᑦᑕᖅᓯᒪᔪᐃᑦ ᓄᓇᕗᑦ 

ᒐᕙᒪᒃᑯᖏᓐᓂ. ᐊᒻᒪᑦᑕᐅᖅ ᐅᕙᖓ ᖁᔭᒋᔪᒪᓪᓗᒋᑦ ᐃᖅᑲᓇᐃᔭᖅᑐᓕᕆᔨᒃᑯᑦ ᑕᐃᑯᖓ ᑭᓐᖓᕐᓅᕈᓐᓇᓚᐅᕐᒥᒻᒪᑕ 

ᑕᒫᓂ ᒫᑦᓯᐅᑉ ᓄᓐᖑᐊᓂ 27-ᖑᑎᓪᓗᒍ ᖁᕕᐊᓲᑎᖃᕆᐊᖅᑐᖅᓯᒪᓪᓗᑎᒃ ᑭᓐᖓᐃᑦ ᐃᖅᑲᓇᐃᔭᖅᑎᖏᓐᓂᒃ. 

ᑕᒪᒃᑯᐊᓗ ᑕᓪᓕᒪᓄᓪᓗ, ᖁᓪᓕᓐᓄᓪᓗ ᐊᒻᒪᓗ ᖁᓕᓪᓗ ᑕᓪᓕᒪᓄᓪᓗ ᐃᖅᑲᓇᐃᔭᑯᑖᔅᓯᒪᔪᐃᑦ 

ᓇᓗᓇᐃᒃᑯᑕᖅᑖᓚᐅᕐᒪᑕ ᑲᑭᖅᑯᐊᖅᑖᖅᑎᑕᐅᓪᓗᑎᓪᓗ ᖁᕕᐊᓲᑎᒋᔭᐅᓪᓗᑎᑦ ᓂᕆᖃᑎᒌᑦᓱᑕ.  

 

ᑕᒪᒃᑯᐊ ᐃᖅᑲᓇᐃᔭᖅᑏᑦ ᓄᓇᓕᓐᓂ ᒐᕙᒪᒃᑯᑦ ᐱᔨᑦᓯᖅᑎᒃᑯᓐᓃᓐᖔᖅᑐᑦ ᐱᕙᓪᓕᐊᔪᓕᕆᔨᒃᑯᓐᓄᑦ 

ᐃᓕᓐᓂᐊᖅᑐᓕᕆᔨᒃᑯᓐᓂ ᐃᓄᓕᕆᔨᒃᑯᓐᓂ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂ ᑖᒃᑯᐊᓗ ᐃᓪᓗᓕᕆᔨᕐᔪᐊᒃᑯᑦ. 

ᑕᒪᒃᑯᐊ ᐊᒥᓲᒻᒪᑕ 19-ᖑᓪᓗᑎᓪᓗ ᑕᐃᓐᖏᒻᒪᕆᒃᑲᓗᐊᕐᓗᒋᑦ ᖁᔭᓐᓇᒦᕈᒪᑦᓯᐊᖅᓱᒋᑦ ᐱᔨᑦᑎᖅᓯᒪᓂᖏᓐᓄᑦ 

ᓄᓇᕗᒻᒥᐅᓄᑦ.  

 

ᐊᒻᒪᓗ ᓱᓕ ᐅᖃᖅᑏ, ᑖᒃᑯᐊ ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓕᕆᔨᖏᑦ ᐱᓕᕆᒻᒪᕆᔅᓯᒪᒻᒪᑕ ᑕᒪᓐᓇ 

ᐅᑎᖅᑎᑕᐅᒃᑲᓐᓂᖁᓪᓗᒍ ᑕᐃᑦᓱᒪᓂ ᓄᕙᔾᔪᐊᕐᓇᖅ ᓄᖅᑲᓚᐅᖅᓯᒪᒻᒪᑦ ᑕᒪᓐᓇ ᐃᓕᓴᖅᓯᖃᑦᑕᖅᓯᒪᓂᕆᔭᕗᑦ 

ᐃᖅᑲᓇᐃᔭᑯᑖᖃᑦᑕᖅᓯᒪᔪᓂᒃ.  

 

ᐸᕐᓇᓯᒪᒍᒪᓂᐊᕐᒥᒐᑦᑕᑦᑕᐅᖅ ᑭᒻᒥᕈᕐᒧᑦ ᖃᐅᔨᒪᖁᔨᓪᓗᖓ ᑭᒻᒥᕈᕐᒥᐅᓂᑦ ᑕᐃᒪᓐᓇ ᐃᓕᓴᕆᔭᐅᔾᔪᑎᑖᕐᓗᑎᓪᓗ 

ᐊᒻᒪᓗ ᖁᕕᐊᓲᑎᒋᔭᐅᓗᑎᑦ ᐃᖅᑲᓇᐃᔭᑯᑖᖃᑦᑕᖅᓯᒪᔪᐃᑦᑕᐅᖅ ᑭᒻᒥᕈᕐᒥ. ᑕᒪᓐᓇ ᑲᔪᓯᓂᖃᑦᑎᐊᓚᐅᕐᒪᑦ 

ᖁᔭᓐᓇᒦᖅᓱᒍ ᐊᒻᒪᓗ ᑕᒪᓐᓇ ᑕᑯᒥᓇᒃᑲᓂᖅᓯᒪᒻᒪᑦ ᐃᖅᑲᓇᐃᔭᖅᑎᖁᑎᑦᑎᓐᓄᑦ ᖁᔭᒋᖃᑦᑕᕆᐊᖃᕋᑦᑎᒍᑦ. 

ᖁᔭᓐᓇᒦᒃ, ᐅᖃᖅᑏ. 

 

>>ᐸᑦᑕᑐᖅᑐᑦ 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᓇᑯᕐᒦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᑎᓚᐅᕐᒥᑕ ᑲᑎᒪᓂᑦᑎᓐᓄᑦ 

ᐃᓕᑕᖅᓯᓗᑕ ᐳᓛᕆᐊᖅᓯᒪᔪᓂᒃ. ᓯᕗᓕᖅᑎ ᐊᕿᐊᕈᖅ. 

 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ ᐅᖃᖅᑏ. ᐅᓪᓛᑰᖅᐸᒃᑲ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ 

ᓄᓇᕗᒻᒥᐅᑕᐃᑦ ᓈᓚᑦᑐᑦ. ᓂᑯᕕᒃᐳᖓ ᐃᓕᓴᕆᒍᒪᓪᓗᒍ ᐃᓕᓴᕆᔭᐅᖅᑲᐅᔫᒐᓗᐊᖅ ᑖᓐᓇ ᒥᔅᑕ ᐆᓂᔅ ᑕᒡᓚᔅ 

ᑕᕝᕗᖓ ᓄᓇᕗᒻᒧᑦ ᐅᑉᐱᕆᑦᑎᐊᖅᖢᒍ ᑕᕝᕗᖓ ᐱᓕᕆᒍᒪᓂᖓ ᐃᑲᔪᕐᓂᐊᕐᓂᖓ ᓴᖅᑭᔮᑲᐅᑎᒋᒻᒪᑦ 

ᐃᓕᓴᕆᒍᒪᓪᓗᒍ ᐃᒡᓗᕐᔪᐊᑦᑎᓐᓄᑦ ᑕᕝᕗᖓ ᓄᓇᕗᒻᒧᐃᓛᒃ ᑐᓐᖓᓱᖁᑦᑎᐊᖅᐸᕋ.  

 

ᑖᒃᑯᐊᓪᓗ ᐃᓐᓇᕆᔭᕗᑦ ᑕᕝᕗᖓ ᑕᕝᕗᓐᖓᑲᓐᓂᖅᑐᐊᓐᓅᒻᒪᑕ ᑐᓐᖓᓱᖁᑦᑎᐊᖅᐸᒃᑲ ᐃᒡᓗᒥᓄᑦ ᑖᓐᓇ ᒥᔅᑕ ᓘ 

ᐱᓕᑉ, ᐊᒻᒪ ᕕᐊᑭ ᒪᐃᒃ ᑕᕝᕗᖓᑲᓐᓂᕐᒥᒻᒪᑕ ᑖᒃᑯᐊ ᐃᓕᓴᕆᒍᒪᖃᓯᐅᑎᒋᕚᒃᑲᒃ. ᖁᔭᓐᓇᒦᒃ, ᐅᖃᖅᑎᑦᑎᔩ.  

 

>>ᐸᑦᑕᑐᖅᑐᑦ 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᓇᑯᕐᒦᒃ. ᐃᓪᓗᑎᓐᓄᑦ ᑐᓐᖓᓱᒋᑦᓯ ᒥᔅᑕ ᑕᒡᓚᔅ ᓯᕗᓕᖅᐹᒥ ᑕᕝᕗᖓ 

ᓴᖅᑭᒋᐅᕐᖓᑦ ᑭᖑᓪᓕᖅᐹᖓᓂᓪᓘᓐᓃᓪᓗᑭᐊᖅ ᑕᕝᕙᓂ ᑲᑎᒪᑎᓪᓗᑕ. ᐊᒻᒪᓗ ᓱᓕ ᑲᑎᒪᓂᑎᓐᓄᑦ ᓈᓴᐅᑎᓕᒃ 

6, ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᐊᓐᓇᖓᓄᑦ ᑲᖏᖅᖠᓂᐅᑉ ᐃᒡᓗᓕᒑᕐᔪᒧᓪᓗ, ᒥᔅᑕ ᓴᒻᒧᖅᑐᖅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

ᐊᐱᖅᑯᑦ 848 - 6(2): ᖃᖓᑕᓲᒃᑯᕕᓐᓂ ᐅᐊᑦᑎᔨᖃᖅᑎᑕᐅᓂᖏᑦ (ᓴᒻᒧᖅᑐᖅ) 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᐅᖃᖅᑏ. ᐅᓇ ᓯᕗᓪᓕᖅᐸᐅᓗᒍ 

ᐊᐱᖅᑯᑎᒋᓂᐊᖅᑕᕋ ᑮᓇᐅᔭᓕᐅᕋᓱᐊᕐᓂᕐᒧᑦ ᐃᖏᕐᕋᔾᔪᑎᓕᕆᓂᕐᒧᓪᓗ. ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ 

ᑎᑎᕋᕐᕕᒋᖃᑦᑕᓚᐅᕋᒃᑯ ᐊᒻᒪᓗ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ ᓄᓇᕗᒻᒥ ᒥᕝᕕᒻᒥ ᐅᐊᑦᓯᐊᔩᑦ 

ᐱᔾᔪᑎᒋᓪᓗᒋᑦ ᐊᒻᒪᓗ ᐋᓐᓂᐊᕕᒻᒥ.  

 

ᒫᑦᓯᐅᑎᓪᓗᒍ ᑖᒃᑯᐊ ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ ᑳᓐᑐᕌᒃᑦᓴᓂᒃ ᑕᖅᑲᐅᓐᖓᐃᓚᐅᖅᓯᒪᖕᒪᑕ 

ᐅᐊᑦᓯᔨᒥᒃ ᐱᑖᕈᒪᓪᓗᑎᑦ ᑲᖏᖅᖠᓂᐅᑉ ᒥᕝᕕᐊᓂ. ᐃᐳᕉᓪ 22-ᒥ ᑖᓐᓇ ᒪᑐᓚᐅᖅᑐᖅ ᑕᖅᑭᓪᓗᐊᖃᐃ 

ᐊᓂᒍᖅᑐᖅ ᐊᒻᒪᓗ ᑕᐃᒃᑯᐊ ᑐᓴᖅᑕᕗᑦ ᐅᖃᖅᓯᒪᔪᑦ ᑖᓐᓇ ᑳᓐᑐᕌᒃᑦ ᐊᑎᓕᐅᖅᑕᐅᓚᐅᖅᑐᑦ ᒪᐃ 14-ᖑᑎᓪᓗᒍ. 

ᑎᑎᕋᖅᑕᐅᓯᒪᖕᒪᑦ ᑖᓐᓇᖃᐃ ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑭᒃᑯᑦ ᐅᐊᑦᓯᔨᐅᓂᐊᓕᕐᒪᖔᖏᑦ ᑲᖏᖅᖠᓂᐅᑉ 

ᒥᕝᕕᐊᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ ᒥᓂᔅᑕᖓᑦ, ᒥᔅᑕ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᑖᓐᓇ ᑳᓐᑐᕌᒃᑦ ᒫᓐᓇ 

ᐊᑎᓕᐅᖅᑕᐅᓂᐊᖅᑐᖅ -ᕙᓪᓕᐊᓂᐊᓕᖅᑐᖅ ᐃᓛᒃ, ᒫᓐᓇ ᓯᕗᕙᓯᓗᐊᕐᒪᑦ ᑭᒃᑯᓐᓄᑦ ᑐᓐᓂᖅᑯᑕᐅᓚᐅᕐᒪᖔᑦ 

ᑕᐃᓐᓇ ᑳᓐᑐᕌᒃᑦ ᑭᓯᐊᓂ ᐱᓕᕆᕕᒃᐳᑦ ᑕᐃᒃᑯᐊᓗ ᑳᓐᑐᕌᒃᑦᑖᖅᑎᑕᐅᓚᐅᖅᑐᑦ ᒫᓐᓇ ᐱᓕᕆᐊᖃᖅᐸᓪᓕᐊᔪᑦ 

ᐸᐃᑉᐹᓂᒃ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᒫᓐᓇᕈᓘᓚᐅᖅᑐᖅ 

ᑎᑎᕋᓚᐅᖅᑕᒃᑲ ᐅᖃᖅᓯᒪᓚᐅᖅᑐᑦ ᑕᐃᒪᓐᓇ ᐃᓄᖕᓂᒃ ᑲᖏᖅᖠᓂᕐᒥᐅᑕᓂᒃ ᐅᐊᑦᓯᔨᖃᕈᒪᓪᓗᑕ ᑕᐃᑲᓂ 

ᑲᖏᖅᖠᓂᐅᑉ ᒥᕝᕕᐊᓂ. ᑖᒃᑯᐊ ᐱᓕᕆᕕᒃᑯᑦ ᑎᑎᕋᖅᓯᒪᔭᖏᑦ ᐅᖃᖅᓯᒪᔪᑦ ᑖᓐᓇ ᑳᓐᑐᕌᒃᑦ ᑐᓐᓂᖅᑯᑕᐅᒃᐸᑦ 

ᐸᕐᓇᐅᓯᐅᕆᐊᖃᕐᓂᐊᖅᑐᑦ ᐃᓅᔭᕆᐊᖃᕐᓂᐊᕐᒪᖔᑦ ᑕᐃᒃᑯᐊ ᐅᐊᑦᓯᔩᑦ.  

 

ᑕᐃᓐᓇ ᑳᓐᑐᕌᒃᑦ ᐃᓄᒻᒥᒃ ᐅᐊᑦᓯᔨᒥᒃ ᐱᓐᖏᑉᐸᑦ ᖃᓄᖅ ᑕᐃᒪ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᔾᔪᑎᓕᕆᔨᒃᑯᓪᓗ ᒥᓂᔅᑕᖓᑦ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᑕᐃᒃᑯᐊ ᑳᓐᑐᕌᒃᑦ ᐊᒻᒪᓗ 

ᑳᓐᑐᕌᒃᑦᓴᐃᑦ ᐃᓗᓕᖃᐅᓲᖑᖕᒪᑕ ᓇᓗᓇᐃᖅᓯᒪᓪᓗᑎᒃ ᖃᑦᓯᓂᒃ ᐃᓄᓐᓂᒃ 

ᐃᖅᑲᓇᐃᔭᖅᑎᑦᑎᔭᕆᐊᖃᕐᓂᐊᕐᒪᖔᑦ. ᑕᐃᒃᑯᐊ ᐱᔭᕇᖅᑕᐅᑉᐸᑕ ᑐᓴᖅᑎᑦᑐᒪᑦᑎᐊᖅᑕᕋ ᑖᓐᓇ ᒪᓕᒐᓕᐅᖅᑎ 

ᖃᑦᑎᑦ ᐳᓴᓐᑎᒧᑦ ᐋᖅᑭᒃᓯᒪᖕᒪᖔᑦ ᐃᓅᔭᕆᐊᓖᑦ ᐊᒻᒪᓗ ᒪᓕᓐᖏᑉᐸᑕ ᖃᓄᖅ ᐱᒋᐊᖅᑕᐅᔪᓐᓇᕐᓂᐊᕐᒪᖔᖏᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᒫᑦᓯ 5-ᖑᑎᓪᓗᒍ 2024-ᒥ 

ᑎᑎᕋᖅᑕᖏᑦ ᐅᖃᖅᓯᒪᓚᐅᖅᑐᑦ ᐃᒪᐃᓕᖓᔪᖅ “ᑕᐃᒃᑯᐊ ᐊᖅᑯᓵᖅᑐᑦ ᒥᕝᕕᖕᒥᓗ ᐃᖅᑲᓇᐃᔭᖅᑐᑦ 

ᐊᑲᐅᓐᖏᓕᐅᕈᑎᖃᑲᐃᓐᓇᓚᐅᖅᓯᒻᒪᒻᒪᑦ ᐋᖏᔮᖅᑐᑦ ᐱᔾᔪᑎᒋᓪᓗᒋᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑕᐃᓐᓇ ᑲᖏᖅᖠᓂᕐᒥ ᕕᐊᑖᕐᕕᒃ ᕙᐃᓂᑖᕐᕕᒡᓗ ᖃᓄᐃᓕᐅᕈᓘᔭᕆᐊᖅᑎᑦᑎᒻᒪᖔᑦ 

ᑲᖏᖅᖠᓂᐅᑉ ᒥᕝᕕᖓᓂ? ᖁᔭᓐᓇᒦᒃ, ᐅᖃᖅᑏ. 



ᕿᑎᖅᑰ, ᒪᐃ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᐱᕙᓪᓕᐊᔪᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐅᖃᖅᑏ, ᑕᒪᒃᑯᐊ 

ᓇᓗᓇᐃᖅᐸᓪᓕᐊᖃᑦᑕᓐᖏᑕᕗᑦ ᑕᐃᓐᓇᓗ ᐱᔾᔪᑕᐅᒻᒪᖔᑦ ᕕᐊᑖᕐᕕᒃ ᕙᐃᓂᑖᕐᕕᓪᓗ. ᑕᒫᓂ ᓄᓇᕗᒻᒥ 

ᐅᐊᑦᓯᔨᖃᕆᐊᖃᖅᐸᓪᓕᐊᑐᐃᓐᓇᖅᑐᒍᑦ ᐅᓄᖅᓯᕙᓪᓕᐊᑐᐃᓐᓇᖅᑐᓂᓛᒃ ᐅᐊᑦᓯᔩᑦ 

ᖃᓄᐃᓕᐅᕈᓘᔭᖅᑐᖃᖃᑦᑕᓂᖅ ᐱᔾᔪᑎᒋᓪᓗᒍ ᑭᓯᐊᓂ ᕕᐊᑖᕐᕕᒃ ᕙᐃᓂᑖᕐᕕᓪᓘᓐᓃᑦ ᑕᐃᓐᓇ ᐱᔾᔪᑕᐅᒻᒪᖔᑦ 

ᓇᓗᔪᖓ. ᑕᐃᒃᑯᐊ ᒥᕝᕕᓕᒫᑦ ᑲᓇᑕᒥ ᑕᐃᒫᒃ ᐊᑲᐅᓐᖏᓕᐅᕈᑎᖃᖃᑦᑕᓕᖅᑐᑦ ᐅᑕᖅᑭᕕᖕᒦᑦᑐᑦ 

ᑕᐃᒪᐃᑐᐃᓐᓇᖅᖢᓂᓗ ᑲᖏᖅᖠᓂᐅᑉ ᒥᕝᕕᐊ ᑲᓇᑕᒧᑦ ᒪᓕᒃᓯᒪᑐᐃᓐᓇᕐᒪᑦ. ᑲᓇᑕᓕᒫᒥ ᑕᐃᒪᐃᑦᑑᒻᒪᑦ, 

ᑕᐃᒪᐃᑦᑑᒻᒪᑦ ᐅᐊᑦᓯᔨᑖᕆᐊᖃᖅᓯᒪᓕᖅᑐᒍᑦ ᑕᐃᑲᓂ ᑲᖏᖅᖠᓂᐅᑉ ᒥᕝᕕᐊᓂ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᐃᕕᓕᖕᒧᑦ ᒪᓕᒐᓕᐅᖅᑎ, ᒥᔅᑕ ᒪᓕᑭ. 

 

ᐊᐱᖅᑯᑦ 849 - 6(2): ᕿᓂᖅᑏᑦ ᐹᖅᓴᐃᔩᓪᓗ (ᒪᓕᑭ) 

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) ᓄᓇᓕᖕᓂ ᒐᕙᒪᒃᑯᖏᓪᓗ ᐱᔨᑦᑎᖅᑏᑦ ᒥᓂᔅᑕᖓᓐᓄᑦ ᐅᓇ 

ᐊᐱᖅᑯᑎᒋᓂᐊᖅᑕᕋ. ᐱᔾᔪᑎᒋᓪᓗᒍ ᑕᐃᒃᑯᐊ ᐸᖅᓴᐃᔨᐅᖃᑦᑕᖅᑐᑦ. ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᑕᒪᓐᓇ 

ᓂᓪᓕᐅᑎᒋᓚᐅᖅᓯᒪᖕᒥᔭᕋ ᑖᔅᓱᒧᖓ ᒥᓂᔅᑕᒧᑦ ᒪᓕᒐᓕᐅᖅᑏᑦ ᑲᑎᒪᔾᔪᐊᖅᑎᓪᓗᒋᑦ ᐊᒃᑑᕝᕙ 30, 2023-ᒥ.  

 

ᑕᐃᔅᓱᒪᓂ ᑕᒪᓐᓇ ᐅᖃᐅᓯᕆᓪᓗᒍ ᐅᖃᓪᓚᖃᑎᖃᕆᐊᓯᓚᐅᖅᑐᒍᑦ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᖕᓂᒃ 

ᓄᑖᓂᒃ ᐸᖅᓴᐃᔩᑦ ᑲᑐᔾᔨᖃᑎᒌᖏᖕᓂᒃ ᓴᖅᑮᔪᒪᓪᓗᑎᒃ ᓄᓇᕗᒻᒥ. ᐊᒻᒪᓗ ᒥᓂᔅᑕ ᓇᓗᓇᐃᖅᓯᓚᐅᕐᒥᔪᖅ 

ᑕᒪᓐᓇᒎᖅ ᐅᖃᐅᓯᕆᒃᑲᓐᓂᕈᒪᓂᐊᖅᑕᖏᑦ ᒪᐃᔭᓄᑦ.  

 

ᒥᓂᔅᑕᖃᐃ ᐅᓪᓗᒥ ᓇᓗᓇᐃᖅᓯᔪᓐᓇᖅᐹ ᖃᓄᐃᓕᖓᓕᕐᒪᖔᑦ ᑕᒪᓐᓇ ᐅᖃᐅᓯᕆᔭᕋ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᓕᖕᓂ ᒐᕙᒪᒃᑯᓂᓪᓗ ᒥᓂᔅᑕᖓᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᖅᑲᕋ ᒪᓕᒐᓕᐅᖅᑎ ᐊᐃᕕᓕᖕᒧᑦ 

ᐊᐱᖅᓱᕈᑎᖓᓂᒃ. ᑕᒪᓐᓇ ᕿᓂᖅᑐᓕᕆᓂᖅ ᑖᒃᑯᐊᓗ ᕼᐊᒻᓚᐅᔪᑦ ᐱᓕᕆᔨᐅᒻᒪᕆᖃᑕᐅᑎᓪᓗᒋᑦ 

ᕿᓂᖅᑐᓕᕆᓂᖅ ᐱᖏᓐᓇᖅᑐᓕᕆᓂᖅ ᒥᔅᓵᓄᑦ. ᑐᑭᓯᐅᒪᔭᒃᑯᑦ ᑕᒪᓐᓇ ᐅᖃᖃᑎᒌᖏᓐᓇᖅᐸᓪᓕᐊᔪᒍᑦ ᐊᒻᒪᓗ 

ᑖᒃᑯᐊᓗ ᓄᓇᕗᒻᒥ ᕼᐊᒻᓚᒃᑯᑦ ᑲᑐᔾᔨᖃᑎᒌᖏᑦ ᐃᓚᒋᔭᐅᓪᓗᑎᓪᓗ ᑕᒪᓐᓇ ᖃᓄᖅ ᐋᖅᑭᑦᓱᖅᑕᐅᒍᓐᓇᕋᔭᕐᒪᖔᑦ 

ᑕᒪᓐᓇ ᐱᕙᓪᓕᐊᒃᑲᓐᓂᕈᒫᕐᓂᐊᖅᑐᖅ ᓯᕗᓂᑦᑎᓐᓂ ᑐᑭᓯᐅᒪᔭᒃᑯᑦ. ᐅᖃᖅᑏ, ᖁᔭᓐᓇᒦᒃ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ. ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᓪᓗ ᒥᓂᔅᑕ ᑖᓐᓇ ᐱᓕᕆᐊᖑᑦᑎᐊᕈᒥᓇᖅᑐᖅ ᓄᓇᓕᖕᓂ 

ᕿᓂᖅᑐᖃᓕᕌᖓᑦ ᐊᒃᓱᕈᕐᓇᓪᓚᕆᓕᖃᑦᑕᕐᒪᑦ ᐃᓛᓐᓂᒃᑯᑦ.  

 

(ᑐᓵᔨᑎᒎᓕᖅᑐᖅ) ᑖᓐᓇ ᒥᓂᔅᑕ ᐃᖅᑲᐅᒪᔪᒃᓴᐅᕗᖅ ᑎᑎᕋᓚᐅᖅᓯᒪᒻᒪᑦ ᐸᖅᓴᐃᔩᑦ ᐱᔾᔪᑎᒋᓪᓗᒋᑦ ᓄᓇᕗᒻᒥ. 

ᑖᓐᓇ ᒥᓂᔅᑕ ᖁᔭᓐᓇᒦᕈᒪᔭᕋ ᐅᓪᓗᒥ ᖃᓄᐃᓕᖓᓕᕐᒪᖔᑦ ᐊᒻᒪᓗ ᑕᐃᒃᑯᐊ ᐅᖃᐅᓯᕆᓚᐅᖅᑕᖏᑦ ᐊᒃᓱᐊᓗᒃ 

ᐊᑑᑎᖃᓚᐅᖅᑐᑦ. ᐅᕙᓐᓄᑦ ᑎᑎᕋᕋᒥ ᒥᓂᔅᑕ ᐃᒪᓐᓇ ᑎᑎᕋᓚᐅᖅᓯᒪᔪᖅ, “ᑕᐃᒃᑯᐊ ᓄᓇᖃᖅᑳᖅᑐᕕᓂᕐᒥᒃ 

ᑲᒪᔨᐅᔪᑦ ᑲᓇᑕᐅᑉ ᒐᕙᒪᒃᑯᖏᑦ ᑮᓇᐅᔭᖅᑖᖅᑎᑦᑎᓂᐊᖅᑐᑦ ᐆᒃᑑᒻᒥᒃ ᓴᖅᑭᑦᑎᔪᓐᓇᕐᓂᐊᕐᒪᑕ ᖁᓕᑦ ᓄᓇᓕᖕᓂ. 

ᐊᖏᖅᑕᐅᑉᐸᑕ ᑖᒃᑯᐊ ᑮᓇᐅᔭᑦ. ᐊᖏᖅᑕᐅᑉᐸᑦ ᑕᐃᒃᑯᐊ ᐃᖅᑲᓇᐃᔮᑦ ᐱᔭᒃᓴᖅᑖᖅᑎᑕᐅᓂᐊᖅᑐᑦ 

ᐋᖅᑭᒃᓱᐃᔨᐅᓗᑎᒃ ᓄᓇᓕᓐᓂ ᐸᖅᓴᐃᔩᑦ ᐃᖅᑲᓇᐃᔭᖅᑎᑖᕈᓐᓇᕐᓂᐊᕐᒪᑕ ᐱᓕᒻᒪᒃᓴᐃᓗᑎᒃ 

ᐱᕙᓪᓕᐊᑎᒃᑎᓗᑎᓪᓗ.” 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᖃᓄᐃᓕᖓᓕᕐᒪᖔᑦ ᑕᒪᓐᓇ ᐊᒻᒪᓗ ᓇᓗᓇᐃᖅᓯᔪᓐᓇᖅᐸ ᓇᓕᐊᒃ ᓄᓇᕗᒻᒥ 

ᓄᓇᓖᑦ ᐆᒃᑑᒻᒥᒃ ᓴᖅᑭᕕᐅᓂᐊᕐᒪᖔᖏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᖅᑎ ᒥᓂᔅᑕᖓᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᐄ, ᐱᓕᕆᕕᒃᐳᑦ ᑲᓇᑕᐅᑉ ᒐᕙᒪᒃᑯᖏᓐᓂᒃ 

ᑮᓇᐅᔭᓂᒃ ᑐᒃᓯᕌᖃᓚᐅᖅᑐᑦ ᑮᓇᐅᔭᖃᖅᑎᑕᐅᔪᓐᓇᕐᓂᐊᕐᒪᑕ ᓄᓇᓖᑦ. ᑕᒪᓐᓇ ᓄᓇᓕᓐᓂ ᐊᑐᖅᑕᐅᒍᓇᖅᑐᑦ 

ᐊᒻᒪᓗ ᑕᐃᒃᑯᐊ ᑐᒃᓯᕋᐅᑏᑦ ᓱᓕ ᑭᐅᔭᐅᑦᓰᔭᕗᑦ ᐊᒻᒪᓗ ᑭᐅᔭᐅᒍᑦᑕ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐊᒻᒪᓗ ᑕᐃᒃᑯᐊ 

ᖁᓕᑦ ᐆᑦᑑᒻᒥᒃ ᓴᖅᑭᕕᐅᓂᐊᖅᑐᑦ ᓱᓕ ᐋᖅᑭᐊᓂᒃᓯᒪᓐᖏᑕᕗᑦ ᑭᓯᐊᓂ ᐃᖅᑲᓇᐃᔭᖃᑎᒋᓂᐊᖅᑕᕗᑦ ᑕᐃᒃᑯᐊ 

ᕼᐊᒻᓚᒃᑯᑦ ᓇᓪᓕᐊᒃ ᓄᓇᓖᑦ ᐆᒃᑑᒻᒥᒃ ᓴᖅᑭᕕᐅᓂᐊᕐᒪᖔᑦ. ᒫᓐᓇᕈᓘᓂᐊᖅᑐᑦ ᑕᒪᑐᒪᑉ ᒥᒃᓵᓄᑦ ᓄᑖᓂᒃ 

ᐱᑕᖃᓕᖅᐸᑦ ᐅᖃᐅᓯᕆᒃᑲᓐᓂᓛᖅᑕᕋ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᒪᓕᑭ.  

 

ᒪᓕᑭ: ᖁᔭᓐᓇᒦᒃ ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᒃ ᒥᓂᔅᑕ. ᑖᒃᑯᐊ ᑭᒡᒐᖅᑐᖅᑕᒃᑲ ᐱᖃᑕᐅᖁᓐᓇᐅᒐᓗᐊᖅ 

ᑕᒡᕙᓂ ᐱᓂᐊᕐᓂᖅᐸᑦ.  

 

(ᑐᓵᔨᑎᒎᓕᖅᑐᖅ) ᐅᕙᓐᓄᑦ ᑎᑎᕋᕋᒥ ᒥᓂᔅᑕ ᐅᖃᓚᐅᖅᓯᒪᔪᖅ ᑕᐃᒃᑯᐊ ᕼᐊᒻᓚᒃᑯᑦ ᑎᒥᖁᑎᖏᑦ $248,000-

ᑖᓚᐅᖅᓯᒪᔪᑦ ᓄᓇᓕᖕᓂ ᒐᕙᒪᒃᑯᓂᓪᓗ ᐱᔨᑦᑎᖅᑏᑦ ᐱᓕᕆᕕᐊᓂᑦ 2023-2024 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ 

ᐸᖅᓴᐃᔨᐅᓂᕐᒧᑦ ᐃᓕᓐᓂᐊᖅᑎᑦᑎᔪᓐᓇᕐᓂᐊᕐᒪᑕ ᓄᓇᓕᖕᓂ, ᓄᓇᓕᖕᓂ ᐃᓚᒋᔭᐅᓪᓗᑎᑦ ᑭᓐᖓᐃᑦ, ᐸᖕᓂᖅᑑᖅ, 

ᑲᖏᖅᑐᒑᐱᒃ, ᐃᖃᓗᒃᑑᑦᓯᐊᖅ, ᖁᕐᓗᖅᑐᕐᓗ.  

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐹ ᖃᔅᓯᓂᒃ ᑮᓇᐅᔭᖃᖅᑎᑕᐅᓚᐅᕐᒪᑦ ᑖᒃᑯᐊ ᐃᓕᓴᐃᔩᑦ 2024-2025 ᐊᕐᕌᒍᐊᓂ 

ᐱᓕᒻᒪᒃᓴᐃᔪᓐᓇᕐᓂᐊᕐᒪᑕ? ᐊᒻᒪᓗ ᓇᓗᓇᐃᖅᓯᓗᓂ ᓇᓕᐊᑦ ᓄᓇᓖᑦ ᐃᓕᓐᓂᐊᖅᑎᑕᐅᓂᐊᕐᒪᖔᖏᑦ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᓕᖕᓂ ᒐᕙᒪᒃᑯᖏᓪᓗ ᐱᔨᑦᑎᖅᑏᑦ ᒥᓂᔅᑕᖓᑦ, ᒥᔅᑕ ᔪᐊᓇᓯ.  

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐃᓕᓐᓂᐊᕈᑎᒃᓴᓄᑦ ᐊᑐᖅᑐᒃᓴᓂᑦ 

ᑮᓇᐅᔭᓂᑦ ᑐᓂᓯᖃᑦᑕᖅᑐᒍᑦ. ᐃᓕᓐᓂᐊᖅᑎᑕᐅᔪᓐᓇᕐᓂᐊᕐᒪᑕ ᑕᐃᒃᑯᐊ ᑐᑭᒧᐊᑦᑎᒋᔭᐅᓂᐊᖅᑐᑦ ᐊᒻᒪᓗ 

ᓄᓇᓕᖕᒥᐅᑕᐅᖃᑕᐅᔪᓂᒃ ᐃᓕᓐᓂᐊᖅᑎᑦᑎᖃᑦᑕᕈᒪᔪᒍᑦ. 

 

ᑮᓇᐅᔭᑦ ᐅᓄᕐᓂᖏᑦ ᓇᓗᓇᐃᕈᓐᓇᕐᓂᐊᖅᑕᕋ ᖃᑦᓯᓂᒃ ᑮᓇᐅᔭᖅᑖᖅᑎᑕᐅᖃᑦᑕᕐᒪᖔᑦ ᐊᒻᒪ 

ᐃᓕᓐᓂᐊᖅᑎᑦᑎᖃᑕᐅᖃᑦᑕᖅᑐᒍᑦ. ᐊᒻᒪ ᕼᐊᒻᓚᒃᑯᑦ ᐃᖅᑲᓇᐃᔭᖃᑎᒋᓂᐊᖅᑕᕗᑦ ᐊᒻᒪᓗ ᐃᓕᓐᓂᐊᖅᑎᑦᑎᔪᒪᔪᑦ 

ᑕᐃᒃᑯᐊ ᐅᕙᑦᑎᓐᓄᑦ ᓇᓗᓇᐃᖅᓯᓗᑎᒃ. 

 

ᐃᓕᓐᓂᐊᕈᑎᒃᓴᐃᑦ ᑕᒪᒃᑯᐊ ᐊᑐᐃᓐᓇᕈᐃᖅᓯᒪᔪᒪᔭᕗᑦ ᓄᓇᓕᖕᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᖃᒪᓂ’ᑐᐊᕐᒧᑦ ᒪᓕᒐᓕᐅᖅᑎ, ᒥᔅᑕ 

ᓯᒪᐃᓚᒃ. 

 

ᐊᐱᖅᑯᑦ 850 - 6(2): ᖃᓄᐃᓕᖓᓕᕐᓂᖓ ᐅᔭᕋᕐᓂᐊᕐᓂᖅ ᓄᓇᕗᒥ (ᓯᒪᐃᓚᒃ) 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᐅᓪᓛᑦᓯᐊᖅ ᐃᓘᓐᓇᓯ ᖃᒪᓂ’ᑐᐊᕐᒥᐅᓪᓗ.  

ᐅᖃᖅᑏ, ᐅᔭᕋᖕᓂᐊᕐᓂᓕᕆᓂᕐᒧᑦ ᑐᕌᖓᔪᓂᒃ ᐊᐱᖅᑯᑎᒋᔪᒪᔭᕋ. ᐅᖃᖅᑏ, ᒥᓂᔅᑕ ᖃᐅᔨᒪᔪᒃᓴᐅᕗᑦ 2024-ᒥ 

ᐅᔭᕋᖕᓂᐊᕐᓂᓕᕆᓂᕐᒧᑦ ᑲᑎᒪᕐᔪᐊᕐᓂᖃᓚᐅᕋᑦᑕ ᐄᐳᕈᓪᒥ. ᖁᕕᐊᓲᑎᒋᔪᒪᔭᒃᑲ ᑕᐃᒃᑯᐊ ᐋᖅᑭᒃᓱᐃᓚᐅᖅᑐᑦ 

ᐃᖅᑲᓇᐃᔮᓂᒃ ᓴᖅᑭᔮᖅᑎᑦᑎᔩᑦ ᐅᔭᕋᖕᓂᐊᕐᕕᖕᓂ ᐊᒻᒪᓗ ᐃᓱᒪᓕᐅᖅᑎᒋᔭᐅᖃᑦᑕᖅᑐᑦ ᒐᕙᒪᒃᑯᑦ ᐃᓗᐊᓂ. 

 

ᐅᖃᖅᑏ, ᑕᐃᒃᑯᐊ ᑐᓴᒐᒃᓴᐃᑦ ᓴᖅᑭᑕᐅᓚᐅᖅᑐᑦ ᐱᔾᔪᑎᒋᓪᓗᒋᑦ ᓇᓗᓇᕈᓐᓃᖅᑐᑦ ᑮᓇᐅᔭᓕᐅᕈᑎᒋᔭᐅᓪᓚᕆᑦᑐᖅ 

ᐅᔭᕋᓐᓂᐊᕐᕖᑦ ᑲᒻᐸᓂᓄᑦ ᐃᓄᖕᓄᒡᓗ. ᐃᓄᖕᓄᒡᓗ ᐅᓄᖅᑐᑦ ᐃᖅᑲᓇᐃᔮᑦ ᐃᓐᓄᒃᑕᐅᓯᒪᓪᓗᑎᒃ $34 ᒥᓕᐊᓐ 

ᑮᓇᐅᔭᓂᑦ 2023-ᒥ ᑮᓇᐅᔾᔭᒃᓵᖏᑦ ᑕᐃᒪᓐᓇ ᐅᓄᖅᑎᒋᓚᐅᖅᑐᑦ. $12 ᒥᓕᐊᓐ ᑮᓇᐅᔭᓂᒡᓗ 2023-ᒥ ᑕᐃᒪᓐᓇ 

ᐅᓄᖅᑎᒋᔪᓂᒃ ᓴᖅᑭᕕᐅᓚᐅᖅᖢᑎᑦ ᐱᔨᑦᑎᕈᑎᓄᑦ ᐊᑐᖅᑐᒃᓴᓂᒃ. 

 

ᑎᑎᕋᖅᑕᐅᓯᒪᖕᒪᑦ, ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐹ ᑭᓱᓂᒃ ᑐᓴᒐᒃᓴᓂᒃ ᓴᖅᑮᓚᐅᕐᒪᖔᑦ ᓄᓇᕗᑦ 

ᒐᕙᒪᒃᑯᓐᓃᓐᖔᖅᑐᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐅᔭᕋᖕᓂᐊᕐᓂᓕᕆᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅᑕ ᑕᐃᕕᑎ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᖁᕕᐊᓲᑎᒋᒻᒥᕙᕋ ᑖᓐᓇ 

ᒪᓕᒐᓕᐅᖅᑎ ᑕᒪᓐᓇ ᓴᖅᑭᒻᒪᒍ. ᑕᒪᓐᓇ ᑮᓇᐅᔭᓕᐅᕈᑎᒋᔭᐅᖃᑕᐅᔪᖅ ᐃᖅᑲᓇᐃᔭᖅᑎᒃᓴᓂᓪᓗ 

ᓴᖅᑭᑦᑎᔾᔪᑕᐅᓪᓗᑎᒃ.  

 

ᑕᐃᑲᓂ ᑲᑎᒪᕐᔪᐊᖅᑎᓪᓗᒋᑦ ᐊᑕᐅᓯᐅᓐᖏᑦᑐᓂᒃ ᓴᖅᑭᑦᑎᓚᐅᖅᓯᒪᔪᒍᑦ ᐊᒻᒪᓗ ᑕᐃᓐᓇ 

ᐅᖃᐅᓯᕆᓗᐊᓐᖑᐊᓚᐅᖅᑕᕋ ᐅᕙᓂ ᒪᓕᒐᓕᐅᕐᕕᖕᒥ ᓴᖅᑭᓚᐅᖅᑕᒃᑲ ᐅᔭᕋᖕᓂᐊᕐᓂᓕᕆᓂᕐᒧᑦ 

ᐃᓕᓐᓂᐊᕈᑎᒃᓴᐃᑦ ᐱᔾᔪᑎᒋᓪᓗᒋᑦ. ᒐᕙᒪᓕᒫᑦ ᑕᒪᓐᓇ ᐃᓚᒋᔭᐅᖃᑕᐅᔪᖅ ᐱᓗᐊᖅᖢᒋᑦ ᑕᐃᒃᑯᐊ ᐱᖓᓱᑦ 

ᐱᓕᕆᕝᕖᑦ. ᑕᒪᒃᑯᐊ ᐃᖅᑲᓇᐃᔮᑦ ᐊᑐᐃᓐᓇᕈᖅᑎᑕᐅᕙᓪᓕᐊᔪᑦ ᐅᔭᕋᖕᓂᐊᕐᕕᖕᓄᑦ ᓄᓇᕗᒻᒥᐅᓄᑦ 

ᐃᓐᓄᒃᑕᐅᖃᑦᑕᕐᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑏᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ. ᐅᖃᖅᑏ, ᐃᓱᒫᓘᑎᒋᔭᓐᓂᒃ ᐅᖃᐅᓯᖃᓚᐅᕋᒪ 

ᐅᑭᐅᒃᑯᑦ ᐃᔅᓯᕙᓂᖃᖅᑎᓪᓗᒋᑦ ᐱᒻᒪᕆᐊᓘᓂᖓᓂᒃ ᐅᔭᕋᓐᓂᐊᕋᔅᓴᐃᑦ ᐊᑑᑎᓕᓪᓚᕆᐊᓗᐃᑦ ᓄᓇᕗᒻᒥ. 

ᑕᐃᔅᓱᒪᓂ ᐃᓱᒫᓘᑎᖃᕐᓂᕋᐃᓪᓚᕆᓚᐅᕋᒪᐃᓛᒃ, ᐃᓱᒫᓗᓇᕐᓂᕋᐃᓚᐅᕋᒪ ᓄᓇᕗᒻᒥ ᓄᓇᐅᑉ ᐊᑐᖅᑕᐅᓂᖓᓄᑦ 

ᐸᕐᓇᐅᑎ. 

ᐊᒥᓱᑲᓪᓛᓗᓐᓂᒃ ᑕᐃᒪᐃᑦᑐᓂᒃ ᐊᑑᑎᖃᓪᓚᕆᑦᑎᐊᓗᓐᓄᑦ ᐅᔭᕋᓐᓂᐊᕋᔅᓴᓂᑦ ᐱᔭᐅᒍᓐᓇᐃᓪᓕᑎᑦᑎᓂᐊᓕᕐᖓᑕ.  

 

ᐅᔭᕋᓐᓂᐊᖅᑐᓕᕆᓂᕐᒥᒃ ᑲᑎᒪᕐᔪᐊᕈᑎᖃᖅᑎᓪᓗᒋᑦ ᑕᒪᓐᓇ ᖃᓄᖅ ᐅᖃᐅᓯᐅᓐᓂᕐᒪᖔᖅ ᐊᒻᒪᓗ ᖃᓄᖅ 

ᒥᓂᔅᑕᐅᑉ ᐃᓱᒪᒋᒻᒪᖔᒍ ᑕᐃᒪᐃᓕᖓᑎᓪᓗᒍ ᓄᓇᐅᑉ ᐊᑐᖅᑕᐅᓂᖓᓄᑦ ᐸᕐᓇᐅᑎᒥᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᑲᒪᔨᐅᔪᖅ ᐅᔭᕋᖕᓂᐊᖅᑐᓕᕆᓂᕐᒧᑦ, ᒥᔅᑕ ᑕᐃᕕᑎ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐄ. ᑖᓐᓇ ᐅᖃᐅᓯᐅᓚᐅᖅᑐᖅ. 

ᐊᒻᒪ ᓄᓇᕗᒻᒥ ᐸᕐᓇᐃᔨᒃᑯᑦ ᑲᒥᓴᓐᖓ ᐅᓂᒃᑳᖅᑎᖃᓚᐅᕐᒥᔪᐃᑦ ᐊᐱᖅᓱᖅᑕᐅᒍᓐᓇᖅᑐᓂᓗ 

ᑭᐅᒐᓱᐊᕈᓐᓇᖅᑐᓂᓗ ᐅᔭᕋᓐᓂᐊᖅᑎᓃᓐᖔᖅᑐᓂᑦ ᐊᐱᖅᑯᑎᕈᓘᔮᓗᓐᓂᒃ. ᐅᓂᒃᑳᖃᑦᑕᓚᐅᕐᒥᔪᑦᑕᐅᖅ ᑭᓱᓂᑦ 

ᐃᓗᓕᖃᕐᒪᖔᖅ ᑎᑎᕋᕆᐊᓐᖓᐅᑎᖏᑦ ᓄᓇᐅᑉ ᐊᑐᖅᑕᐅᓂᖏᓐᓄᑦ ᐸᕐᓇᐅᑎᔅᓴᐃᑦ ᐊᒻᒪᓗᑦᑕᐅᖅ ᖃᓄᖅ 

ᓇᐅᒃᑯᑦ ᐊᓯᔾᔨᖅᑕᐅᒍᓐᓇᕋᔭᖅᐸᓪᓚᐃᒻᒪᖔᖅ ᓇᓗᓇᐃᖅᑕᐅᓗᑎᒃ ᐃᓚᓕᐅᑎᔭᐅᒐᔭᖅᑐᓂᒃ ᓄᓇᐃᑦ 

ᐊᑐᖅᑕᐅᓂᖏᓐᓄᑦ ᐸᕐᓇᐅᑎᒥ. 

 



ᕿᑎᖅᑰ, ᒪᐃ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᒥᓱᐊᓗᓐᓂᖏᓛᒃ ᐅᖃᐅᓯᖃᖃᑦᑕᓚᐅᖅᑐᐃᑦ ᓄᓇᕗᒻᒥ ᑖᒃᑯᐊ ᐸᕐᓇᐃᔨᒃᑯᑦ ᑲᒥᓴᓐᖓ ᐅᓂᒃᑳᓚᐅᕐᖓᑕ 

ᐊᐱᖅᓱᖅᑕᐅᖃᑦᑕᖅᑐᑎᖏᓛᒃ ᐅᐸᔅᓯᒪᔪᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᒥᓂᔅᑕ ᑕᐃᒪ ᖃᐅᔨᒪᓪᓚᕆᒻᒪᑦ, ᐅᐊᑦᑎᐊᕈᐊᐃ, ᑭᕙᓪᓕᕐᒥ 

ᓄᓇᓕᖏᑦ ᑐᓐᖓᓱᑎᑦᑎᑎᑦᑎᐊᖅᓯᒪᔪᑦ ᖃᑭᒪᑦᑎᐊᕈᓐᓇᕈᑎᓂᑦ ᓴᖅᑭᖅᑕᐅᓯᒪᔪᓂᑦ ᐅᔭᕋᓐᓂᐊᖅᑎᓄᑦ, 

ᐅᔭᕋᓐᓂᐊᕐᕕᓐᓄᑦ. ᐊᒻᒪᓗᑦᑕᐅᖅ, ᐅᔭᕋᓐᓂᐊᕐᕕᒃ ᐊᕙᑎᒥ ᑲᒪᑦᑎᐊᕐᓗᓂ ᑲᒪᒋᔭᐅᒋᐊᖃᕐᖓᑦ ᖃᐅᔨᒪᔪᐃᑦ. 

ᑕᒪᒃᑯᐊ ᓇᓖᕆᓖᖅᑎᑦᑎᑦᑎᐊᕋᖅᑕᐅᒍᓐᓇᐸᓪᓚᐃᒻᒪᑕ ᖃᐅᔨᒪᒐᑦᑎᒍᑦ ᐊᒻᒪ ᖃᐅᔨᒪᒐᒪᑦᑕᐅᖅ.  

 

ᐅᖃᖅᑎ, ᐅᔭᕋᓐᓂᐊᕐᓂᕐᒥᒃ ᑲᑎᒪᔾᔪᑎᖃᕐᓂᖅ ᐊᕐᕌᒍᑕᒫᑦ ᐱᒻᒪᕆᐊᓘᖃᑦᑕᕐᖓᑦ ᐊᑐᖅᑕᐅᓗᓂ ᐊᑕᐅᓯᑐᐊᕐᒧᑦ 

ᓄᓇᓕᒻᒦᒋᐊᖃᓐᖏᑦᑑᒐᓗᐊᖅ ᐊᕕᑦᑐᖅᓯᒪᓂᕐᒥᓗ ᐊᑕᐅᓯᕐᒥᒃ. ᑭᖑᓪᓕᕐᒥᒃ ᐅᔭᕋᓐᓂᐊᕐᓂᕐᒥᒃ 

ᑲᑎᒪᕐᔪᐊᖅᑐᖃᓕᖅᑲᑦ ᑭᕙᓪᓕᕐᒦᒍᓐᓇᖅᑲᑕ ᕿᑎᕐᒥᐅᓂᓘᓐᓃᑦ ᑐᔅᓯᕋᕋᓗᐊᖅᑐᖓ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐅᔭᕋᖕᓂᐊᕐᓂᓕᕆᓂᕐᒧᑦ ᒥᓂᔅᑕᕆᔭᐅᔪᖅ, ᒥᔅᑕ ᑕᐃᕕᑎ 

ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓄᓇᕗᒻᒥ ᐅᔭᕋᓐᓂᐊᕐᓂᕐᒥᒃ 

ᑲᑎᒪᓂᖃᕐᓂᖅ ᑲᑐᔾᔨᖃᑎᒌᖃᕐᖓᑕ ᐸᕐᓇᖃᑦᑕᖅᑐᓂᑦ ᐊᑐᕐᓇᕈᖅᓴᐃᖃᑦᑕᖅᑐᓂᑦ ᑲᑎᒪᑎᑦᑎᓂᐊᓕᕋᐃᒻᒪᑕ. 

ᑲᔪᖏᖅᓴᓪᓚᕆᒍᓐᓇᑕᒃᑲ ᑕᐃᒃᑯᐊ ᑲᑐᔾᔨᖃᑎᒌᖏᑦ ᖃᐅᔨᒋᐊᖁᓪᓗᒋᑦ ᐃᖃᓗᐃᑦ ᓯᓚᑖᓄᑦ ᑲᑎᒪᓂᕐᒥᒃ. ᑭᓯᐊᓂ 

ᐃᓄᒋᐊᕌᓘᖃᑦᑕᕐᖓᑕ 300-ᖑᓗᐊᖅᑐᐃᑦ ᑲᑎᒪᔭᖅᑐᖃᑦᑕᕐᖓᑕ. ᑖᓐᓇ ᑭᓯᐊᓂ ᑕᕝᕙ ᑖᒃᑯᓂᖓ 

ᐃᓄᒋᐊᓐᓂᐊᓗᖏᓐᓂᒃ ᑕᐃᒫᒃ ᓄᓇᓕᒻᒥ ᓂᕈᐊᖅᓯᖃᑦᑕᖅᑯᑦ ᐱᕕᖃᖅᑐᓂᑦ. 

 

ᐊᓯᖏᒍᑦᑕᐅᖅ ᓴᖅᑭᔮᖅᑎᑦᑎᒐᓱᐊᓲᖑᒐᓗᐊᕐᒥᔪᒍᑦ ᐅᔭᕋᓐᓂᐊᖅᑐᓕᕆᓂᕐᒥᒃ ᐃᖅᑲᓇᐃᔮᓂᓪᓗ ᑕᒪᐅᓇ 

ᐃᖅᑲᓇᐃᔮᓂᑦ ᓴᖅᑭᔮᖅᑎᑦᑎᓂᒃᑯᑦ ᓄᓇᕗᑦ ᐊᕕᑦᑐᖅᓯᒪᓂᓕᒫᖏᓐᓂᒃ ᐊᑐᖅᑕᐅᕙᑦᑐᓂᑦ ᑕᐃᑰᓇ 

ᑕᑯᕕᔅᓴᑦᑎᐊᕙᐅᖃᑦᑕᖅᑐᐃᑦ ᑲᑎᒪᕕᐅᖃᑦᑕᖅᑐᑎᓪᓗ. ᐊᒻᒪ ᐅᐱᒍᓱᓪᓚᕆᑦᑐᖓ ᐃᑉᐸᔅᓴᖅ 

ᑐᓴᖅᑕᐅᑎᑦᑎᑦᑎᓚᐅᕋᒪ ᑲᓇᑕᐅᑉ ᒐᕙᒪᖓ ᑐᓐᖓᕕᒃᑯᓪᓗ ᓯᕗᓕᖅᑎᖏᑦ ᑲᑎᒪᖃᑎᒋᖃᑦᑕᕈᓐᓇᕐᓂᐊᓕᕋᑦᑎᒍᑦ 

ᐅᖃᐅᓯᖃᖃᑦᑕᕐᓗᑎᒃ ᓄᓇᕗᑦ ᐊᕕᑦᑐᖅᓯᒪᓂᖏᓐᓂ ᐃᓄᓐᓄᑦ ᐱᔭᔅᓴᐅᔪᓂᖏᓛᒃ ᐊᑐᐃᓐᓇᐅᔪᑦᑎᐊᕚᓘᔪᓂᑦ 

ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐊᒡᒍᒧᑦ ᒪᓕᒐᓕᐅᖅᑎᖓᑦ, ᒥᔅ ᖁᐊᓴ. 

 

ᐊᐱᖅᑯᑦ 851 - 6(2): ᕿᓂᖅᑏᑦ ᐹᖅᓴᐃᔩᓪᓗ (ᖁᐊᓴ) 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᓱᕈᒪᒻᒥᒐᒃᑯᑦᑕᐅᖅ ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᓯᕋᖅᑎᒃᑯᓐᓄᑦ 

ᒥᓂᔅᑕᐅᔪᖅ. ᐱᖏᓐᓇᖅᑐᓕᕆᔨᒃᑯᓐᓂ ᐱᔾᔪᑎᖃᕆᓪᓗᓂ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᒫᓐᓇ ᐊᑲᐅᓈᕐᓂᖓᓂᒃ 

ᖁᔭᓕᒍᒪᔪᖓ, ᐃᓛᒃ, ᐃᓕᓴᖅᓯᒍᒪᔪᖓ ᑮᓇᐅᔾᔭᒃᓴᓇᑎᒃ ᐃᖏᕐᕋᓯᒋᐊᖅᑳᖃᑦᑕᖅᑐᓂᑦ ᓄᓇᕗᒻᒥ 

ᐊᑦᑕᓇᖅᑐᒦᓕᖅᑎᐸᑦᑐᑎᓪᓗ ᓄᓇᒥ ᐃᒫᓂᓗ ᑐᐊᕕᕐᓇᖅᑐᖃᖅᑎᓪᓗᒍ. 

 

ᐅᖃᖅᑏ, ᒥᓂᔅᑕ ᑕᐃᒪ ᖃᐅᒪᒻᒪᑦ ᐱᓕᕆᕕᖓ ᐊᐅᓚᑦᑎᖃᑦᑕᕐᖓᑦ ᓄᓇᓕᓐᓂ ᑐᓐᖓᕕᖃᖅᑐᓂᒃ ᐸᖅᓴᐃᔨᓄᑦ 

ᐃᑲᔫᑎᓂᑦ ᐊᑐᐊᒐᖓᓂᒃ. ᑮᓇᐅᔭᖃᖅᑎᑦᑎᓲᖑᒻᒪᑕ ᑕᕝᕙᓂ ᐱᑕᖃᕆᐊᖃᓪᓚᕆᑦᑐᓂᑦ. ᑖᓐᓇ ᐊᑐᐊᒐᖅ 

ᑭᖑᓪᓕᖅᐹᒥᒃ ᓄᑖᕈᕆᐊᖅᑕᐅᓚᐅᖅᓯᒪᓐᓂᕐᖓᑦ 2017-ᖑᑎᓪᓗᒍ ᔮᓐᓄᐊᓕᒥ. ᐊᒻᒪᓗ ᐃᓱᓕᔪᓪᓗᓂ ᐄᐳᕈᓪ 20, 

2022-ᒥ. ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᑳ ᖃᖓ ᑖᓐᓇ ᐊᑐᐊᒐᖅ ᓄᑖᕈᕆᐊᖅᑕᐅᓚᐅᕐᒪᖔᖅ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᑯᓐᓄᑦ, 

ᒥᓂᔅᑕ ᔪᐊᓇᓯ. 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᑖᓐᓇ ᒪᓕᒐᓕᐅᖅᑎᐅᖃᑎᒐ ᐊᐱᖅᓱᕐᒥᒻᒪᑦ 

ᐱᖏᓐᓇᖅᑐᓕᕆᓂᐅᑉ ᒥᔅᓵᓄᑦ. ᖁᔭᓐᓇᒦᕈᒪᑦᓯᐊᕆᕙᒃᑲᑦᑕᐅᖅ ᕿᓂᖅᑐᓕᕆᓂᕐᒥᒃ ᐸᖅᓴᐃᓕᕆᓂᕐᒥᒃ ᐊᒻᒪ 

ᑕᒪᒃᑯᐊ ᐱᖏᓐᓇᖅᑐᓕᕆᓂᖅ ᐃᑲᔪᖅᑎᒋᔭᐅᖃᑦᑕᓪᓚᕆᑦᑐᐃᑦ ᓄᓇᓕᓐᓂ ᑕᒪᒃᑯᐊ 

ᐃᑲᔪᖅᑐᒃᑲᓐᓂᕈᒥᓇᖃᑦᑕᖅᑯᑦ.  

 

ᑖᓐᓇᓗ ᓄᓇᕗᒻᒥ ᐱᖏᓐᓇᖅᑐᓕᕆᔨᒃᑯᑦ, ᐃᓛᒃ, ᑐᐊᕕᕐᓇᖅᑐᓕᕆᓂᕐᒧᑦ (ᑐᓵᔨᑎᒎᓕᖅᑐᖅ) ᓄᓇᕗᒻᒥ 

ᑐᐊᕕᕐᓇᖅᑐᓕᕆᓂᕐᒥᒃ ᐊᐅᓚᑦᑎᔨᖏᑦ (ᑐᓵᔨᑎᒎᕈᓐᓃᖅᑐᖅ) ᐅᓐᓄᐊᓕᒫᖅ ᐅᓪᓗᓕᒫᖅ 365 ᐅᓪᓗᐃᑦ ᑖᓐᓇ 

ᐅᖄᓚᐅᑎᖃᖅᑐᖅ, ᐅᖄᓚᐅᑎᖃᕐᒪᑦ. ᑕᕝᕗᖓ ᖃᐅᔨᒪᔭᐅᒃᑲᓐᓂᖁᓪᓗᒍ 1-800-693-1666. ᑖᒃᑯᐊᓗ 

ᓄᓇᓕᓐᓂ ᕿᓂᖅᑐᓕᕆᔨᐅᖃᑦᑕᖅᑐᓄᑦ ᖃᐅᔨᒪᔭᐅᑦᓯᐊᖅᑐᖅ ᓇᓗᓇᓐᖏᑦᑐᖅ. 

 

ᑭᓯᐊᓂ ᑕᐃᓐᓇ ᐊᑐᐊᒐᖅ, ᐄ, ᓄᑖᓐᖑᕆᐊᕋᓱᐊᖅᓯᒪᓕᕋᑦᑎᒍᑦ ᑕᐃᑲᓂ 2023-2024-ᒥ ᐱᒋᐊᖅᓱᑕ. ᑖᓐᓇᓗ 

ᓂᕆᐅᑦᑐᒍᑦ ᑕᐃᑰᓇ ᑲᑐᔾᔨᖃᑎᒌᓐᓂᖅ ᐱᓕᕆᖃᑎᒌᓐᓂᕆᔭᕗᑦ ᓄᓇᕗᑦ ᑐᓐᖓᕕᒃᑯᓪᓗ ᐃᓛᒃᑰᖓᔪᖅ 32 

ᒪᓕᓪᓗᒍ, ᑕᒪᓐᓇ ᕿᒥᕐᕈᔭᐅᕙᓪᓕᐊᒻᒪᑦ ᐊᒻᒪᓗ ᓂᕆᐅᑦᑐᖓ ᐋᖅᑭᒋᐊᕈᑎᑦᓴᓂᓪᓗ ᐅᕝᕙᓘᓐᓃᑦ 

ᓄᑖᕈᕆᐊᕈᑎᑦᓴᐅᒐᔭᖅᑐᓄᑦ ᑐᓴᒃᑲᓐᓂᕈᒪᓯᒪᒻᒥᒐᑦᑕᑦᑕᐅᖅ ᕼᐊᒻᓚᒃᑯᓐᓂ ᑕᒪᓐᓇ ᑖᓐᓇ ᐊᑐᐊᒐᖅ ᖃᓄᖅ 

ᐊᐅᓚᑕᐅᒻᒪᖔᖅ ᑭᓯᐊᓂ ᑐᑭᓯᒋᐊᒃᑲᓐᓂᕈᒪᓂᐊᕆᓪᓗᑕ. ᑕᒪᓐᓇ ᓱᓕ ᐱᓕᕆᐊᕆᔭᕗᑦ ᐊᒻᒪᓗ 

ᑐᓴᖅᑎᑦᓯᖃᑦᑕᕈᒫᕐᓂᐊᖅᑯᖓ ᖃᖓ ᐃᓱᓕᒍᒫᒻᒪᖔᖅ. ᑭᓯᐊᓂ ᐱᕙᓪᓕᐊᒃᑲᓐᓂᖅᓯᒪᔪᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅ ᖁᐊᓴ. 

 

ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ ᒥᓂᔅᑕ ᑕᒪᑐᒥᖓ ᐋᖅᑭᒋᐊᖅᓯᕙᓪᓕᐊᓂᕐᒥᒃ ᐱᓕᕆᐊᖃᕐᒪᑕ. 

ᐋᖅᑭᒋᐊᕆᐊᖃᕐᓃᑦ ᐱᑕᖃᐃᓐᓇᐅᔭᕐᓂᐊᕐᒪᑕ ᓈᒻᒪᖕᓂᖅᓴᒧᑦ ᐊᑐᕈᑎᒃᓴᐃᑦ. 

 

(ᑐᓵᔨᑎᒎᓕᖅᑐᖅ) ᐃᓱᒫᓘᑏᑦ ᐃᓱᒫᓗᓐᓂᕋᖅᑕᐅᔪᓂᒃ ᐅᖃᐅᔾᔭᐅᕋᑖᔪᒻᒥᒐᒪ ᓴᓂᕋᔭᓐᓂ ᐸᖅᓴᐃᔨᒃᑯᖏᓐᓄᒃ. 

ᓯᑭᑑᖓᒡᒎᖅ ᐊᑐᖅᑕᐅᖃᑦᑕᓲᖅ ᐸᖅᓴᐃᔾᔪᑕᐅᓪᓗᓂ ᐃᑭᑦᑐᒧᑦ ᓱᕋᓐᓂᒥᒻᒪᑦ ᐃᑭᑦᑐᓂ. ᑐᑭᓯᓯᒪᔪᖓ ᑖᓐᓇ 

ᓯᑭᑑᕆᔭᐅᔪᕐᖏᓛᒃ ᐸᖅᓴᐃᔨᓄᑦ ᐱᒋᔭᐅᓐᓂᕐᖓᑦ. 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᖃᑦᑎᓂᒃ ᑮᓇᐅᔭᓂᑦ ᐱᑎᑦᑎᕙᒻᒪᖔᖅ ᐱᓕᕆᕕᖓ ᐃᖏᕐᕋᔾᔪᑎᑖᕈᑎᔅᓴᓂᒃ 

ᓄᓇᓕᓐᓂ ᐸᖅᓴᐃᔨᒃᑯᑦ ᑲᑐᔾᔨᖃᑎᒌᖏᖕᓄᑦ? ᐊᒻᒪᓗᑦᑕᐅᖅ, ᓇᓗᓇᐃᖅᓯᒍᓐᓇᖅᑳ ᖃᓄᖅ 

ᑐᔅᓯᕋᖅᐸᓪᓕᐊᒍᓐᓇᕐᒪᖔᑕ ᓄᓇᓕᓐᓂ ᐸᖅᓴᐃᔩᑦ ᐃᑲᔪᖅᑕᐅᒍᒪᓗᑎᒃ? ᓱᓇᒃᑯᑖᖏᑦ ᐊᓯᐅᑲᓪᓚᓂᖅᑲᑕ, 

ᐅᕝᕙᓘᓐᓃᑦ ᓱᕋᑦᑎᐊᒻᒪᕆᒃᑲᓪᓚᓂᖅᑲᑕ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᕆᔭᐅᔪᖅ ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᑯᓐᓄᑦ, 

ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᑐᐊᒐᕐᒥᒃ ᑖᓐᓇ ᕿᒥᕐᕈᓂᕗᑦ 

ᑕᒪᒃᑯᓂᖓ ᑲᒪᖃᑦᑕᓂᐊᖅᑐᑦ ᒪᓕᒐᓕᐅᖅᑎᐅᑉ ᐅᖃᐅᓯᕆᕋᑖᖅᑕᖏᓐᓂᒃ. ᐊᒻᒪ ᐅᖃᖅᑏ, ᐊᑐᐊᒐᕐᒥᒃ 

ᐋᖅᑭᔅᓯᓯᒪᔪᒍᑦ ᓇᓗᓇᐃᖅᑐᐃᓯᒪᔪᓂᑦ ᑭᓱᓄᑦ ᑮᓇᐅᔭᓂᑦ ᑐᔅᓯᕋᕈᓐᓇᕐᒪᖔᑕ ᐸᖅᓴᐃᔩᑦ. ᐊᒻᒪᓗᑦᑕᐅᖅ, 

ᕿᒥᕐᕈᐊᖅᑕᐅᖃᑦᑕᓲᑦ ᐃᓛᒃᑰᑦ.  

 

ᐊᒻᒪᓗ ᐅᖃᖅᑏ, ᐅᕙᖓ ᑐᑭᓯᓯᒪᔭᖓᒍᑦ ᐱᑕᖃᕐᒥᔪᖅ ᐊᑭᑐᔪᖅᑐᖅᑐᒥᓂᕐᓂᒃ ᓱᓇᒃᑯᑖᓂᒃ ᓯᑭᑑᓂᒃ 

ᐃᓚᖃᖅᑐᓂᒃ ᐊᒻᒪᓗᑦᑕᐅᖅ ᑎᓴᒪᓕᓐᓂᒃ ᐃᖏᕐᕋᔾᔪᑎᓂᒃ ᐱᔾᔪᑎᔅᓴᖏᓐᓂᒃ ᐸᖅᓴᐃᔩᑦ ᑭᓯᐊᓂ ᒫᓐᓇ ᓄᓇᓕᓐᓂ 

ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ ᐊᓯᓃᖃᑦᑕᕆᐊᖏᑕ ᑕᐅᖅᓰᖃᑦᑕᕆᐊᖏᑕ ᖃᐅᔨᒪᓐᖏᑕᒃᑲ ᑕᒪᓐᓇ 

ᐋᖅᑭᔅᓯᒪᒻᒪᖔᖅ. ᑕᕝᕘᓇ ᐅᕙᒍᑦ ᐊᑐᐊᒐᖓᒍᑦ ᐱᔭᔅᓴᐅᒻᒪᖔᑕ ᒫᓐᓇ ᑐᑭᓯᓇᓐᖏᒻᒪᑦ ᐃᓛᒃᑯᑦ ᑭᓯᐊᓂ ᑕᒪᒃᑯᐊ 

ᕿᒥᕐᕈᐊᖅᑕᐅᓚᐅᖅᑐᑎᒃ ᐊᖏᖅᑕᐅᖃᑦᑕᕐᖓᑕ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐸᖓ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑦ. ᒥᔅ ᖁᐊᓴ. 

ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᒃ ᒥᓂᔅᑕ. ᑕᒪᒃᑯᐊ ᐱᖏᓐᓇᖅᑐᓕᕆᔩᑦ ᐱᕐᔪᐊᖑᑎᓪᓗᒋᑦ 

ᐊᑐᕆᐊᖃᖅᑕᖏᓐᓂᒃ ᐱᖃᖅᑎᑕᐅᔭᕆᐊᖃᖅᑰᔨᒻᒪᕆᖃᑦᑕᖅᑐᑦ ᐱᖏᓐᓇᖅᑐᓂᒃ ᕿᓂᖅᑎᐅᔪᐃᑦ ᓇᒻᒥᓂᒃ 

ᐃᖏᕐᕋᔾᔪᑎᒥᓐᓂᒃ ᐊᑐᖃᑦᑕᖅᑎᓪᓗᒋᑦ ᑖᒃᑯᐊᑦᑕᐅᖅ ᐱᖏᓐᓇᖅᑐᓕᕆᔩᑦ 

ᐱᖃᖅᑎᑕᐅᖃᑦᑕᕆᐊᖃᕈᒥᒋᒐᓗᐊᖅᖢᒋᑦ.  

 

(ᑐᓵᔨᑎᒎᓕᖅᑐᖅ) ᒫᓐᓇ ᑕᕝᕙᓂ ᑕᖅᑭᑎᓐᓂ ᖃᑦᑎᒻᒪᕇᒃᑭᐊᖅ ᒐᕙᒪᑐᖃᒃᑯᑦ ᒥᓂᔅᑕᖏᑦ ᓄᓇᕗᒻᒧᑦ 

ᐳᓛᕆᐊᔪᒻᒥᒻᒪᑕ ᐅᑭᐅᖅᑕᖅᑐᖅ ᓇᒻᒥᓂᕆᔭᐅᓂᖓᓂᒃ ᓇᓗᓇᐃᖅᓯᔭᖅᑐᖅᓯᒪᓪᓗᑎᒃ. ᑐᓴᖅᑕᐅᑎᑦᑎᔾᔪᑎᖓ 

ᐅᖃᐅᓚᐅᖅᑐᐃᑦ ᑲᓇᑕᐅᑉ ᒐᕙᒪᖓᒎᖅ ᐱᑎᑦᑎᖃᑦᑕᓂᐊᕐᖓᑦ 218-ᒥᓕᐊᖏᓐᓂ ᐊᕙᑎᓂᒃ ᐊᕐᕌᒍᓂᒃ. 

ᐆᒧᖓᒎᖅ ᐅᖃᓕᒫᕐᓗᒋᑦ, “ᐅᑭᐅᖅᑕᖅᑐᒥ ᑐᑦᑕᕐᕕᖏᓐᓂᒃ ᐊᐅᓚᑦᑎᓂᕐᒧᑦ ᖃᐅᔨᒪᑦᑎᐊᓂᖅᓴᐅᒐᓱᓪᓗᑎᒃ 

ᑲᓇᑕᒧᑦ ᐱᒋᔭᐅᒻᒪᑦ ᐅᑭᐅᖅᑕᖅᑐᖅ. ᐊᒻᒪ ᐊᕐᕌᒍᓕᒫᖅ ᐃᓗᐊᓂ ᐅᑭᐅᖅᑕᑐᒦᕋᔭᖃᑦᑕᓂᖅᓴᐅᒍᒪᓪᓗᑎᒃ 

ᐊᒻᒪᑦᑕᐅᖅ ᑮᓇᐅᔭᓂᒃ ᐃᓕᐅᖅᑲᐃᓗᑎᒃ ᐊᑕᐅᓯᐅᓐᖏᑦᑐᒧᑦ ᐊᑐᖅᑕᐅᒍᓐᓇᖅᑐᓂᒃ ᐱᖁᑎᓂᒃ 

ᐊᑐᖅᑕᐅᒍᓐᓇᕋᔭᕐᒥᔪᓂᒃ ᓄᓇᕗᒻᒥᐅᓄᑦ ᓄᓇᖃᖃᖅᑳᖅᑐᒥᓂᕐᓄᑦ ᐊᒻᒪᓗ ᓄᓇᓕᖏᓐᓄᑦ.”  

 

ᐅᖃᖅᑏ, ᓴᓐᖏᓈᓪᓚᕆᑦᑐᒍ ᑮᓇᐅᔭᓂᒃ ᐃᓕᐅᖅᑲᐃᖃᑦᑕᖅᑲᑕ ᑕᐃᒫᒃ ᐃᑲᔪᖅᓯᓪᓚᕆᑦᑕᒃᑲ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᑳ ᖃᓄᑎᒋᒃ ᑖᒃᑯᐊ ᐃᑲᔪᖅᓰᔾᔪᑎᐅᓂᐊᖅᑐᐃᑦ ᑐᑦᑕᕐᕖᑦ ᐱᐅᓯᕚᓪᓕᑎᑦᑎᓂᐊᕐᒪᖔᑕ 

ᐊᐅᓚᓂᕆᕙᑦᑕᖏᓐᓂᒃ ᐸᖅᓴᐃᔩᑦ ᑲᑐᔾᔨᖃᑎᒌᖏᑦᑕ ᓄᓇᕗᒻᒥ? (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕᒋᔭᐅᔪᖅ ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᑯᓐᓄᑦ, 

ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᖅᑕᕋᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ 

ᑕᐃᒫᒃ. ᐅᖃᖅᑏ, ᖃᓄᐃᑦᑐᑐᐃᓐᓇᑦᑎᐊᑦ ᐱᖁᑎᑖᕈᑎᔅᓴᐃᑦ ᑮᓇᐅᔭᑦ ᐊᑎᓕᐅᖅᑕᐅᖃᑦᑕᓲᖑᒻᒪᑕᐃᓛᒃ ᑕᐃᒫᒃ 

ᑭᓱᑐᐃᓐᓇᕐᒧᑦ ᑐᕌᖓᓪᓗᑎᒃ ᑭᖑᓪᓕᖅᐹᒥ ᐱᔭᕆᐊᑐᖃᑦᑕᖅᑐᖅ ᐊᑐᕋᓱᑦᑐᒋᑦ ᐸᖅᓴᐃᓂᕐᒧᑦᑕᐅᖅ 

ᑕᐃᒪᐃᑐᐃᓐᓇᐸᒃᑭᓪᓗᓂ. ᑕᐃᒫᒃ ᑕᕝᕙ ᒐᕙᒪᕗᑦ ᐅᖃᖃᑎᖃᖃᑦᑕᖅᑯᖅ ᐊᓯᖏᓐᓂᒃ 

ᐊᐅᓚᑦᑎᔨᐅᖃᑕᐅᔪᓂᑦᑕᐅᖅ.  

 

ᐸᖅᓴᐃᔪᓕᕆᓂᕐᓕ ᐱᓪᓗᒍ, ᐱᓕᕆᖃᑎᖃᕋᓱᑉᐸᑦᑐᒍᑦ ᑕᐃᒃᑯᓂᖓ ᐅᓇᓕᔅᓴᓂᒃ ᐅᐊᑦᑎᖃᑦᑕᓲᓂᒃ 

ᐱᖁᑎᖃᕐᒥᒻᒪᑕᑦᑕᐅᖅ ᐊᑐᖅᑕᐅᑎᑕᐅᖃᑦᑕᓲᖑᓪᓗᑎᓪᓗ ᐃᓛᒃᓂᒃᑯᑦ ᐸᖅᓴᐃᔪᖃᖅᑎᓪᓗᒍ ᑖᓐᓇ 

ᐆᑦᑑᑎᒋᑐᐃᓐᓇᕐᓗᒍ. ᑕᒪᒃᑯᐊ ᐱᖁᑎᕗᓂᓛᒃ ᐊᑐᖅᑕᐅᓂᖅᐹᖑᑎᖁᕙᑦᑕᕋᓗᐊᕗᑦ ᑕᐃᓐᓇᓗ 

ᑐᓴᖅᑕᐅᑎᑦᑎᔾᔪᑕᐅᓚᐅᖅᑐᖅ ᑕᑯᓛᑐᐃᓐᓇᕋᑦᑎᒍ ᖃᓄᐃᓕᖓᓛᕐᒪᖔᖅ. ᑕᐃᒃᑯᐊ ᐱᖁᑏᑦ ᓴᓇᔭᐅᓯᒪᓕᖅᑲᑕ 

ᑲᓇᑕᐅᑉ ᒐᕙᒪᒃᑯᖏᓐᓄᑦ ᖃᐅᔨᓛᖅᑯᒍᑦ ᖃᓄᐃᒻᒪᖔᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐅᖅᑯᕐᒥᐅᑦ ᒪᓕᒐᓕᐅᖅᑎᖓ, ᒥᔅ 

ᕿᓕᖅᑎ. 

 

ᐊᐱᖅᑯᑦ 852 - 6(2): ᐋᓐᓂᐊᔪᓄᑦ ᓄᓇᓯᐅᑎᑯᑖᑦ ᓄᓇᓕᓐᓂ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ ᐅᖃᖅᑎᑦᑎᔩ. ᒫᓐᓇ ᐅᖃᐅᓯᕆᖅᑳᕐᓗᒍ ᑕᐃᒪ ᐃᓛᒃ ᓇᓗᓇᐃᖅᓯᖅᑲᐅᒐᒪ 

ᐅᖃᐅᓯᖃᖅᑐᖓ ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᑭᓯᐊᓂ ᐃᑲᔪᖅᑎᒋᔪᒪᓪᓗᒍ ᑖᕙᓂ ᐱᓕᕆᔨᐅᔪᓄᑦ 

ᓂᓪᓕᐊᒍᔾᔨᑲᓐᓂᖁᓪᓗᒍ ᑕᐃᒪᓐᓇ ᑐᑭᖃᖅᑎᓪᓗᐊᑲᓐᓂᖅᑲᐅᒐᒃᑯ ᑭᓯᐊᓂ ᑖᓐᓇ ᐊᐱᖅᓲᑎᒋᔪᒪᒐᒃᑯ ᓯᕗᓕᖅᑎᒧᑦ 

ᒥᓂᔅᑕᐅᓪᓗᓂ ᐊᖏᔪᖅᑳᖃᕐᕕᒻᒥ ᐊᐱᖅᓱᕈᒪᓪᓗᒍ ᑕᒪᔅᓱᒧᖓ ᓂᓪᓕᐊᔾᔪᑎᒋᖅᑲᐅᔭᓐᓄᑦ.  

 

ᑖᓐᓇ ᑐᑭᓕᐊᖅᓯᑎᒃᑲᓐᓂᕈᒪᑐᐃᓐᓇᖅᑐᒍ ᐅᖃᐅᓯᕆᕙᕋ ᐃᑲᔪᖅᑎᑖᕆᔪᒪᓪᓚᕆᒃᑲᒃᑭᑦ ᑕᒪᔅᓱᒧᖓ ᒥᓂᔅᑕ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᑭᓯᐊᓂ ᓴᖑᓯᒪᔪᖓ ᒐᕙᒪᓕᕆᔨᒃᑯᓐᓄᑦ ᒥᓂᔅᑕᖓᓐᓄᑦ. 

ᐅᖃᖅᑏ, ᓯᕗᓕᖅᑎ ᓇᓗᓇᐃᖅᓯᓚᐅᖅᓯᒪᒻᒪᑦ ᑕᐃᑲᓂ ᐅᖃᐅᓯᖃᑦᑐᓂ ᒫᔅᓯᐅᑎᓪᓗᒍ ᐱᔾᔪᑎᖃᖅᑐᓂ ᑕᒪᒃᑯᓂᖓ 

ᐃᓛᒃ ᐅᕙᖓ ᓇᓗᓇᐃᖅᓯᓚᐅᖅᓯᒪᒐᒪ ᐃᒫᖔᖅ ᐃᖏᕐᕋᔾᔪᑎᒥᒃ ᑭᓐᖑᒪᓇᖅᑐᖃᓪᓚᕆᓐᓂᖓᓂᒃ ᐃᓐᓇᐃᑦ 



ᕿᑎᖅᑰ, ᒪᐃ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐱᔨᑦᑎᕋᖅᑕᐅᔾᔪᑎᔅᓴᖓᓂᒃ ᑕᑉᐱᑲᓂ ᑲᖏᖅᑐᒑᐱᒻᒥ. ᐱᔾᔪᑎᒋᓪᓗᒍ ᐱᑕᖃᓐᖏᑎᐊᒻᒪᕆᓂᕆᔭᖓᓄᑦ ᓄᓇᓕᓐᓂ. 

ᒫᓐᓇᐅᔪᒥ ᒫᓐᓇᐅᓯᒪᔪᒥᒃ ᓯᕗᓕᖅᑎ ᓇᓗᓇᐃᖅᓯᔪᒻᒪᑦ ᑕᓪᓕᒪᐃᑦ ᓄᓇᓖᑦ ᑐᓂᔭᐅᒐᔭᕆᐊᖏᓐᓂᒃ 

ᐱᓕᕆᐊᖃᖅᐸᓪᓕᐊᓂᐊᖅᑐᓂᒃ ᐊᐅᔭᐅᓂᐊᖅᑐᒧᑦ ᓇᒧᓐᖓᑐᔅᓴᐅᒻᒪᖔᑕ ᑕᐃᒃᑯᐊ ᐅᓯᔪᓐᓇᖅᑐᐃᑦ ᐃᓄᓐᓂᒃ 

ᑕᒫᓂ ᐊᐅᔭᐅᓂᐊᖅᑐᒧᑦ.  

 

ᑕᒪᓐᓇ ᖁᕕᐊᒋᓪᓚᕆᔅᓯᒪᔭᕋ ᐸᕐᓇᒍᑎᒋᓯᒪᔭᖓ ᑕᐃᑲᓂ ᒫᔅᓯᐅᑎᓪᓗᒍᓗ ᐅᖃᐅᓯᕆᕙᓪᓕᐊᔪᔭᖓ ᒪᓕᑦᑐᒍ 

ᐅᒥᐊᕐᔪᐊᒃᑰᖅᑐᔅᓴᐅᒐᔭᖅᑐᓄᑦ. ᑕᐃᒪᐃᓐᓂᑯᖓᓄᑦ ᓯᕗᓕᖅᑎ ᓇᓗᓇᐃᖅᓯᔪᓐᓇᖅᐸ ᓇᓪᓕᐊᑦ ᓄᓇᓖᑦ 

ᑕᓪᓕᒪᓂᑦ ᑐᓂᔭᐅᓂᐊᕐᒪᖔᑕ ᑕᒫᓂ ᐅᒥᐊᕐᔪᐊᖃᕐᓇᐅᓂᐊᖅᑐᒥ ᐊᐅᔭᐅᓂᐊᖅᑐᒥ ᓇᓗᓇᐃᕈᓐᓇᕈᓂᐅᕐ? 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᖁᑦᑎᓂᖅᐹᑦ ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᓂᕐᒧᑦ, ᓯᕗᓕᖅᑎ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᕆᕙᕋ ᑖᓐᓇ ᒪᓕᒐᓕᐅᖅᑎᐅᖃᑎᒐ 

ᐊᒃᓱᕈᓪᓚᑦᑖᖅᓯᒪᐃᓐᓇᕐᒪᑦ ᐃᓚᐅᓯᒪᓪᓗᓂᓗ ᐊᖏᔪᒥᒃ ᖁᔭᓐᓇᒦᖅᐸᕋ ᑖᓐᓇ ᑐᐊᕕᕐᓇᕐᓂᖓᓂᒃ 

ᓴᖅᑮᓯᒪᐃᓐᓇᖅᓯᒪᒻᒪᑦ ᐃᓐᓇᖅᐳᑦ ᐱᓗᐊᓐᖑᐊᖅᑐᒋᑦ.  

 

ᐅᖃᖅᑏ, ᓇᓗᓇᐃᕈᓐᓇᖅᑐᖓ ᑖᓐᓇ ᓴᖅᑭᓚᐅᕋᑦᑎᒍ ᑭᒃᑯᑦ ᐊᐅᓚᑦᑎᔨᐅᒍᓐᓇᕋᔭᓐᖏᒃᑲᓗᐊᕐᒪᖔᑕ ᒪᐃ 10-

ᖑᑎᓪᓗᒍ ᒪᑐᕋᑖᑦᑎᐊᓚᐅᕐᒪᑦ. ᓇᓗᓇᐃᕈᓐᓇᖅᐳᖓ ᐅᓪᓗᒥᐅᔪ7ᖅ 13-ᖑᓚᐅᖅᑐᐃᑦ ᑐᔅᓯᕋᖅᓯᒪᔪᑦ 

ᖃᓄᖅᑑᖃᑎᖃᕈᒪᔪᐃᑦ ᐅᕙᑦᑎᓐᓂᒃ ᒫᓐᓇᐅᔪᖅ ᕿᒥᕐᕈᕙᓪᓕᐊᒐᑦᑎᒍ ᑖᒃᑯᐊ ᐃᑲᔪᕈᒪᓯᒪᔪᑦ. 

ᓇᓗᓇᐃᖅᓯᓯᒪᓐᖏᑦᑐᒍᑦ ᐅᓪᓗᒥᒧᑦ ᓱᓕ ᑖᒃᑯᐊ ᓇᓪᓕᐊᑦ ᑕᓪᓕᒪᐃᑦ ᓄᓇᓖᑦ ᐱᒐᔭᕐᒪᖔᑕ ᑖᒃᑯᐊ 

ᓅᒍᑎᒋᔭᐅᒍᒫᖅᑐᑦ ᐃᓐᓇᕐᓄᑦ ᓄᓇᓕᐅᑉ ᐃᓗᐊᓂ. ᖁᔭᓐᓇᒦᒃ ᐅᖃᖅᑎᑦᑎᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ ᐅᖃᖅᑏ. ᖁᔭᓐᓇᒦᓪᓗ ᓇᓗᓇᐃᑦᑎᐊᕋᕕᐅᒃ. ᐅᖃᖅᑏ, ᑕᒪᓐᓇ ᑭᓐᖒᒪᓇᓪᓚᕆᒻᒪᑦ 

ᐅᓯᑲᖅᑕᕈᓐᓇᖅᑐᓄᑦ ᐃᓐᓇᕐᓄᑦ ᐃᓐᓇᑐᐃᓐᓇᖏᑦᑐᓄᑦ ᐱᒡᒐᖅᑐᓄᓪᓗ ᐃᖏᕐᕋᔾᔪᑎᖃᖏᓪᓚᕆᑦᑎᐊᒻᒪᕆᑦᑐᓄᓐᓗ 

ᑭᓯᐊᓂᓕ ᑖᓐᓇ ᐊᑑᑎᒍᓐᓇᕋᔭᕐᓂᖓᓂᑦᑕᐅᖅ ᓇᓗᓇᐃᖅᓯᒪᖃᓯᐅᑎᔪᒐᕕᐅᒃ ᑕᒪᒃᑯᓄᖓ ᓂᐅᕕᕆᐊᓂᕐᒥᒃ 

ᐊᑭᓕᖅᓱᐃᔭᖅᑐᑎᓪᓗᒋᓪᓗ ᐋᓐᓂᐊᕕᓕᐊᕐᓂᒧᓪᓗ ᑕᕝᕙᓂ ᓄᓇᖓᓂ ᐱᔨᑦᑎᕋᐅᑕᐅᒐᔭᕐᓗᑎᒃ 

ᖃᖓᑕᓲᒃᑯᕕᒻᒧᓪᓗ ᒥᑦᑕᕐᕕᒻᒧᑦ ᐋᓐᓂᐊᕕᓕᐊᕐᓂᐊᑎᓪᓗᒋᑦ.  

 

(ᑐᓵᔨᑎᒎᓕᖅᑐᖅ) ᓯᕗᓕᖅᑎ ᐅᖃᔪᒻᒪᑦ ᑕᒪᓐᓇ ᐃᖅᑲᓇᐃᔮᖑᕙᓪᓕᐊᒪᒡᒎᖅ ᑐᐊᕕᕐᓇᖅᑑᓪᓗᓂ ᐅᖃᖅᑐᓂ 

ᐃᖅᑲᓇᐃᔭᖅᑎᖏᒡᒎᖅ ᐊᑐᐊᒐᓕᐅᖅᐸᓪᓕᐊᓂᐊᕐᒪᑕ ᐃᓐᓇᕐᓄᑦ ᓄᓇᒃᑰᕈᑎᖃᖅᐸᑦᑎᑦᓯᕙᓐᓂᕐᒥᒃ ᓄᓇᕗᑦ 

ᓄᓇᓕᖏᓐᓂ. ᓯᕗᓕᖅᑎ ᑕᑯᑎᑦᑎᔪᓐᓇᖅᐹ ᑭᓱ ᐱᖃᓯᐅᑎᔭᐅᒻᒪᖔᑕ ᐊᑐᐊᒐᐅᔪᒥᒃ ᐃᓐᓇᕐᓄᑦ 

ᐃᖏᕐᕋᒍᑎᐅᕙᓐᓂᐊᖅᑐᒧᑦ ᐊᒻᒪᓗ ᐃᓪᓗᒨᕐᓂᐊᕐᒪᖔᒍ ᑕᒪᑐᒪᓂ ᐃᒃᓯᕙᓂᑦᑎᓐᓂ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᖁᑦᑎᓂᖅᐹᑦ ᑲᑎᒪᔨᖏᓐᓄᑦ 

ᒐᕙᒪᐅᖃᑎᒌᑦᑐᓕᕆᔨᒃᑯᓄᓪᓗ, ᓯᕗᓕᖅᑎ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ: ᖁᔭᓐᓇᒦᒃ ᐅᖃᖅᑎᑦᑎᔩ. ᖁᔭᓐᓇᒦᒃᑲᓐᓂᕆᕙᕋ ᒪᓕᒐᓕᐅᖅᑎᐅᖃᑎᒐ. 

ᓱᓕᑦᑎᐊᖅᑐᖅ ᓄᓇᓖᑦ ᐊᔾᔨᒌᓐᖏᑦᑐᓂᒃ ᐱᔪᓐᓇᐅᑎᖃᖅᓯᒪᒻᒪᑕ ᓅᒡᒍᑎᓂᒃ ᐃᓚᖏᑦ ᐱᖃᓐᖏᑦᑎᐊᖅᖢᑎᒃ 

ᑐᑭᓯᐅᒪᓪᓗᒍᓗ. ᑲᖏᖅᑐᒑᐱᒃ ᐆᑦᑑᑎᒋᖅᑲᐅᔭᖓ ᓅᒡᒍᑎᖃᓐᖏᒻᒪᑦ. ᑖᒃᑯᐊ ᐅᒡᒍᕐᓇᓪᓚᑦᑖᖅᑐᑦ 

ᑐᐊᕕᕐᓇᖅᑐᖅᑕᖃᓕᕋᐃᒐᒥ ᐊᐳᕈᑎᐅᓲᖑᒻᒪᑕ ᑐᓴᖅᓯᒪᑦᑎᐊᕋᑦᑕ ᐱᓗᐊᓐᖑᐊᖅᑐᒥ ᐃᓐᓇᑯᓗᓐᓂᒃ 

ᑲᑎᑎᑦᑎᓚᐅᖅᓯᒪᒐᑦᑕ ᑕᐃᔅᓱᒪᓂ ᑖᓐᓇ ᐅᓗᕆᐊᒃᑯᓲᑎᒋᔭᐅᓚᐅᖅᓯᒪᒻᒪᑦ ᓇᓗᓇᐃᖅᑕᐅᓚᐅᕐᒪᑦ ᐅᓂᒃᑳᑦᑕ 

ᐃᓗᐊᓂ.  

 

ᑕᐃᒫᒃ ᑐᐊᕕᐊᕆᓪᓗᑎᒍ ᖁᕕᐊᓱᑦᑎᐊᕆᕗᖓ ᑖᒃᑯᐊ ᑕᓪᓕᒪᐃᑦ ᐱᔪᓐᓇᕐᓂᑦᑎᒍᑦ ᐊᐅᔭᐅᔪᖅ 

ᐸᕐᓇᐸᓪᓕᐊᒐᑦᑎᒍᑦ. ᐅᖃᖅᑎᑦᑎᔩ, ᒫᓐᓇᒧᑦ ᓇᓗᓇᐃᖅᐸᓪᓕᐊᒐᑦᑎᒍ ᕿᒥᕐᕈᕙᓪᓕᐊᒐᑦᑎᒍᐃᓛᒃ ᑖᒃᑯᐊ 

ᑕᓪᓕᒪᐃᑦ ᓄᓇᓖᑦ ᐱᔭᐅᓂᐊᖅᑎᓪᓗᒋᑦ ᕿᒥᕐᕈᖅᑳᕆᐊᖃᕐᓂᐊᕋᑦᑕ ᑕᐃᒃᑯᐊ ᑕᐃᕋᑖᕋᒃᑭᑦ 13-ᖑᒻᒪᑕ ᑐᔅᓯᕋᖅᑐᑦ 

ᖃᓄᖅ ᐸᕐᓇᐅᑎᑦᑕ ᐃᓗᐊᓂ ᐱᓕᕆᖃᑕᐅᒍᒪᓯᒪᑦᑎᐊᕐᓂᖏᓐᓂᒃ ᑖᒃᑯᐊ ᓄᓇᓖᑦ ᓇᓗᓇᐃᖅᓯᒪᓐᖏᒻᒪᑕ 

ᒫᓐᓇᐅᔪᖅ ᑖᒃᑯᐊ ᑲᑎᖃᑎᒋᓚᐅᕐᓗᑎᒍ ᐊᑐᐊᒐᐃᑦ ᖃᓄᖅ ᐊᐅᓚᓂᕆᓂᐊᖅᑕᖏᑦ ᐃᓗᓕᑯᓗᖏᑦ 

ᕿᒥᕐᕈᑦᑎᐊᖅᐸᓪᓕᐊᓂᐊᕋᑦᑎᒍᑦ ᒫᓐᓇ ᑲᑎᒪᓂᑦᑎᓐᓂ ᐅᐱᖔᒥ ᓂᕆᐅᓐᓂ ᓈᒻᒪᓈᕆᔾᔮᖅᑰᖏᒻᒪᑦ ᑖᓐᓇ 

ᓇᓗᓇᐃᕈᓐᓇᑦᑎᐊᖅᐸᕋ.  

 

ᒫᓐᓇ ᑭᓯᐊᓂ ᒪᓕᒐᓕᐅᖅᑎᐅᖃᑎᒐ ᑐᓐᖓᕕᒋᓗᒍ ᐱᓕᕆᕙᓪᓕᐊᓂᑦᑎᓐᓂ ᓯᕗᓂᑦᑎᓐᓄᑦ 

ᐱᓕᕆᖃᑎᒋᒍᒪᑦᑎᐊᕐᓂᐊᖅᐸᕋ ᑖᓐᓇ ᐊᑐᐊᒐᖅ ᐱᔾᔪᑎᒋᓪᓗᒍ. ᖁᔭᓐᓇᒥᒃ, ᐅᖃᖅᑎᑦᑎᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐃᑉᐹ ᑭᖑᓪᓕᖅᐹᕐᓗ ᐃᓚᒋᐊᕈᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ ᐅᖃᖅᑎᑦᑎᔩ. ᐃᓛᒃ ᑕᒪᓐᓇ ᑭᓐᖒᒪᓇᓪᓚᑦᑖᖅᑐᓂ ᐋᖅᑭᒋᐊᖃᖅᑐᖅᑕᖃᕐᓂᖓᓂᒃ 

ᑕᑉᐸᐅᖓᕐᔫᒥᔭᒐᓱᐊᖃᑦᑕᐸᒃᑲᒪ ᐃᒫᒃ ᑕᑯᕙᑦᑐᖓᓗ ᑖᕙᓂ ᐃᓱᐊᓂ ᑕᑉᐸᐅᖓ ᒥᕝᕕᒻᒨᕆᐊᒥ ᑕᒪᓐᓇ 

ᑕᑯᔾᔪᑎᒋᓚᕆᖃᑦᑕᕋᒃᑯ ᓇᓪᓕᓇᖅᑐᖅᑕᖃᓪᓚᕆᖃᑦᑕᖅᑐᖅ ᑕᐃᒫᒃ ᐊᔪᐃᓐᓇᖅᑐᓂᒃ ᓯᑭᑑᒃᑯᓪᓗ ᖃᒧᑎᓄᑦ 

ᐅᓯᓃᑦ ᐃᓐᓇᐃᓪᓗ ᑕᒪᒃᑯᐊ.  

 

ᐅᖃᖅᑏ, ᑕᐃᑲᓂ ᒫᔅᓯ 6-ᖑᑎᓪᓗᒍ ᒐᕙᒪᒃᑯᑦ ᑐᓴᕋᔅᓴᒥᒃ ᓇᓗᓇᐃᖅᓯᓚᐅᕐᒪᑕ ᑕᒪᔅᓱᒥᖓ 

ᐅᖃᐅᓯᕆᕋᑖᖅᑕᖓᓂᒃ ᑭᒡᒐᖅᑐᕈᑎᔅᓴᐅᒍᓐᓇᕋᔭᖅᑐᒥᒃ ᐱᔨᑦᑎᕋᐅᑎᔅᓴᒥᒃ ᐃᓐᓇᕐᓄᑦ ᑕᒪᓐᓇ 

ᓇᓗᓇᐃᖅᓯᒪᓕᖅᑎᓪᓗᒍ ᑕᐃᒪᓕ ᑕᐃᑲᓂ ᓇᓗᓇᐃᖅᓯᓂᖃᖅᑎᓪᓗᒍ (ᑐᓵᔨᑎᒎᓕᖅᑐᖅ) ᐅᖃᕐᒪᑦ ᐅᖃᖅᓱᓂ 

ᑕᒪᒃᑯᐊ ᓂᐅᕕᕈᑎᐅᒍᒫᕐᓗᑎᒃ ᐊᒻᒪᓗ ᐊᔪᕈᑎᖃᖅᑐᓄᑦ ᐊᑐᖅᑕᐅᒍᓐᓇᕐᓗᓂ.  

 

ᐅᖃᖅᑎᑦᑎᔨ, ᖃᐅᔨᒪᓪᓗᖓ ᑕᒪᒃᑯᐊ ᑐᓂᓯᒋᐊᖃᓚᐅᕐᒪᑕ ᐱᔪᒪᔪᑦ 11:59-ᒨᓚᐅᓐᖏᓐᓂᖓᓂ ᒪᐃ 9, 2024 

ᐅᓪᓗᑦ ᐱᖓᓱᐃᓐᓇᐅᓚᐅᕐᒪᑕ ᐅᓪᓗᐃᑦ ᐱᖓᓱᓂᖅᐹᓄᓪᓗ ᓇᕝᕚᕋᓱᒃᑐᑎᒃ ᑐᓴᕋᔅᓴᓂᒃ ᓄᓇᓕᒻᒥ 

ᑲᑎᑦᓯᖁᔭᐅᓪᓗᑎᒃ.  

 

ᑕᕝᕙ ᓯᕗᓕᖅᑎ ᐅᖃᕈᓐᓇᖅᐸ ᖃᑦᓯᑦ ᐱᔪᒪᓂᖃᓚᐅᖅᐸᑦ ᐊᒻᒪᓗ ᑐᓂᓯᓐᖏᓗᐊᕐᓂᖏᑕᓗ ᓄᓇᓖᑦ 

ᐊᑦᑐᖅᑕᐅᓂᐊᖅᐸᑦ ᓂᕆᐅᒐᔭᕋᓗᐊᕈᑎᒃ ᐃᓐᓇᕐᓄᑦ ᓄᓇᒃᑰᕈᑎᖃᖅᑎᑕᐅᓂᐊᕐᓂᖏᑕ ᐊᐅᔭᐅᔪᖅ? ᖁᔭᓐᓇᒦᒃ, 

ᐅᖃᖅᑎᑦᑎᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᖁᑦᑎᓂᖅᐹᑦ ᑲᑎᒪᔨᖏᓐᓄᑦ ᐊᒻᒪᓗ 

ᒐᕙᒪᐅᖃᑎᒌᑦᑐᓕᕆᔨᒃᑯᓐᓄᑦ, ᓯᕗᓕᖅᑎ ᐊᕿᐊᕈᖅ. 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᖅᐸᕋᓗ ᐊᐱᖅᑯᑎᒋᔮᓄᑦ. 

ᐅᖃᖅᑲᐅᒐᒪ ᖁᔭᓕᓪᓚᕆᑉᐳᒍᑦ ᐅᖃᖅᓱᒍᓗ ᑐᐊᕕᕐᓇᖅᑑᓂᖓᓂᒃ ᑕᑯᓯᒪᒐᑦᑎᒍ ᐊᒻᒪᓗ ᓂᐅᕕᕈᒫᕐᓂᐊᖅᓯᒪᔭᕗᑦ 

ᓄᓇᒃᑰᕈᑎᓐᓂᒃ ᐱᓗᐊᖅᑐᒥᒃ ᓄᓇᓕᑦᑎᓐᓂ ᐱᔨᔅᓯᖅᐸᑦᑕᓐᓂᒃ ᐊᑐᖅᑕᐅᖁᓪᓗᒋᑦ 13-ᓂᒃ ᑐᓂᔭᐅᓯᒪᕗᒍᑦ 

ᐅᖃᖅᑲᐅᒐᒪ ᐱᔪᒪᔪᑦ ᕿᒥᕐᕈᕙᓪᓕᐊᔪᑦ ᑕᕝᕙ ᕿᒥᕐᕈᓯᓐᓇᖅᐸᕗᑦ ᑐᓂᔭᐅᓯᒪᔪᑦ ᑕᒪᒃᑯᐊ ᑕᖅᑭᒋᓂᐊᖅᑕᑎᓐᓂ.  

 

ᓂᕆᐅᓪᓚᕆᑉᐳᖓ ᐱᓇᓱᐊᕈᓯᕐᓂᒃ ᐊᒡᒋᖅᑐᓂᒃ ᓂᕈᐊᓛᓕᕐᓂᑎᓐᓂᒃ ᓄᓇᓕᓐᓂ ᐱᔪᒪᔪᓂᒃ ᕚᓯᓂᒃ 

ᐊᐅᓚᑦᑎᕙᑦᑐᓂᓪᓗ ᓄᓇᓕᓐᓂ. ᐊᒻᒪ ᐊᑲᐅᓈᖅᓯᒪᓪᓚᕆᒃᑲᒪᑦᑕᐅᖅ ᒥᑦᑎᒪᑕᓕᒻᒦᓚᐅᕐᒥᒐᒪ ᑖᒃᑯᐊ 

ᐅᑭᐅᖅᑕᖅᑐᒥ ᓯᕗᓕᖅᑏᑦ ᑕᑉᐹᓃᑦᑎᓪᓗᒋᑦ ᓄᓇᖃᖅᑐᑦ ᒥᑦᑎᒪᑕᓕᒃ ᐃᓐᓇᕐᓄᑦ ᐱᓇᓱᓪᓚᕆᑉᐸᒻᒪᑕ ᐃᓐᓇᖏᓪᓗ 

ᑕᑯᖃᑎᒋᓚᐅᖅᓱᒋᑦ ᖃᓄᕐᓗ ᐊᒃᑐᖅᑕᐅᕙᓐᓂᖏᓐᓂᒃ ᐋᓐᓂᐊᕐᕕᓕᐊᕈᔾᔭᐅᕙᓐᓂᖏᓐᓂᒃ ᐃᑲᔪᕐᓂᖃᓪᓚᕆᑉᐸᒻᒪᑕ 

ᓂᐅᕕᕐᕕᒻᒧᓘᓐᓃᑦ.  

 

ᑕᒪᒃᑯᐊ ᑕᐃᒪᐃᑦᑐᓂᒃ ᑕᑯᔪᒪᓪᓚᕆᒃᑲᔭᕐᒥᔪᖓ ᓄᓇᓕᐅᑉ ᐊᓯᐊᓂᒃ ᐱᔪᒪᒐᔭᖅᑐᓂᒃ ᑐᐊᕕᕐᓇᕐᓂᖏᓐᓂᒃ 

ᑐᓴᕐᕕᒋᕙᓪᓕᐊᓂᑦᑎᒍᑦ ᐅᖃᖅᑲᐅᒻᒪᒍ ᒪᓕᒐᓕᐅᖅᑎᐅᑉ ᐊᑲᐅᓈᓕᖅᐸᑦ ᐅᖃᐅᓯᕆᔪᒫᖅᐸᕋ ᓂᕈᐊᖅᓯᒪᓕᕈᑦᑕ 

ᓄᓇᓕᓐᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ ᓯᓈᓄᑦ, ᒥᔅ 

ᐳᕉᔅᑐ. 

 

ᐊᐱᖅᑯᑦ 853 - 6(2): ᐅᑎᖅᑎᒐᒃᓴᖅ ᓄᓇᕗᒥ ᐃᓯᐊᕿᔪᓄᑦ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᓕᑕᖅᓯᒍᒪᑐᐃᓐᓇᖅᑐᖓ ᐃᓐᓇᖅᐳᑦ ᑕᕝᕙᓃᑦᑐᖅ ᑕᒫᓂ ᓘ 

ᐱᓕᑉ, ᐊᒻᒪᓗ ᒥᔅ ᒪᐃᒃ. ᐊᒥᓱᑦ ᐃᓄᐃᑦ ᖃᐅᔨᒪᕙᓪᓚᐃᖏᒻᒪᑕ ᖃᓄᖅ ᓂᑲᒍᓱᑐᐃᓐᓇᕆᐊᖏᓐᓂᒃ ᐊᒻᒪᓗ 

ᐊᐱᖅᓱᕐᓗᑎᒃ, ᐊᒻᒪᓗ ᑭᐅᖃᑦᑕᕐᓗᑎᒃ ᐊᐱᖅᑯᑎᓂᒃ. ᐅᕙᓐᓄᑦ ᓯᕘᕋᐃᓐᓇᐅᔭᖅᑐᖓ, ᑕᒫᓃᓐᓂᕆᔭᐃᓪᓗ 

ᐃᑲᔪᖅᐳᖅ ᐅᕙᓐᓄᑦ ᑐᓐᖓᑦᑎᐊᕐᓗᖓ, ᑕᒪᓐᓇ ᖁᔭᒋᑦᑎᐊᖅᐸᕋ. 

 

ᐅᖃᖅᑎᑦᑎᔩ, ᐅᓪᓗᒥ ᐊᐱᖅᑯᑎᒋᓂᐊᖅᑕᒃᑲ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᓐᓄᑦ, ᐊᒻᒪ ᓄᓇᕗᒻᒥ ᐸᐅᕐᒧᑦ 

ᐊᑮᑦᑐᖅᑖᕈᓐᓇᐅᑎ ᐱᔾᔪᑎᒋᓪᓗᒍ. ᐅᖃᖅᑏ, ᒥᓂᔅᑕ ᐃᖅᑲᐅᒪᔪᔅᓴᐅᒻᒪᑦ ᒪᓕᒐᓕᐅᖅᑏᑦ ᑲᔪᓯᑎᑦᑎᓚᐅᖅᓯᒪᔪᑦ 

ᐋᖅᑭᒋᐊᕈᑎᓂᒃ ᓄᓇᕗᒻᒥ ᐃᓐᑲᒻᑖᒃᓰᔭᕐᓂᕐᒧᑦ ᒪᓕᒐᕐᒥᒃ ᒫᑦᓯ 2023-ᖑᑎᓪᓗᒍ. ᐱᔾᔪᑎᒋᔭᖓ ᑖᒃᑯᐊ 

ᐋᖅᑭᒋᐊᕈᑕᐅᔪᑦ ᓴᖅᑮᔪᒪᓪᓗᑎᒃ ᓄᑖᒥᒃ ᐊᑭᓕᐅᒍᑎᖃᓕᕈᓐᓇᓕᖁᑉᓗᒋᑦ ᓄᓇᕗᒻᒥᐅᓄᑦ ᑕᒪᒃᑯᐊ 

ᐅᖅᓱᐊᓗᑦᑕᖅᐸᓐᓂᕐᒧᑦ ᑖᒃᓰᔭᕈᑎᐅᕙᑦᑐᐃᑦ.  

 

ᐅᖃᐅᓯᖃᑦᑕᖅᓯᒪᔪᑦ ᑭᒃᑯᓕᒫᓄᑦ ᑐᓴᕋᒃᓴᐅᔪᑦ ᑕᒪᓐᓇ ᐅᖅᓱᐊᓗᒃᑐᐸᑦᑐᓄᑦ ᑖᒃᓰᔭᕈᑎᐅᕙᓐᓂᐊᖅᑐᑦ ᑕᒫᓂ 

$308 ᐊᑕᐅᓯᕐᒧᑦ ᐃᑲᔫᑎᐅᒍᓐᓇᖃᑦᑕᕐᓂᐊᓕᕐᓗᓂ ᐅᑎᕈᑎᐅᔪᖅ. 

 

ᐄ, ᑐᓴᕈᒥᓇᖅᑑᓚᕈᓐᓇᕋᓗᐊᖅᑐᖓᑦᑕᐅᖅ ᑕᕝᕗᖓ ᐱᓇᓱᐊᕈᓰᑦ ᖃᑦᑎᑦ ᐊᓂᒍᓵᖅᑐᑦ ᒐᕙᒪᒃᑯᑦ 

ᐊᓪᓚᒃᓯᓵᓚᐅᖅᐳᑦ ᐊᓯᔾᔩᓗᑎᒃ ᑖᒃᓯᓕᕆᓂᕐᒧᑦ. ᒥᑭᓪᓕᒋᐊᖅᑕᐅᓪᓗᓂ $308-ᕌᓚᐅᖅᑐᖅ ᐊᕐᕌᒍᑕᒫᑦ ᐃᑲᔫᑎ 

$100-ᑐᐃᓐᓇᖅ $108-ᒦᑐᐃᓐᓇᓕᖅᓱᓂ ᓱᓕᑉᐸᑦ. 70%-ᓗᐊᑲᓪᓚᒻᒥᒃ ᐃᓚᓐᖓᕐᒪᑦ.  

 

ᒥᓂᔅᑕ ᐅᖃᕈᓐᓇᖅᐹ ᓱᒻᒪᑦ ᑐᓴᖅᑎᑦᓯᓚᐅᓐᖏᒻᒪᖔᑦ ᑭᒃᑯᓕᒫᓄᑦ ᑖᑦᓱᒧᖓ ᐊᓯᔾᔨᕈᑎᐅᓚᐅᖅᑐᒧᑦ? ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᓪᓘᒃ ᒪᕐᕉᒃ ᐊᓂᒍᖅᐸᓕᕐᒪᑕᓗ 

ᐊᐱᖅᑯᑕᐅᓚᐅᕐᓇᖓ ᐊᓕᐊᓇᐃᑦ.  

 

ᐅᓪᓛᒃᑯᑦ ᑲᑎᒪᔨᐅᖃᑎᒃᑲ. ᑖᓐᓇ ᐅᖅᓱᐊᓗᑦᑐᖅᐸᓂᕐᒧᑦ ᑖᒃᓰᔭᕈᑎᓄᑦ ᐅᑎᕈᑏᑦ ᐱᒋᐊᕈᒫᕐᓂᐊᕐᒪᑕ ᔫᓂ 30 

ᐊᑯᓐᓂᖓᓂ ᐱᔭᕇᑦᓯᐊᕋᓱᑦᑕᕗᑦ ᖃᑦᓯᓪᓚᑦᑖᖑᓂᐊᕐᒪᖔᑦ ᐅᑎᖅᑎᑕᐅᔪᒫᖅᑐᖅ ᓄᓇᕗᒻᒥᐅᓄᑦ. 

ᓂᕆᐅᒃᑲᓗᐊᖅᐳᖓ ᑐᓴᖅᑎᑦᓯᓛᕐᓂᓐᓂᒃ ᐱᐊᓂᒃᓯᒪᓕᕈᑎᑦ. ᐃᒻᒪᖄ ᔫᓂ 30 ᑎᑭᓚᐅᓐᖏᓐᓂᖓᓂᒃ. ᖁᔭᓐᓇᒦᒃ, 

ᐅᖃᖅᑎᑦᓯᔩ.  

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑎᖕᓄᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᒥᓂᔅᑕ ᐅᓂᒃᑳᕈᓐᓇᖅᐹ ᖃᓄᖅ ᑭᖑᓪᓕᖅᐹᖓᓂᒃ ᖃᑦᓯᓂᒃ 

ᐅᑎᕐᕕᐅᖃᑦᑕᕈᒫᕐᒪᖔᑦ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ ᒥᓂᔅᑕ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᓈᓴᒡᒐᓂᐊᓐᖏᑕᕗᑦ ᑮᓇᐅᔭᖅᑐᑎᒋᓂᖓ. 

ᑮᓇᐅᔭᓕᐅᕈᑕᐅᓂᖓ ᓄᓇᕗᒻᒧᑦ ᒪᓕᓐᓂᐊᖅᑐᖅ ᐊᒡᒍᖅᑕᐅᓕᕈᒫᖅᖢᓂ ᖃᑦᓯᓄᑦ ᑐᑦᓯᕋᕐᕕᐅᓂᐊᕐᒪᖔᑦ 

ᑭᖑᓂᐊᒍᓪᓗ ᑐᓂᔭᐅᑦᓴᐃᓐᓇᖅᐸᓐᓂᐊᖅᓱᓂ ᑕᖅᑭᑦ ᐱᖓᓱᑦ ᐊᓂᒍᕌᖓᑕ. ᖁᔭᓐᓇᒦᒃ, ᐅᖃᖅᑎᑦᓯᔩ. 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅ ᐳᕉᔅᑐ. ᑭᖑᓪᓕᖅᐹᕆᓗᒍ ᐊᐱᖅᑯᑏᑦ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᒥᓂᔅᑕᐅᑉ ᓯᕗᓂᐊᓂ ᐅᖃᐅᓯᕆᔪᔭᖏᓐᓂᒃ ᓄᓇᕗᒻᒥᐅᑦ 

ᐊᖏᓂᖅᐹᒥᒃ ᐊᑭᓕᖅᓱᑐᐃᕙᒻᒪᑕ ᐃᓅᓇᓱᕈᑎᓄᑦ. ᑖᓐᓇ ᐅᖅᓱᐊᓗᒻᒧᑦ ᐅᑎᕈᑎᐅᔪᖅ ᐃᑲᔪᕐᓂᖃᓪᓚᕆᒍᓐᓇᕐᖓᑦ 

ᐊᓯᕙᖅᐸᑦᑐᓄᑦ ᐊᖏᕐᕋᖃᖅᑐᓄᓪᓗ ᓄᓇᖃᖅᑐᓄᑦ ᐊᑐᕈᓐᓇᖅᑐᑦ ᓄᓇᓕᒻᒥ.  

 

ᒐᕙᒪᒃᑯᓪᓗ ᐊᓕᐊᓇᐃᑦ ᐱᕚᓪᓕᒋᐊᖅᓯᓯᒪᒻᒪᑕ ᒐᕙᒪᒃᑯᓐᓂ ᐃᖅᑲᓇᐃᔭᖅᑐᑦ ᐊᖏᕐᕋᒥ ᐃᑲᔫᓯᐊᕈᓐᓇᓕᕐᖓᑕ. 

ᐊᒥᓱᑦ ᐊᖏᕐᕋᖃᖅᑐᑦ ᑮᓇᐅᔭᐃᔭᖅᑐᒻᒪᕆᐅᖃᑦᑕᕐᒪᑕ ᐊᓯᕙᐅᑎᑦᓴᒧᑦ. ᐊᑦᑐᖅᑕᐅᕙᓐᓂᖓ ᐃᑲᔪᕐᓂᕆᕙᑦᑕᖓᓗ 

ᐊᓯᕙᖅᐸᑦᑐᓄᑦ. ᖃᐅᔨᒪᑉᓗᖓ ᓄᐊᑦᓯᖃᑦᑕᖅᓯᒪᒻᒥᒐᒪ ᓱᓗᓂᒃ ᓴᓇᓐᖑᐊᖅᐸᑦᑐᓄᑦ ᖃᓄᕈᓘᔭᖅ 

ᐊᑐᖅᑕᐅᒍᓐᓇᓲᖑᒻᒪᑕ ᐆᒪᔪᖅᑕᐅᔪᑦ. 

 

ᒥᓂᔅᑕ ᐅᖃᕈᓐᓇᖅᐹ ᖃᓄᖅ ᓄᑖᓂᒃ ᐃᓱᒪᕙᓪᓕᐊᕙᑦ ᐊᑦᑐᖅᑕᐅᓗᐊᓐᖏᔾᔫᒥᖁᑉᓗᒋᑦ ᓄᓇᕗᒻᒥ ᐃᑲᔫᑎᐅᕙᑦᑐᑦ 

ᐅᑎᖅᑐᖁᑎᐅᕙᓐᓂᐊᖅᑐᑦ ᐅᖅᓱᐊᓗᖅᑐᑦᑐᓄᑦ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᑮᓇᐅᔭᓕᕆᓂᕐᒧᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᕕᐊᒋᕙᕋ ᐃᓕᑕᖅᓯᑦᓯᐊᕐᒪᑦ 

ᑲᑎᒪᔨᐅᖃᑎᒐ ᐊᑦᓱᕈᖅᓯᒪᓂᑦᑎᓐᓂᒃ ᐃᑲᔪᕋᓱᖦᖢᑕ ᐊᖏᕐᕋᖃᖅᑑᔪᓂᒃ, ᓇᒻᒥᓂᖃᐅᖅᑐᓂᓗ 

ᓄᓇᕗᒻᒥᐅᓗᒃᑖᓂᖏᓛᒃ. ᑕᒪᒃᑯᐊ ᐊᑭᑦᑐᐸᓪᓕᐊᖏᓐᓇᑦᓴᐃᓐᓇᖅᑐᑦ ᐃᓅᓇᓱᒃᑐᓂ ᐊᓐᓇᐅᒪᓇᓱᑦᑐᑦ ᓄᓇᕗᒻᒥ.  

 

ᐅᖃᓵᕐᒪᑦ ᐊᑭᑦᑐᐸᓪᓕᐊᓚᖓᒻᒥᒻᒪᑦ ᑕᒪᐅᖓ ᐅᓯᒋᐊᒥᒃ ᓄᓇᕗᒻᒧᑦ. ᓄᖅᑲᖁᔨᕙᓪᓕᐊᒐᓂᓗ ᐊᑭᑦᑐᐸᓪᓕᐊᓃᑦ. 

ᑐᓴᕋᑦᓴᐃᑦ ᐅᓄᖅᓯᕙᓪᓕᐊᔪᓪᓗ ᐱᑦᓴᐃᓐᓇᕐᒪᑕ ᐊᓯᐊᑦᑕᐅᖅ ᐊᑭᑦᑐᐸᓪᓕᐊᓴᕋᐃᕙᒻᒥᒻᒪᑕ ᑭᑐᑐᐃᓐᓇᐃᑦ. 

 

ᐄ, ᑕᒫᓂ ᐅᑭᐅᒃ ᒪᕐᕉᓐᓂᒃ ᐃᑲᔪᕈᑎᐅᕙᑦᑐᑦ ᐅᖅᓱᐊᓗᑦᑐᖅᑐᓄᑦ ᓄᓇᕗᒻᒥ ᐅᖃᐅᓯᕆᖃᑦᑕᖅᓯᒪᓕᕋᒃᑭᑦ. 

ᐅᖃᐅᓯᖃᓚᐅᖅᓯᒪᒋᓪᓗᑕᓗ ᐅᓄᖅᓯᒋᐊᖅᑕᐅᓪᓗᓂ ᐅᑭᐅᖅᑕᖅᑐᒦᓐᓂᖅ ᓄᓇᖃᖅᑑᓂᕐᒧᑦ ᐃᑲᔫᑎᐅᕙᑦᑐᓂᒃ. 

ᑖᒃᑯᐊ ᐃᑲᔪᖅᑕᐅᒍᓐᓇᒃᑲᓐᓂᖁᓪᓗᒋᓪᓗ ᓇᒻᒥᓂᖁᑎᖃᖅᑑᔪᑦ ᐃᒡᓗᒥᒃ. ᐊᓯᖏᓪᓗ ᐊᑭᑦᑐᕆᐊᕈᑎᐅᕙᑦᑐᑦ 

ᐊᓚᒃᑲᑲᓪᓚᑦᑑᔮᖅᐸᒻᒥᒻᒪᑕ ᑕᕝᕙᑲᐅᑎᒋ.  

 

ᖃᓄᖅ ᓇᐅᒃᑯᑦ ᕿᓃᓐᓇᕋᓱᑉᐸᒃᑲᓗᐊᖅᐳᖓ ᐅᓄᖅᓯᒋᐊᕈᓐᓇᕐᒪᖔᑉᑎᒍᑦ ᑮᓇᐅᔾᔭᒃᓵᖑᕙᑦᑐᑦ ᐃᑲᔫᑎᐅᕙᑦᑐᑦ 

ᓄᓇᕗᒻᒥᐅᓄᑦ.  

 

ᑖᓐᓇ ᐃᓚᒋᓪᓗᓂᔾᔪᒃ ᐊᒻᒪ ᖃᓄᒃᑲᓐᓂᖅ ᐱᕚᓪᓕᑎᑦᓯᒋᐊᕈᓐᓇᕐᒪᖔᑦᑕ ᓄᓇᕗᒻᒥᐅᓂᒃ ᑮᓇᐅᔭᓂᓪᓗ 

ᓯᐊᒻᒪᑦᓯᔾᔫᒥᒍᓐᓇᖁᑉᓗᑕ. ᐊᑦᓱᕈᕐᓇᓐᖏᔾᔫᒥᖁᑉᓗᒍ ᓄᓇᕗᒻᒥᐅᓄᑦ. ᐃᓱᒻᒥᕈᑎᑦᓴᓂᒃ 

ᑐᓐᖓᓱᑦᑎᑦᓯᐊᑐᐃᓐᓇᖅᐳᖓ ᒪᓕᒐᓕᐅᖃᑎᓐᓄᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᓇᑯᕐᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᐃᕕᓕᖕᒧᑦ, ᒥᔅᑕ ᒪᓕᑭ. 

 

ᐊᐱᖅᑯᑦ 854 - 6(2): ᐋᓐᓂᐊᕕᓕᐊᖅᓯᒪᔪᓄᑦ ᐊᑲᐅᓐᖏᓕᐅᕈᑏᑦ (ᒪᓕᑭ) 

 

ᒪᓕᑭ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐊᐱᖅᑯᑎᒐ ᑖᓐᓇ ᒥᓂᔅᑕᐅᑉ ᐋᓐᓂᐊᖃᕐᓇᓐᖏᑦᑐᓕᕆᔨᒧᑦ. 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᑦᓱᕈᖅᑑᒐᓗᐊᑦ ᐊᒥᓱᓂᒃ ᐊᐅᓪᓚᖃᑦᑕᕐᓂᐊᖅᑐᐃᑦ ᐋᓐᓂᐊᕐᕕᓕᐊᖅᑐᓄᑦ 

ᐊᑲᐅᓐᖏᓕᐅᕈᑏᑦ ᑭᓯᐊᓂ ᓴᖅᑭᖃᑦᑕᕐᒪᑕ. ᒥᓂᔅᑕ ᓇᓗᓇᐃᕈᓐᓇᖅᐲᑦ ᕿᒥᕐᕈᑕᐅᓂᐊᔪᒻᒪᑕ ᐊᐅᓪᓚᖃᑦᑕᖅᑐᐃᑦ 

ᐊᑯᓂᐅᓕᓚᐅᕐᒪᑦ ᐊᑯᓂᐅᓕᖅᑐᓂᓗ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᑐᒍᓗ ᒪᓕᒐᓕᐅᖅᑎ ᐊᐱᖅᓲᑎᖃᕐᒪᑦ ᑕᒪᑐᒥᖓ. ᑖᒻᓇ 

ᐊᑐᐊᒐᖁᑎᒋᔭᕗᑦ ᐊᐅᓪᓛᖅᑕᖅᑐᓕᕆᓂᐅᑉ ᒥᒃᓵᓄᑦ ᑐᕌᖓᔪᖅ (ᑐᓵᔨᑎᒎᓕᖅᑐᖅ) ᐋᓐᓂᐊᕐᕕᓕᐊᖅᑐᓄᑦ 

ᐊᐅᓪᓚᖅᑐᑦ ᐊᑐᐊᒐᖅ (ᑐᓵᔨᑎᒎᕈᓐᓂᖅᑐᖅ) ᓇᓚᐅᑦᑐᖅ ᒪᓕᒐᓕᐅᖅᑎ ᑕᒪᓐᓇ ᐱᓕᕆᐊᖑᓕᖅᑲᒥᓐᖏ’ᒪᑦ.  

 

ᐅᒡᒍᐊᕋᓗᐊᖅᐳᒍᑦ ᑖᓐᓇ ᑭᖑᕙᕆᐊᕐᓂᖅᑕᖃ’ᓈᖅᓯᒪ’ᒪᑦ ᐱᔾᔪᑎᖃᖅᖢᑕ ᖃᓄᖅ ᐱᓕᕆᔩᑦ ᐊᒥᒐᖅᓯᓂᖏ’ᓄᑦ. 

(ᑐᓵᔨᑎᒎᓕᖅᑐᖅ) ᑭᖑᕙᓱᑦᑐᐃᓪᓗ ᓯᕗᕙᓯᓐᓂᐊᕐᓂᖏᖕᓂᒃ ᕿᒥᕐᕈᑕᐅᓂᐊᕐᓂᖓᓂᒃ. ᐊᒻᒪᓗ ᑲᔪᓰᓐᓇᖅᑐᓂ 

ᐊᑖᓂ 32 ᓄᓇᕗᑦ ᐊᖏᕈᑎᖓ ᐱᖃᑕᐅᓗᓂ, ᓄᓇᕗᑦ ᑐᓐᖓᕕᒃ ᑎᒥᖓ ᐱᖃᑕᐅᓪᓗᑎᑦ, 

ᐋᖅᑭᒋᐊᕈᒪᖃᑦᑕᖅᑕᕘᒐᓗᐊᖅ.  

 

ᐊᒻᒪᓗ ᐊᒥᓲᒻᒪᑕ ᕿᒥᕐᕈᓚᖓᒐᑦᑎᒍᑦ. ᐅᖃᖅᑏ, ᐊᖏᔪᒥᒃ ᑕᑭᔫᒻᒪᑦ 2023-2024 ᕿᒪᑦᑕᑦᑎᓐᓂ ᐅᑭᐅᖅ 

ᑮᓇᐅᔭᖅᑑᑏᑦ $49,000-ᒥ ᐅᑎᐅᑎᑦᓴᑖᖅᓱᑎᑦ ᖃᖓᑕᓲᒃᑯᑦ ᖃᖓᑦᑕᐅᑎᑖᖅᓯᒪᓂᖏᑦ ᑕᒫᓂ ᓄᓇᕗᒻᒥᐅᑕᐃᑦ. 

ᓲᕐᓗᒃ ᐅᓄᖅᑐᐃᑦ ᑕᒫᓂᒥᐅᓄᑦ ᐅᓄᖅᓯᕙᓪᓕᐊᑐᐃᓐᓇᖅᑐᓂᓗ ᑕᒪᓐᓇ ᖃᖓᑦᑕᐅᓯᖅᑕᐅᖃᑦᑕᕐᓂᖅ 

ᐋᓐᓂᐊᕐᕕᓕᐊᖅᑐᓄᑦ.  

 

ᐊᒻᒪᓗ ᐊᑐᐊᒐᓕᕆᓂᕐᒧᑦ ᐊᑖᓂ ᕿᒥᕐᕈᖃᑦᑕᖅᑐᒍᑦ. ᓇᐅᒃᑯᑦ ᐊᓪᓚᕕᑦᑎᒍᑦ ᐋᖅᑭᒋᐊᖅᑕᐅᒍᓐᓇᕐᓂᖓᓂᒃ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᓇᑯᕐᒦᒃ. ᐃᓚᒋᐊᕈᑦ ᐊᐱᖅᑯᑏᑦ. ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ ᖁᔭᓐᓇᒦᒃ ᒥᓂᔅᑕ ᑖᓐᓇ ᓇᓗᓇᐃᕋᖕᓂ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᐅᓇ ᐃᓛᓐᓂᒃᑯᑦ ᓂᕈᐊᖅᑕᐅᓯᒪᕕᒋᔭᖓᓄᑦ ᐊᐅᓪᓚᕌᖓᑕ ᖃᓪᓗᓈᓄᑦ, 

ᖃᓪᓗᓈᓕᐊᕌᖓᑕ ᐋᓐᓂᐊᕐᕕᓕᐊᖅᓱᑎᑦ ᑭᓯᐊᓂ ᑎᑭᒃᑲᒥᒃ ᑕᑯᔭᐅᕕᑦᓴᖅᑕᖃᕋᑎᑦ 

ᑕᑯᔭᐅᕕᑦᓴᓕᐅᖅᑕᐅᓯᒪᔪᓐᓇᖃᑦᑕᓐᖏᒻᒪᑕ. 

ᐊᑭᑐᔫᔪᒃᓴᐅᖃᑦᑕᖅᑐᖅ ᑕᐃᒪᓐᓇ ᐋᖅᑭᒃᑕᐅᓯᒪᓕᕌᖓᑦ.  

 

ᐅᔾᔨᕈᓱᒻᒪᖔᓪᓗ ᑕᒪᑐᒥᖓ ᐊᑲᐅᓐᖏᓕᐅᕈᑎᐅᖃᑦᑕᖅᑐᓂᑦ ᐊᐅᓪᓚᖅᑎᑕᐅᔪᓂᑦ ᐋᓐᓂᐊᕐᕕᓕᐊᖅᑐᓄᑦ 

ᑐᓴᐅᒪᒻᒪᖔᕐᓗ? ᓱᒻᒪᑦ ᑕᐃᒪᐃᖃᑦᑕᕐᒪᖔᑦ ᓇᓗᓇᐃᕈᓐᓇᖅᐸᑦ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᓇᑯᕐᒦᒃ. ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᑖᒃᑯᐊ ᐊᑐᐊᒐᐃᑦ ᐊᒻᒪ ᐱᓕᕆᐊᕆᔭᖓᑦ 

ᖃᓄᕐᓗ ᐊᐅᓚᑕᐅᓲᖑᓂᖓᓂᒃ ᐅᔾᔨᕈᓱᑦᑎᐊᖅᑐᒍᑦ ᑕᒪᒃᑯᓂᖓ ᐊᑲᐅᓐᖏᓕᐅᕈᑕᐅᕙᑦᑐᓂᑦ.  

 

ᑕᒪᓐᓇᓗ ᑲᔪᓰᓐᓇᐅᔭᖅᑐᓂ ᐊᔾᔨᒌᑉᐸᓐᖏᑦᑑᒐᓗᐊᑦ ᐊᕕᑦᑐᕐᓗᒋᑦ ᓲᕐᓗᒃ ᑭᕙᓪᓕᕐᒥᒃ ᖃᐅᔨᖃᑦᑕᖅᑐᒋᑦ ᒪᑯᓂᖓ 

ᐊᒥᓲᓗᐊᖃᑦᑕᕐᓂᖏᓐᓂᒃ ᑲᖏᖅᓯᓂᕐᒥ ᐊᒻᒪᓗ ᖃᓄᖅᑑᕈᔾᔭᐅᔪᓐᓇᕆᐊᖏᑦ.  

 

ᑭᓯᐊᓂ, ᐋᓐᓂᐊᕐᕕᓕᐊᕐᓂᐊᕈᓂ ᖃᓪᓗᓈᓄᑦ ᐊᒻᒪᓗ ᑎᑭᑦᑐᒥᓂᐅᒍᓂ ᑕᑯᔭᐅᕕᑦᓴᖃᓐᖏᑦᑐᒥᓂᐅᑎᓪᓗᒍ, 

ᑕᒻᒪᖅᑐᒥᓂᐅᔪᖃᖅᑎᓪᓗᒍ ᑖᓐᓇ ᑕᒡᒐ ᐃᓛᓐᓂᓚᐅᓪᓚᒃᑯᑦ ᑕᐃᒪᐃᑦᑐᖃᓲᖑᖕᒪᑦ. $49,000 ᐅᑎᐅᑎᑦᓴᓂᑦ 

ᖃᖓᑦᑕᐅᓯᖅᑕᐅᓯᒪᑎᓪᓗᒍ ᑕᐃᒪᐃᑦᑑᒐᔪᓗᐊᓐᖏᑦᑐᑦ ᑐᓴᐅᒪᒐᔭᒃᑯᑦ.  

 

ᑭᓯᐊᓂ ᐊᖏᓛᖑᔪᒥᒃ ᐱᔾᔪᑕᐅᓲᖅ ᐊᑲᐅᓐᖏᓕᐅᕈᑕᐅᖃᑦᑕᕐᓂᖓᑦ ᐊᐅᓪᓚᖃᑦᑕᖅᑎᓪᓗᒋᑦ 

ᖃᖓᑦᑕᖅᑎᑕᐅᒍᑎᑦᓴᓕᐅᖅᑕᐅᑎᓪᓗᒋᑦ ᐊᐅᓪᓚᕐᓂᐊᖅᑐᐃᑦ ᖃᖓᑕᓲᖅ ᑖᓐᓇ ᑐᔪᕐᒥᕕᒻᒦᓚᖓᓕᖅᑎᓪᓗᒍ 

ᑎᑭᑦᑐᒥᓂᐅᓐᖏᒃᑳᖓᑦ ᑖᓐᓇ ᑕᒡᒐ ᐊᑲᐅᓐᖏᓕᐅᕈᑕᐅᓂᖅᐹᖑᓲᕐᓕ ᖃᐅᔨᔭᐅᒐᔪᓐᓂᖅᓴᐅᔪᖅ 

ᐅᐸᑦᑐᒥᓂᐅᓐᖏᒋᐊᖓᑦ.  

ᐊᒻᒪᓗᑦᑕᐅᖅ, ᓯᓚ ᐱᔾᔪᑎᒋᓪᓗᒍᓪᓗ ᖃᖓᑕᓲᓗ ᐊᑲᐅᓐᖏᓕᐅᕈᑎᖃᖅᑐᒥᓂᐅᓐᓂᕈᓂ ᓄᖅᑲᖔᑎᑕᐅᓐᓂᕈᓂ, 

ᐅᕝᕙᓘᓐᓃᑦ ᑐᓴᐅᒪᖃᑎᒌᓐᖏᓗᐊᖅᑐᒥᓂᐅᒋᐊᖏᑦ, ᑖᓐᓇ ᑕᒡᒐ ᖃᐅᔨᔭᐅᒐᔪᓛᖑᖕᒪᑦ ᐃᓱᒫᓘᑎᒋᓪᓗᓂᐅᒃ.  

 

ᐊᒻᒪᓗᑦᑕᐅᖅ, ᐅᖃᖅᑏ, ᐃᓛᓐᓂᒃᑯᑦ ᐋᓐᓂᐊᕐᕕᒻᒧᑦ ᑕᑯᔭᐅᕕᑦᓴᓕᐅᖅᑕᐅᓂᖏᓐᓂᒃ ᓇᓗᓇᐃᖃᑦᑕᖅᑐᐃᑦ 

ᐃᓚᖏᑦ ᐅᐸᒍᒪᓐᖏᓗᐊᕆᐊᖏᑦ ᑖᒃᑯᓂᖓ ᓄᓇᕗᒻᒥ ᑕᑯᔭᐅᕕᒃᓴᓕᐅᖅᑕᓄᑦ ᐅᐸᖃᑦᑕᓐᖏᓐᓂᖏᓐᓄᑦ 

ᐊᓪᓚᑦᑕᐅᖃᑦᑕᓐᖏᒋᐊᓂᖏᑦ ᑕᐃᒪᐃᑦᑑᒍᒪᓕᕆᐊᖏᑦ ᐊᓪᓛᑦ ᓂᓪᓕᖃᑦᑕᖅᑐᐃᑦ ᑕᑯᔭᐅᕕᒃᓴᓕᐅᕐᓂᖅ 

ᐋᖅᑭᒃᑕᐅᓇᓱᑦᑎᓪᓗᒋᑦ ᐅᐸᒍᓐᓇᖃᑦᑕᓐᖏᓐᓂᖏᓐᓄᑦ ᑐᑭᓯᐊᔭᒃᑯᑦ.  

 

ᐃᓛᓐᓂᒃᑯᑦ ᑖᒃᑯᐊ ᐱᑕᖃᓲᖑᒻᒪᑦ ᑕᐃᒪᓐᓇ ᑕᑯᔭᐅᕕᑦᓴᓕᐅᖅᑕᐅᓂᐊᖅᑐᑦ ᒪᑯᐊ ᖃᐅᔨᒪᓂᖅᓴᓄᑦ 

ᓘᒃᑖᖅᑕᐅᒋᐊᖃᕐᓂᖏᓐᓄᑦ ᖃᐅᔨᒪᔪᒎᒐᓗᐊᖅ ᑐᑭᒧᐊᖅᑕᐅᓂᖏᖕᓂᒃ ᖃᕆᓴᐅᔭᓕᕆᔾᔪᑎᒍᑦ. ᑕᒪᒃᑯᐊᖑᒻᒪᑕ 

ᐋᖅᑭᒋᐊᖅᐸᓪᓕᐊᔪᐃᑦ ᑐᑭᑖᕈᑕᐅᕙᓪᓕᐊᓪᓗᑎᓪᓗ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᓇᑯᕐᒦᒃ. ᐃᓚᒋᐊᕈᑦ, ᑐᖏᓕᒃ ᑭᖑᓪᓕᖅᐹᖓᓂ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᒥᓂᔅᑕ ᑖᓐᓇ ᓇᓗᓇᐃᔭᑦᑎᐊᕋᖕᓂ. ᐊᐱᖅᑯᑎᒋᓂᐊᖅᑕᕐᒪ ᐃᓚᖓᑦ 

ᑭᐅᐱᒃᓚᖦᖢᒍ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᑎᔩ, ᓯᕗᕙᓯᓕᕐᖓᑕ ᐅᓪᓗᒥᓯᐅᑏᑦ ᖃᕆᓴᐅᔭᓕᕆᔾᔪᑏᑦ. ᖃᐅᔨᓴᓲᖑᒻᒪᖔᑖ 

ᑐᑭᓯᔭᐅᔪᓐᓇᕆᐊᖏᑦ ᑕᑯᔭᐅᕕᒃᓴᓕᐅᖅᑕᐅᓂᖏᓐᓂᒃ ᐅᓪᓗᖅᓯᐅᑎᖏᓐᓄᓪᓗ ᖃᖓᒃᑯᑦ ᑕᑯᔭᐅᒋᐊᖃᕐᒪᖔᑦ 

ᑖᒃᑯᓄᖓ ᐋᓐᓂᐊᕐᕕᓕᐊᖅᑐᓄᑦ ᖃᓪᓗᓈᓕᐊᖅᑐᓄᑦ ᑕᑯᔭᐅᕕᒃᓴᖓᑦ ᑕᐃᒪᓐᓇᐃᑦᑐᓪᓚᑦᑖᖑᒐᓗᐊᕐᒪᖔᑦ?  

 

ᕿᒥᕐᕈᔭᐅᑦᑕᕐᒪᖔᑕᓘᓐᓃᑦ ᑕᐃᒪᓐᓇ ᖃᐅᔨᓴᕈᑕᐅᖃᑦᑕᕈᓐᓇᕐᓂᐊᕐᓂᖏᓐᓂᒃ ᐅᓪᓗᖅᓯᐅᑎᖏᓐᓂᒃ 

ᐊᑕᓪᓚᑦᑖᕋᓗᐊᕐᒪᖔᑖ? ᐊᑐᖅᑕᐅᔪᓐᓇᕐᒪᖔᑕᓘᓐᓃᑦ ᑖᒃᑯᓄᖓ ᐋᓐᓂᐊᕐᕕᓕᐊᕐᓂᐊᖅᑐᓄᑦ 

ᐊᐅᓪᓚᑐᐃᓐᓇᖃᑦᑕᖁᓇᒋᑦ? ᑕᐃᒪᓐᓇ ᐱᑕᖃᖅᑐᒥᓂᐅᑎᓐᓇᒍ ᑕᑯᔭᐅᕕᒃᓴᖏᑦ. ᖁᔭᓐᓇᒦᒃ, ᐅᖃᖅᑎᑦᓯᔩ.  

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ. ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓗ ᒪᓕᒐᓕᐅᖅᑎ ᐊᐱᖅᓱᕐᒪᑦ. ᐄ, ᑖᓐᓇ 

ᐅᖃᐅᓯᕇᓂᓵᕋᒐ ᖃᕆᑕᐅᔭᒃᑯᑦ ᐋᖅᑭᒃᓯᒪᔪᖅ ᓅᒫᑕᔅᖑᓂᕋᖅᑕᐅᔪᖅ. ᑖᒻᓇᖃᐃ ᐊᑐᖅᑕᐅᓕᐊᓂᒃᑑᒐᓗᐊᖅ, 

ᑭᓯᐊᓂ ᐊᐱᖅᓲᑎᒋᔭᖓᖕᓄᑦ ᑐᕌᖓᔫᔭᑦᓯᐊᕐᒪᑦ. ᐊᑕᐅᖄ ᑖᑉᑯᐊ ᐱᓕᕆᔨᒋᔭᕗᑦ ᑕᒪᑐᒥᖓ ᖃᕆᑕᐅᔭᒃᑯᑦ 

ᐋᖅᑭᒃᓯᒪᔪᒥᒃ ᐊᑐᕐᒪᑕ. ᐊᒻᒪ ᑐᔪᕐᒥᕕᖕᓂᑦ ᐊᐅᓚᑦᓯᔨᐅᔪᑦ ᐊᑐᖅᖢᑎᑦ ᐊᒻᒪᑦᑕᐅᖅ ᑎᖕᒥᓲᖅᑐᓕᕆᔩᑦ ᐊᑐᕐᒪᑕ 

ᐊᑕᐅᓰᓐᓇᕐᒥᒃ, ᐃᓛᒃ ᐊᑕᐅᓯᖅᑕᐃᓐᓇᕐᒥᒃ ᑕᑯᔫᓪᓗᐊᖃᕐᒪᑕ. 

 

ᐅᑭᐅᓂᒃ ᖄᖏᖅᑐᓂᒃ ᐅᑯᐊ ᐃᒡᓗᐊᓗᖕᒥ ᑐᔪᕐᒥᕝᕕᐅᔪᓂᑦ ᐊᐅᓚᑦᓯᔨᐅᔪᑦ ᐊᓕᓚᔪᑐᐃᓐᓇᕐᓂᒃ 

ᑐᓂᔭᐅᓱᓚᐅᕐᒪᑕ, ᐅᑯᐊ ᑕᕝᕙ ᑎᑭᐅᖅᑲᕐᓂᐊᖅᑐᑦ ᐅᑉᓗᒥ, ᑕᕝᕙ ᑎᑭᐅᖅᑲᕐᓂᐊᑦ. ᒫᓐᓇᐅᓕᖅᑐᖅ ᖃᕆᑕᐅᔭᒃᑯᑦ 

ᒫᓐᓇᑦᑕᐃᓐᓇᖅ ᑐᓂᔭᐅᑦᑕᕐᒪᑕ. ᐱᐅᓂᖅᓴᐅᓂᕋᖅᑕᐅᓕᖅᑑᒐᓗᐊᖅ. ᑭᓯᐊᓂ ᐋᖅᑭᒋᐊᕈᑎᒃᓴᓂᑦ ᕿᓃᓐᓇᐅᔭᕋᑉᑕ 

ᓱᓕ. ᑖᒻᓇ ᐊᑐᐊᒐᖅ ᑕᑯᑉᓗᒍ ᖃᓄᖅ ᑐᓴᐅᒪᑎᑦᓯᑦᑕᕆᐊᖃᕐᓂᕆᔭᕗᑦ ᓇᐅᒃᑯᑦ ᐋᖅᑭᒃᑲᓐᓂᖅᑑᓪᓗᐊᖅᐸ?  

 

ᐅᑯᐊ ᐊᐅᓪᓛᕐᓂᐊᖅᑐᑦ ᖃᐅᔨᒪᑎᑉᐸᒌᕐᓂᖅᓴᐅᓕᕐᓗᑎᒍᑦ ᐅᑉᓗᕐᓄᑦ ᐊᒥᓲᓂᖅᓴᓄᑦ ᖃᐅᔨᒪᕙᒌᕐᓂᐊᑕᒪ ᐅᕙᓂ 

ᐊᐅᓪᓚᕐᓂᐊᖅᑐᑎᑦ. ᑕᕝᕙᓂ ᐊᖃᒍᖓᓂᒃ ᐊᐅᓪᓚᕐᓂᐊᕐᓂᕋᖅᑕᐅᓕᖅᑎᓪᓗᒋᑦ ᐅᕝᕙᓘᓐᓃᑦ ᐅᑉᓗᑕᐃᓐᓇᖓᓂᒃ 

ᐊᐅᓪᓚᕐᓂᐊᕋᖅᑕᐅᓕᖅᑎᓪᓗᒋᑦ.  

 

ᑕᒪᓐᓇ ᐃᖢᐃᒋᔭᐅ’ᒪᑦ ᖃᐅᔨᒪᔪᒍᑦ, ᓈᒻᒪᓐᖏᒻᒪᓪᓗ ᖃᐅᔨᒪᑉᓗᑕ. ᑕᒪᓐᓇ ᐋᖅᑭᒋᐊᕐᓂᓗᒃᑲᓗᐊᒃᑲᕗᑦ 

ᐅᖃᖅᑎᑦᓯᔩ ᐊᐱᖅᓲᑎᒋᔭᖓᓄᑦ.  

 

ᐊᒻᒪᓗ ᑖᒻᓇ ᐊᑐᐊᒐᖅ ᐱᓕᕆᐊᖑᒻᒪᑦ ᓱᓕ ᑖᑉᑯᐊ ᓄᓇᕗᒻᒥᐅᑦ ᖃᓄᖅ ᐃᓱᒪᒋᔭᕐᒥᓂᒃ 

ᐅᖃᐅᓯᖃᖅᑕᖅᑑᓪᓗᐊᕐᓂᐊᖅᑐᑦ ᑕᒪᑐᒪᑉ ᒥᒃᓵᓄᑦ. ᑕᑯᓱᐊᒐᕐᒥᓂᒡᓗ ᑐᓂᓯᑦᑕᖅᑑᑉᓗᐊᕈᒫᕐᒪᑕ. ᑕᒪᓐᓇ 

ᓂᕆᐅᓇᖅᑐᖅ ᓄᓇᕗᒻᒥᐅᓄᑦ ᐅᑦᑯᐃᖔᑎᑦᓯ-, ᖃᓄᖅ, ᑐᓴᕆᐊᕐᓂᖃᖅᑑᓪᓗᐊᖁᒫᕐᓂᕆᔭᕗᑦ 

ᓂᕆᐅᓇᖅᓯᕙᓪᓕᐊᔫᒐᓗᐊᖅ. ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᓇᑯᕐᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅ ᕿᓕᖅᑎ. 

 

ᐊᐱᖅᑯᑦ 855 - 6(2): ᑲᒡᒍᑎᓄᑦ ᖃᐅᔨᓴᕐᓂᖅ (ᕿᓕᖅᑎ) 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᐱᓗᐊᖅᑐᒥᓪᓗ ᒫᓐᓇ ᑐᓵᔨᑯᓗᐃᑦ ᒪᒥᐊᓇᖅ ᑐᐊᕕᓗᐊᓕᖅᑐᒥᓂᐅᓐᓂᖅᑲᐅᒐᒪ. 

ᐆᒥᖓ ᑐᕌᖅᑐᒥᒃ ᐊᐱᖅᓲᑎᖃᕈᒪᓪᓗᖓ ᑕᒪᓐᓇ ᐋᓐᓂᐊᖃᕐᓂᖅ ᐋᓐᓂᐊᖅᑖᕈᑕᐅᖃᑦᑕᖅᑐᓄᑦ 

ᐃᓂᓪᓚᑦᑎᕆᒃᑲᓐᓂᕐᓂᕐᒥᒃ ᐊᐱᖅᓲᑎᖃᕈᒪᓪᓗᖓ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᒥᓂᔅᑕᖓᖕᓄᑦ.  

 

ᐅᖃᖅᑏ, ᑕᐃᑲᓂ ᐅᑭᐅᖑᓚᐅᖅᑐᒥ ᒥᓂᔅᑕ ᓇᓗᓇᐃᖅᓯᔪᒻᒥᒻᒪᑦ ᐱᓕᕆᐊᖅ- ᐱᕙᓪᓕᐊᓂᖅᓴᐅᔪᒪᓂᕐᒥᒃ 

ᐱᓕᕆᐊᖑᓗᑎᑦ ᐋᖅᑭᒋᐊᖅᑎᑦᑎᒃᑲᓐᓂᕐᓂᕐᒥᒃ ᑐᕌᖓᓪᓗᓂ ᐋᓐᓂᐊᓕᓐᓄᑦ ᓄᖑᓴᖅᑕᐅᔾᔪᑎᓂᒃ ᑕᒫᓂ 

ᓄᓇᒋᔭᐅᔪᒥ ᐅᑭᐅᖅᑕᖅᑐᒥ. ᑕᒪᓐᓇ ᑐᓴᕈᒥᓇᖅᑑᓯᒪᒻᒥᒻᒪᑦ ᓄᓇᕗᒻᒥᐅᖑᔪᓄᑦ ᑕᕝᕘᓈᖅᑐᓄᑦ ᐋᓐᓂᐊᒃᑯᑦ 

ᑕᒪᒃᑯᐊ ᖃᓄᖅ, ᖃᐅᔨᓴᐅᑎᔅᓴᐃᑦ ᐅᑭᐅᖅᑕᖅᑐᒥ ᓄᓇᓕᐅᔪᒥ ᑕᒪᐅᖓ ᐸᕐᓇᑕᐅᒍᓐᓇᕐᒪᖔᑕ 

ᐃᓂᓪᓚᑎᖅᑕᐅᓗᑎᑦ ᐅᑭᐅᖅᑕᖅᑐᖔᒥ ᑕᒪᒃᑯᓄᖓ ᓄᖑᓴᖅᑕᐅᔭᖅᑐᐸᑦᑐᓄᑦ ᖃᓪᓗᓈᑦ ᓄᓇᖓᓐᓄᑦ. 

 

ᑕᒪᓐᓇ ᐱᒻᒪᕆᐅᖃᑦᑕᕐᒪᓂᓛᒃ ᐊᒻᒪᓗᑦᑕᐅᖅ ᐅᖃᕆᐊᒃᑲᓂᕐᓗᒍ (ᑐᓵᔨᑎᒎᓕᖅᑐᖅ) ᑖᒃᑯᐊ ᐱᒻᒪᕆᐅᔪᒥᒃ 

ᐅᓗᕆᐊᓇᕈᓐᓇᖅᑐᑦ ᖃᐅᔨᓴᖅᑕᐅᒋᐊᓖᑦ ᕿᓚᒥᐅᔪᒥᒃ ᖃᐅᔨᓴᖅᑕᐅᖃᑦᑕᖁᓪᓗᒋᑦ, ᒥᓂᔅᑕ ᑖᓐᓇ ᓄᑖᖑᓛᖑᔪᒥᒃ 

ᑐᓴᖅᑎᑦᓯᖃᑦᑕᕐᒪᑦ ᑕᒪᒃᑯᓂᖓ ᖃᓄᖅ ᐃᖅᓱᖓᒍᑦ ᐋᓐᓂᐊᖃᑦᑕᓕᓐᖏᒃᑲᓗᐊᕐᒪᖔᑕ ᖃᐅᔨᓴᖅᑕᐅᔪᓐᓇᕐᒪᖔᑖ 

ᐱᓕᕆᐊᖅ.  

 

ᒥᓂᔅᑕ ᑐᓴᒃᑲᐃᒍᓐᓇᖅᐹ ᖃᓄᐃᑦᑑᓕᕐᒪᖔᑕ ᐅᓪᓗᒥ ᐊᑐᖅᑕᐅᓚᖓᔪᐃᑦ ᓄᓇᕗᒻᒥ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᒥᓂᔅᑕ. ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᒐᓕᐅᖅᑎ ᐊᐃᖅᓲᑎᖃᕐᒪᑦ ᑕᒪᑐᒪᑉ 

ᑲᒡᒍᑕᐅᓂᕋᖅᑕᐅᔪᖅ, ᑲᒡᒍᑎ. ᓇᓚᐅᖅᑰᕋᓗᐊᖅᐳᖓᖃᐃ ᑕᒪᓐᓇ ᐅᖃᐅᓯᖅ ᐊᑐᔪᖅᓯᕙᓪᓕᐊᓕᑕᐃᓐᓇᕋᑉᑎᒍᑦ, 

ᐃᓛᒃ, ᐊᑐᔪᖅᓯᕙᓪᓕᐊᓂᓗᒃᑕᑉᑯ, ᑲᒡᒍᑎ. ᑖᒃᑯᐊ ᐊᔾᔨᒌᓐᖏᑦᑐᑦ ᖃᐅᔨᓴᕈᑕᐅᔫᓪᓗᐊᖅᑐᑦ ᐄ, ᒪᓕᒐᓕᐅᖅᑎ 

ᓇᓚᐅᑦᑐᖅ ᑖᒃᑯᐊ ᐃᑲᔫᑕᐅᕐᔪᐊᖅᑕᖅᑐᑦ ᑲᓇᑕᒥᐅᑕᐅᖃᑎᕗᑦ ᑕᑯᑉᓗᒋᑦ, ᑲᓇᑕᐅᑉ ᐃᓗᐊᓂ ᐊᕕᑦᑐᖅᓯᒪᓂᐅᔪᑦ 

ᑕᑯᑉᓗᒋᑦ ᐅᕙᒍᑦ ᓄᓇᕗᑦ ᒐᕙᒪᐅᔪᑎᒍᑦ ᐋᖅᑭᒃᓯᒪᓐᖏᑦᑐᒥᒃ ᖃᐅᔨᓴᕈᑕᐅᓇᔭᖅᑐᒥᒃ ᑲᒡᒍᑎᖃᕐᒪᖔᖅ 

ᐋᖅᑭᐊᓂᒃᓯᒪᔪᒥᒃ ᖃᐅᔨᓴᕈᑕᐅᔪᒥᒃ ᐱᖃᓐᖏᑦᑐᑐᐊᖅᐹᖑᔮᕋᑉᑕ ᑲᓇᑕᒥ. 

 

ᑕᒪᓐᓇ ᑭᓐᖒᒪᒋᔭᐅᓂᖓ ᑕᒪᓐᓇᐅᕗᖅ. ᑖᒻᓇ ᐃᖅᖢᒃᑯᑦ ᑲᒡᒍᑎᖃᕐᓂᖅ ᑕᒪᓐᓇ ᖃᐅᔨᓴᕐᓂᐅᓇᔭᖅᑐᒥᒃ 

ᐱᓕᕆᐊᖃᖅᐸᓪᓕᐊᓕᓚᐅᕋᑉᑕ. ᑖᒃᑯᐊ ᐱᖓᓱᑦ ᓄᓇᓖᑦ ᓇᓗᓇᐃᔭᖅᑕᐅᓚᐅᖅᖢᑎᑦ ᓯᕗᓪᓕᖅᐹᖅᓯᐅ’ᒥᒃ 

ᐆᑦᑐᕋᕈᑕᐅᓂᐊᖅᑐᒥᒃ ᐱᓕᕆᓂᖃᓚᐅᖅᖢᑎᒃ. ᑖᑉᓱᒪᑉ ᐃᓗᐊᓂ ᐱᓕᕆᐊᖑᓚᐅᖅᑐᖅ ᐊᔾᔨᒌᓐᖏᑦᑐᑦ 

ᓄᓇᕗᒻᒥᐅᓄᑦ ᑐᕌᖓᔪᑦ. ᑭᓯᐊᓂ ᐊᐳᕈᑎᓂᒃ ᐱᑕᖃᓕᓚᐅᕐᒪᑦ ᐊᔾᔨᒌᓐᖏᑐᓂᒃ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑖᓐᓇ ᐆᑦᑑᑎ ᐃᖅᖢᒃᑯᑦ ᑲᒡᒍᑎᖃᕐᓂᖅ ᐱᔾᔪᑎᒋᓪᓗᒍ 

ᐱᔭᕐᓂᓐᖏᑦᑐᒃᑰᑲᑕᖃᑦᑕᓚᐅᖅᓯᒪᔪᒍᑦ ᐃᖅᑲᓇᐃᔭᖅᑏᑦ ᐅᓄᓐᖏᓗᐊᕐᓂᖏᑦ ᐱᔾᔪᑎᒋᓪᓗᒋᑦ. ᐊᒻᒪᓗ ᑕᐃᒃᑯᐊ 

ᐃᓄᐃᑦ ᐅᓄᕐᓂᖏᓐᓄᑦ ᑐᕌᖓᔪᑦ ᑎᑎᖅᑲᑦ, ᑕᒪᓐᓇ ᐃᓕᑉᐹᓪᓕᐅᑎᒋᔪᒪᔭᕗᑦ ᐆᒃᑑᑎᒋᔭᐅᖃᑦᑕᓚᐅᖅᑐᑦ 

ᐱᖓᓱᓂᒃ ᓄᓇᓕᖕᓂ. 

 

ᐊᒻᒪᓗ ᐋᖅᑭᒋᐊᒃᑲᓐᓂᓚᐅᕐᓗᑎᒃᑯᑦ ᓄᓇᕗᒻᒥ ᓄᓇᓕᖕᓂ ᐅᓄᒃᑲᓐᓂᖅᑐᓂᑦ ᐊᑐᐃᓐᓇᕈᖅᑎᑦᑐᒪᔭᕗᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᒥᒃ ᐃᓚᒋᐊᕈᑦ, ᒥᔅ ᕿᓕᖅᑎ. 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᐃᓛᒃ ᑕᒪᓐᓇ ᑭᐅᔾᔪᑎᒋᔭᐃᑦ ᑐᓴᕈᒥᓇᕆᔭᕋ, ᐃᓛᒃ ᓄᓇᕗᒻᒥᐅᖑᓪᓗᑕ 

ᑐᓴᒃᑲᓐᓂᕈᒪᖃᑦᑕᕋᑦᑕ ᑕᒪᓐᓇ ᑐᕝᕕᒋᒃᑲᓐᓂᕈᒪᓪᓗᒍ ᐊᐱᖅᓲᑎᒋᔪᒪᓯᒪᒐᒃᑯ ᓱᑯᑦᑎᐊᓃᓪᓚᕆᓕᕐᒪᖔᑕ 

ᐊᐱᖅᓲᑕᐅᖃᑦᑕᖅᓯᒪᔪᐃᑦ ᒪᓕᑦᑐᒋᑦ ᑕᒪᔅᓱᒧᖓ. 

 

ᐅᖃᖅᑏ, ᑕᐃᒪᑦᑕᐅᖅ ᐃᓛᒃ, ᑕᒪᓐᓇ ᖃᐅᔨᓴᕐᓂᐅᔪᖅ ᐱᕚᓪᓕᑎᑦᑎᓂᕐᒥᒃ ᓄᓇᓕᐅᔪᓂᑦ ᓱᓇ 

ᖃᐅᔨᓴᐅᑎᔅᓴᐅᔪᓐᓇᖅᑐᓂᒃ ᐱᕚᓪᓕᐸᓪᓕᐊᖁᔨᓪᓚᕆᒃᑲᑦᑕ. ᑕᐃᒪᑦᑕᐅᖅ ᐅᓇ ᑕᒫᓂ ᐃᖏᕐᕋᑎᐊᕐᓂᖃᕐᒪᖔᖅ 

ᖃᐅᔨᒪᓗᐊᓐᖏᒃᑲᓗᐊᖅᑐᒍᑦ ᐊᐱᖅᓲᑎᒋᔪᒪᔭᕋ ᒪᓐᓇ ᐃᕕᐊᖏᒃᑯᑦ ᐊᕐᓇᐃᑦ ᐋᓐᓂᐊᖅᑖᕋᔪᓪᓚᕆᖃᑦᑕᖅᐸᒻᒪᑕ. 

ᑕᒪᓐᓇ ᓴᓐᖏᓂᖅᐹᖑᖃᑕᐅᓪᓗᓂ ᑕᒫᓂ ᑲᓇᑕᒥ ᑕᕝᕘᓇ ᐋᓐᓂᐊᖅᑖᖃᑦᑕᕐᓂᐅᕙᑦᑐᖅ ᐊᕐᓇᓄᑦ. 

 

ᑕᐃᒪᐃᓐᓂᑯᖓᓄᑦ (ᑐᓵᔨᑎᒎᓕᖅᑐᖅ) ᑖᓐᓇᖃᐃ ᒥᓂᔅᑕᕆᔭᐅᔪᑦ ᓇᓗᓇᐃᖅᓯᔪᓐᓇᖅᐳᖅ ᐃᕕᐊᖏᕐᓄᑦ 

ᖃᐅᔨᓴᐅᑎᒥᒃ ᐱᑕᖃᕐᒪᖔᑦ ᓄᓇᕗᒻᒥ? ᐱᑕᖃᓐᖏᑉᐸᑦ ᖃᓄᖅ ᑕᐃᒪ ᓄᓇᕗᒻᒥᐅᑦ ᐃᕕᐊᖏᒃᑯᑦ 

ᑲᒡᒍᑎᖃᓐᖏᒃᑲᓗᐊᕐᒪᖔᑦ ᖃᐅᔨᓴᖅᑕᐅᔪᓐᓇᖅᐸ ᐱᑕᖃᓐᖏᑦᑎᓪᓗᒍ ᑕᒪᒃᑯᓂᖓ ᖃᐅᔨᓴᐅᑎᓂᒃ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 

ᐊᐱᖅᑯᑎᒋᖕᒪᒍ. ᑕᐃᒪᐃᑦᑐᒥᒃ ᐃᕕᐊᖏᕐᒥᒃ ᑲᒡᒍᑎᖃᓐᖏᒃᑲᓗᐊᕐᒪᖔᑦ ᖃᐅᔨᓴᐅᒻᒥᒃ ᑕᒫᓂ ᐃᖃᓗᖕᓂ ᐱᑕᓕᒃ. 

ᐊᒻᒪᓗ ᐃᕕᐊᖏᒃᑯᑦ ᑲᒡᒍᑎᖃᓐᖏᒃᑲᓗᐊᕐᒪᖔᑦ ᐅᖃᐅᓯᕆᑎᓪᓗᑎᒃᑯᑦ ᐃᒃᑯᐊ ᒪᕐᕈᐃᓕᖓᖕᒪᑕ 

ᖃᐅᔨᓴᖅᑕᐅᖦᖤᖅᐳᖅ, ᑕᐃᒃᑯᐊ ᐱᓗᐊᖅᖢᒋᑦ ᐃᕕᐊᖏᒃᑯᑦ ᑲᒡᒍᑎᑖᑐᐃᓐᓇᕆᐊᖃᕐᓂᖅᐹᑦ ᑕᐃᒫᑐᐃᓐᓇᖅ 

ᐃᖅᖢᒃᑯᑦ ᑲᒡᒍᑎᑖᑐᐃᓐᓇᕆᐊᓖᑦ ᑕᐃᒪᓐᓇ ᖃᐅᔨᓵᕆᖃᑦᑕᖅᑕᕗᑦ. 

 

ᐊᒻᒪᓗ ᐊᔾᔨᒌᓐᖏᑦᑑᒻᒪᑕ ᖃᐅᔨᓴᖅᑕᐅᓚᐅᖅᓗᓂ ᐊᒻᒪ ᑲᒡᒍᑎᖃᕐᒪᖔᖅ ᖃᐅᔨᓴᐃᖦᖤᖅᐳᑦ. ᑲᓇᑕᒥ ᒪᓕᒐᓂᒃ 

ᐊᑐᖃᑦᑕᖅᑐᒍᑦ, ᐊᔾᔨᓕᐅᕆᓕᕌᖓᑦᑕ ᖃᐅᔨᓴᐃᓕᕌᖓᑦᑕᓗ. ᐊᒻᒪᓗ ᐅᑭᐅᖅᑕᖅᑐᒥ ᐃᕕᐊᖏᒃᑯᑦ ᑲᒡᒍᑎᖃᕐᒪᖔᑦ 

ᖃᐅᔨᓴᐃᑐᐃᓐᓇᖃᑦᑕᓐᖏᑦᑐᒍᑦ ᐊᒻᒪᓗ ᖃᖓᑦᑕᐅᓯᖃᑦᑕᖅᑕᕗᑦ ᐃᖅᑲᓇᐃᔭᖅᑎᖃᖃᑦᑕᖅᖢᑕᓗ. 

 

ᑕᐃᒪᓐᓇ ᑖᒃᑯᐊᖑᑐᐃᓐᓇᓚᐅᕋᓗᐊᖅᑎᓪᓗᒋᑦ ᐊᓯᖏᑦ ᓇᐅᒃᑯᑦ ᑲᒡᒍᑏᑦ ᐊᔾᔨᒌᓐᖏᒻᒪᑕ ᑕᒪᒃᑯᐊ ᐊᔾᔨᒌᑎᑦᑐᑦ 

ᓴᖅᑭᑉᐸᓪᓕᐊᔪᒪᓂᐊᖅᑕᕗᑦ ᖃᐅᔨᓴᐅᑏᑦ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ ᐊᐱᖅᑯᑏᑦ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑖᓐᓇ ᑐᑭᓯᑦᑎᐊᒃᑲᓐᓂᕋᑦᑎᒍᑦ ᑕᒫᓂ ᐱᑕᖃᕐᓂᖓᓂᒃ. 

ᐊᓕᐊᓇᐃᑦ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᒫᓐᓇᕈᓘᓚᐅᖅᑐᖅ ᕙᐃᔅᕗᒃᑯᑦ ᓇᓗᓇᐃᖅᓯᓚᐅᖅᓯᒪᖕᒪᑕ ᓄᓇᕗᑦ 

ᒐᕙᒪᒃᑯᑦ ᓄᑖᓂᒎᖅ ᐱᔨᑦᑎᕐᕕᖃᓕᕐᒪᑦ ᕿᑭᖅᑖᓗᒻᒥᐅᑦ ᐋᓐᓂᐊᕐᕕᓕᐊᖅᑐᓄᑦ ᑐᔪᕐᒥᕕᒻᒥ ᐋᑐᕚᒥ 

ᑲᒡᒍᑎᖃᖅᑐᓄᑦ. 

 

ᑕᒪᓐᓇ ᐊᒃᓱᐊᓗᒃ ᐃᑲᔫᑕᐅᓂᐊᖅᑐᖅ ᑖᓐᓇ ᑲᒡᒍᑎᓕᒃ ᒪᒥᓴᖅᑎᓪᓗᒍ ᐃᓄᓐᖑᖅᐸᓪᓕᐊᓇᓱᒃᑎᓪᓗᒍᓗ ᑭᓯᐊᓂ 

ᑐᑭᓯᐊᓂᓐᖏᑦᑐᖓ ᑲᒡᒍᑎᖃᖅᑐᓄᑦ ᐱᔨᑦᑎᕈᑏᑦ ᑕᒪᒃᑯᐊ ᐊᑐᐃᓐᓇᕈᖅᑎᑕᐅᓯᒪᒻᒪᖔᖏᑦ ᓄᓇᕗᒻᒥ, ᓄᓇᕗᒻᒧᑦ 

ᐅᑎᖃᑦᑕᕐᒪᑕ ᑲᒡᒍᑎᓕᕆᔭᐅᓚᐅᖅᖢᑎᑦ. 

 

ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐹ ᖃᓄᐃᑦᑐᓂᒃ ᐱᔨᑦᑎᕈᑎᓂᒃ ᐱᑕᖃᕐᒪᖔᑦ ᐃᑲᔪᖅᓲᑎᓂᒃ ᓄᓇᕗᒻᒥ? 

ᓄᓇᓕᖕᓂ ᐱᓗᐊᕐᓗᒋᑦ ᑕᐃᒃᑯᐊ ᑲᒡᒍᑎᑖᑐᐃᓐᓇᕆᐊᓖᑦ ᐊᒻᒪᓗ ᖃᐅᔨᔭᐅᔪᕕᓃᑦ ᑕᐃᒃᑯᐊ ᑲᒡᒍᑎᖃᕐᓂᖏᖕᓂᒃ? 

ᐊᒻᒪᓘᓐᓃᑦ ᒪᒥᓴᖅᑕᐅᔪᑦ ᑲᒡᒍᑎᒥᒃ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᒪᐃᓐ. 

 



ᕿᑎᖅᑰ, ᒪᐃ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓈᖅᖢᒍᓪᓗ ᒪᓕᓗᒐᓕᐅᖅᑎᑉ ᐊᐱᖅᓲᑎᒋᔭᖓᓄᑦ. 

(ᑐᓵᔨᑎᒎᓕᖅᑐᖅ) ᑖᒃᑯᐊ ᐊᐱᖅᑯᑎᖏᑦ ᒪᓕᖦᖢᒋᑦ ᓇᓗᓇᕈᓐᓃᖅᑐᖅ ᑕᐃᒃᑯᐊ ᑲᒡᒍᑎᖃᖅᑐᑦ ᓘᒃᑖᒧᑦ 

ᑲᒪᒋᔭᐅᓯᒪᔪᑦ ᑲᒡᒍᑎᖃᖅᑐᓪᓗ ᐃᓱᓕᖃᑦᑕᓐᖏᒻᒪᑕ ᒪᒥᓴᖅᑕᐅᓚᐅᖅᖢᑎᑦ ᐆᑕᖅᑕᐅᑲᑕᓚᐅᖅᖢᑎᒡᓗ. ᑕᐃᒪᓐᓇ 

ᐊᔾᔨᒌᓐᖏᑦᑐᓂᒃ ᒪᓕᓲᖑᖕᒪᑕᐃᒃᑯᐊ ᐋᓐᓂᐊᖃᕐᒪᖔᖅ ᖃᐅᔨᓴᐅᔪᖅ, ᐋᓐᓂᐊᖃᖅᐸᑦ ᑲᒪᒋᔭᐅᖦᖤᖅᐳᖅ.  

 

ᑲᒡᒍᑎᓕᕆᓂᕐᒧᑦ ᑲᑐᔾᔨᖃᑎᒌᑦ ᐃᒃᑯᐊ ᐃᖅᑲᓇᐃᔭᖃᑎᒋᖃᑦᑕᖅᑕᕗᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᖃᐅᔨᒃᑲᓐᓂᕈᓐᓇᕐᓂᐊᕐᒪᑕ ᖃᓄᐃᑦᑐᓂᒃ ᐱᔨᑦᑎᕈᑎᓂᒃ ᐊᑐᐃᓐᓇᕈᐃᓯᒪᖕᒪᖔᑦ ᑲᓇᑕᒥᐅᑕᐅᖃᑎᑦᑕ 

ᐊᕕᑦᑐᖅᓯᒪᔪᖁᑎᖏᖕᓂᒃ.  

 

ᐊᒻᒪᓗ ᐊᒃᓱᕉᑎᒋᓗᐊᓐᖑᐊᖅᑕᕗᑦ ᑲᑐᔾᔨᖃᑎᒌᖕᓂᒃᑯᑦ ᐃᓅᓕᓴᐃᓂᖅ. ᓲᕐᓗᒃ ᑲᒡᒍᑎᖃᖅᑐᖃᖅᐸᑦ ᑕᐃᒪ 

ᐃᓱᒪᓕᕆᓂᕐᒧᑦ ᐱᔨᑦᑎᕈᑏᑦ ᐊᑐᐃᓐᓇᕈᖅᑎᑕᐅᖃᑦᑕᖅᑐᑦ ᐃᑲᔪᖅᑕᐃᒃᑲᓐᓂᕈᓐᓇᕐᓂᐊᕐᒪᑦ ᑖᓐᓇ ᐋᓐᓂᐊᓕᒃ. 

 

ᐊᒻᒪᓘᓐᓃᑦ ᐃᓄᓕᕆᔨᒃᑯᑦ ᑖᒃᑯᐊ ᐃᖅᑲᓇᐃᔭᖃᑎᒋᖕᒥᔭᕗᑦ ᐃᓄᓕᕆᔨᒃᑯᓐᓄᑦ ᐃᑲᔪᖅᑕᐅᔪᓐᓇᕐᓂᐊᕐᒪᑦ. 

ᓄᓇᓕᖕᓂᑦᑕᐅᖅ ᐃᑲᔪᖅᓲᑏᑦ ᓴᖅᑭᖃᑦᑕᕐᒥᔭᕗᑦ, ᐃᓱᒪᓕᕆᓂᖅ ᐋᓐᓂᐊᕐᕖᑦ ᐊᖅᑯᑎᒋᓪᓗᒋᑦ. 

ᐋᖅᑭᒃᓯᒪᓪᓚᕆᐊᓗᒡᓗᓂᐅᓐᖏᑦᑑᒐᓗᐊᖅ ᑭᓯᐊᓂ ᐊᒃᓱᕈᖅᖢᑕ ᐃᑲᔪᕋᓱᖃᑦᑕᖅᑐᒍᑦ ᓄᓇᕗᒻᒥᐅᑕᓂᒃ 

ᑲᒡᒍᑎᖃᖅᑐᓂᒃ ᖃᓄᐃᑦᑑᒐᓗᐊᖅᐸᑦ. ᖃᐅᔨᒪᓪᓗᑕ ᑲᒡᒍᑎᖃᕐᓗᓂ ᖃᐅᔨᔭᐅᖃᖅᑎᓪᓗᒍ ᐊᒃᓱᕈᕐᓇᕐᒪᑦ 

ᐃᓚᔮᕇᖕᓄᑦ.  

 

ᓇᐅᒃᑯᕈᓘᔮᓗᒃ ᐃᑲᔪᖃᑦᑕᕋᓱᖃᑦᑕᖅᑕᕗᑦ ᑕᐃᒃᑯᐊ ᑲᒡᒍᑎᓖᑦ. ᑕᒪᓐᓇ ᐊᑐᖅᐸᓪᓕᐊᔭᕗᑦ ᐃᖅᖢᒃᑯᑦ ᑕᐃᒃᑯᐊ 

ᑲᒡᒍᑎᖃᖅᑐᑦ ᐱᓗᐊᕐᓗᒋᑦ ᒫᓐᓇ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ, ᐃᖃᓗᐃᑦ ᓯᓈᓄᑦ ᒪᓕᒐᓕᐅᖅᑎ, ᒥᔅ 

ᐳᕉᔅᑐ. 

 

ᐊᐱᖅᑯᑦ 856 - 6(2): ᓄᓇᒥᐅᑕᑦ ᐱᕈᒃᑲᓐᓂᕈᓐᓇᖅᑐᑦ ᐱᐅᖅᓱᐊᕐᓂᕐᒧᑦ ᑮᓇᐅᔭᒃᓴᑦ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᐃᓕᓴᕆᒃᑲᓐᓂᕋᕕᖓ. ᐊᕙᑎᓕᕆᔨᒃᑯᑦ ᒥᓂᔅᑕᖓᖕᓄᑦ ᐅᓇ 

ᑐᓐᓂᖅᑯᑎᒋᓂᐊᖅᑕᕋ. ᐊᐱᖅᓱᖃᑦᑕᖅᑐᒍᑦ ᖃᐅᑕᒫᖅ ᒪᓕᒐᓕᐅᖅᑏᑦ ᒥᓂᔅᑕᐃᓪᓗ ᑕᖅᑲᒃᑯᓄᖓ 

ᑐᓴᐅᒪᑦᑎᑦᑎᖃᑦᑕᕐᒪᑕ ᖃᓄᐃᑉᐸᓪᓕᐊᓕᕋᓗᐊᕐᒪᖔᖏᑦ ᒐᕙᒪᒃᑯᑦ. 

 

ᑖᓐᓇ ᒥᓂᔅᑕ ᖁᕕᐊᓱᓐᓂᐊᖅᑐᒃᓴᐅᕗᖅ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓂᒃ ᐅᖃᓕᒫᕈᓐᓇᖅᓯᓚᐅᕋᒪ. ᐊᒻᒪᓗ ᑖᓐᓇ 

ᑮᓇᐅᔭᑦ ᐊᑐᐃᓐᓇᕈᖅᑎᑕᐅᔪᑦ ᑭᓱᓄᑦ ᐊᑐᖃᑦᑕᕐᒪᖔᑦ ᑐᑭᓯᐊᓂᒃᓯᒪᓪᓚᕆᓐᖏᖦᖢᖓ 81-181 ᓈᓴᐅᑎᓕᒃ 

ᐱᖁᔭᓕᕆᓂᕐᒧᑦ ᑐᕌᖓᔪᑦ ᐃᒪᐃᓕᖓᓪᓗᓂ “ᐃᓱᒫᓘᑎᒋᔭᐅᔪᑦ ᐆᒪᔪᖃᕐᕖᑦ” ᑖᓐᓇ ᐊᒃᓱᐊᓗᒃ 

ᐱᕐᔪᐊᖑᓇᓱᒋᒐᒃᑯ. ᐊᒻᒪᓗ ᑖᓐᓇ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᖓ ᓴᖅᑭᑕᐅᓚᐅᖅᓯᒪᔪᑦ ᐊᒥᒐᖅ 

ᐊᑐᖅᑕᐅᓐᖏᓗᐊᖅᑐᑦ $1.1 ᒥᓕᐊᓐ ᑮᓇᐅᔭᐅᔪᑦ. ᐊᑐᖅᑕᐅᑦᑎᐊᓚᐅᓐᖏᒻᒪᑦ 2021-2022-ᒥ. 

 

ᑖᓐᓇᖃᐃ ᑕᕝᕘᓇ ᓴᖅᑭᑦᑎᓯᒪᕕᓰ ᐱᓕᕆᐊᓐᖑᖅᑎᑕᐅᓯᒪᔪᒥᒃ ᑭᓱᒧᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅ ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒪᓕᒐᓕᐅᖅᑎ 

ᐊᐱᕆᖕᒪᑦ. ᑖᒃᑯᐊ ᐊᐱᖅᑯᑎᑦᑎᐊᕚᓗᐃᑦ ᐊᐱᖅᑯᑎᒋᓵᖅᑕᖏᑦ. ᑖᒃᑯᐊ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 

ᓴᖅᑭᑕᐅᓯᒪᔪᑦ ᐱᓕᕆᕕᑦᑎᓐᓄᑦ. ᐅᖃᖅᑏ, ᑕᐃᒃᑯᐊ ᑎᑎᖅᑲᑦ ᓵᓐᓃᓐᖏᑦᑑᒐᓗᐊᑦ ᑭᓯᐊᓂ ᐱᓯᒪᓕᕈᒃᑭᑦ 

ᑐᒃᓯᕌᕆᔭᖏᑦᑕ ᑐᒃᓯᕌᕆᔭᖏᖕᓄᑦ ᑭᐅᓛᖅᐳᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᐳᕉᔅᑐ. 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᑭᖑᓪᓕᖅᐹᖅᓯᐅᑏᑦ ᐅᓂᒃᑳᑦ ᑮᓇᐅᔭᓪᓗ ᐅᓂᒃᑳᖏᑦ 

ᑮᓇᐅᔭᓕᕆᔪᑦ ᑲᑎᓕᒫᖅᖢᒋᑦ $138,110-ᓂᒃ ᐃᓗᓕᓕᒃ ᑕᒪᑐᒪᓂ ᐊᕐᕌᒍᒥ. ᐅᓄᓐᖏᑦᑐᑯᓘᒐᓗᐊᑦ ᑖᒃᑯᐊ 

ᒐᕙᒪᒃᑯᑦ ᑮᓇᐅᔭᓕᒫᖏᑦ ᑭᓯᐊᓂ $400-ᑐᖃᑦᑕᖅᑐᑦ ᖃᐅᑕᒫᖅ. ᐅᓂᒃᑳᓪᓗ ᐅᖃᖅᓯᒪᒡᓗᑎᒃ ᓯᖁᒥᑦᑎᔪᑦ 

ᐆᒪᔪᓕᕆᓂᕐᒧᑦ ᐱᖁᔭᕐᔪᐊᖅ ᒥᑭᓐᓂᖅᓴᒃᑯᑦ ᐸᓯᔭᒃᓴᓐᖑᖅᑎᑕᐅᖃᑦᑕᖅᑐᓄᑦ ᑐᕌᖓᔪᑦ ᑕᕝᕘᓇ 

ᑮᓇᐅᔭᖃᖅᑎᑕᐅᖃᑦᑕᖅᑐᑦ.  

 

ᓯᖁᒥᑦᑎᔪᑦ 2021-2022-ᒥ ᐊᑭᓕᐅᑎᒋᔭᐅᓚᐅᖅᐸᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅ ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃᑲᓐᓂᖅᖢᒍ ᑖᓐᓇ 

ᒪᓕᒐᓕᐅᖅᑎ ᐊᐱᖅᑯᑎᑦᑎᐊᕙᖕᒥᒃ ᐊᐱᖅᑯᑎᖃᓵᕐᒪᑦ. ᑕᐃᒃᑯᐊ ᓯᖁᒥᑦᑎᔪᓄᑦ ᐊᑭᓕᐅᑏᑦ 

ᐊᐅᓚᑕᐅᔪᓄᓐᖔᖅᑐᖅ ᑖᓐᓇ ᐊᐱᖅᑯᑖ. ᑕᐃᒃᑯᐊᓗ ᒪᓕᒐᐃᑦ ᓵᓐᓃᓐᖏᖦᖢᑎᑦ ᐃᓕᓚᐅᓐᖏᓐᓂᓐᓂᓕ ᑖᒃᑯᐊ 

ᓴᖅᑭᑕᐅᓚᐅᖅᓯᒪᖕᒪᑕ ᑭᓯᐊᓂ ᑖᓐᓇ ᐱᔾᔪᑎᒋᓇᓱᓐᖏᑕᕋ. 

 

ᑐᑭᓯᒃᑲᓐᓂᕈᒪ ᐃᓗᓕᖏᖕᓂᒃ ᐊᑭᓕᐅᑎᒋᔭᐅᔭᕆᐊᓖᑦ ᓯᖁᒥᑦᑎᔪᓄᑦ ᑐᕌᖓᔪᑦ ᐅᖃᐅᓯᕆᒃᑲᓐᓂᓛᖅᐸᒃᑲ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᑐᒡᓕᐊ ᑭᖑᓪᓕᖅᐹᕐᓗ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑐᓴᖅᑎᑦᑎᒃᑲᓐᓂᕐᓂᐊᕐᒪᑦ. ᑕᕝᕙᓂᒃᓴᐃᓐᓇᖅ 

ᓈᓴᐅᑦ ᑕᐃᖅᑲᐅᔭᕋ ᐅᖃᖅᓯᒪᕗᑦ ᒥᓂᔅᑕᐅᑉ ᐱᓕᕆᕕᐊ ᐃᓕᓐᓂᐊᖅᑎᑦᑎᓗᑎᒃ ᐱᓕᒻᒪᒃᓴᐃᓗᑎᒡᓗ ᐃᓄᐃᑦ 

ᖃᐅᔨᒪᔭᑐᖃᖏᑦ ᐱᔾᔪᑎᒋᓪᓗᒋᑦ ᐱᐅᖅᓱᐊᕐᓂᕐᓗ, ᓯᓚᕆᓯᒪᓐᖏᑦᑐᕈᓘᒐᒪ ᐊᐅᓪᓚᓚᐅᓐᖏᓐᓇᒪ ᓱᓕ ᑭᓯᐊᓂ 

ᐃᕐᓂᒃᑲ ᐊᐅᓪᓚᕋᔪᒻᒪᑕ. ᐊᒻᒪᓗ ᐃᓕᑉᐸᓪᓕᐊᔪᑦ.  

 

ᐅᖃᖅᑏ, ᑖᓐᓇᖃᐃ ᒥᓂᔅᑕᕆᔭᐅᔪᖅ ᓇᓗᓇᐃᖅᓯᔪᓐᓇᖅᐹ ᑭᓱᑦ ᐱᒋᐊᖅᑎᑕᐅᓚᐅᕐᒪᖔᖏᑦ 2024-2025 

ᐊᕐᕌᒍᐊᓂ ᑕᒫᓂ ᐃᖃᓗᖕᓂ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᖃᕝᕕᒃ. 

 

ᐊᖓᔪᖅᑳᖅ ᑖᓂᐅ ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒪᓕᒐᓕᐅᖅᑎ 

ᐊᐱᕆᒃᑲᓐᓂᕐᒪᑦ. ᐅᖃᖅᑏ, ᑕᒪᑐᒪᓂ ᐊᕐᕌᒍᒥ ᐊᐅᓪᓚᕋᔪᒃᑲᑦᑕ ᐊᖑᓇᓱᒋᐊᖅᖢᑕ. ᐊᒻᒪᓗ ᑐᑭᓯᓪᓗᑕ 

ᒪᓕᒐᓕᐅᖅᑎᐅᓪᓗᑕ ᐱᔭᒃᓴᖅᑖᖅᑎᑕᐅᓯᒪᖕᒥᒐᑦᑕ. ᐊᒻᒪᓗ ᑖᓐᓇ ᐊᐱᖅᑯᑎᒋᔮ ᐱᔾᔪᑎᒋᓪᓗᒍ 

ᐊᕙᑎᓕᕆᔨᒃᑯᓐᓄᓪᓗ ᐊᑐᐃᓐᓇᕈᖅᑎᑕᐅᓯᒪᔪᑦ ᐱᓕᕆᐊᓐᖑᖅᑎᑕᐅᓯᒪᔪᑦ ᐃᓕᓐᓂᐊᕈᑎᒃᓴᓂᒃ ᐊᒡᒍᖅᑐᖅᓯᒪᔪᓂᒃ 

ᐋᖅᑭᒃᓯᒪᔪᒍᑦ ᓲᕐᓗᒃ ᒥᑭᒋᐊᕐᓂᕐᒥᒃ ᐃᓕᓐᓂᐊᖅᑎᑦᑎᓂᖅ. ᑕᒪᓐᓇ ᐊᕙᑎᓕᕆᔨᒃᑯᑦ ᓴᖅᑭᓯᒪᔭᖓ ᓄᓇᕗᒻᒥᐅᓄᑦ. 

ᐱᖓᓱᐃᓕᖓᓪᓗᓂ ᑖᓐᓇ ᐃᓕᓐᓂᐊᕈᑎᒃᓴᖅ.  

 

ᐅᖃᓕᒫᒐᐃᑦ ᓄᓇᓕᖕᓂ ᐃᓕᓐᓂᐊᖅᑎᑦᑎᓂᐊᖅᑎᓪᓗᒋᑦ ᒥᑭᒋᐊᕐᓂᖅ ᐱᔾᔪᑎᒋᓪᓗᒍ ᐊᒻᒪ ᐃᓕᓐᓂᐊᓯᓐᓈᑦ 

ᑲᑎᒪᑎᑕᐅᖃᑦᑕᕐᒥᔪᑦ. ᑖᓐᓇᓗ ᐊᐱᖅᑯᑎᒋᔭᖓ ᑕᒪᑐᒪᑉ ᐃᖃᓗᖕᓂ ᑭᓱᑦ ᓴᖅᑭᔮᖅᑎᑕᐅᖕᒪᖔᑦ, ᑖᓐᓇ 

ᓵᓐᓂᓐᖏᒻᒪᑦ ᐱᖓᔪᐊᓂ ᐅᖃᒃᑲᓐᓂᖅᐳᖓ ᑐᑭᓯᒃᑲᓐᓂᕈᒪ ᓇᓗᓇᐃᔭᕐᕕᒋᓂᐊᖅᐸᕋ. ᐊᒻᒪᓗ ᐊᔾᔨᖏᖕᓂᒃ 

ᐊᑐᐃᓐᓇᕈᕐᕕᒋᓗᒋᑦ ᒪᓕᒐᓕᐅᖅᑎᐅᖃᑎᒃᑲ ᐊᓯᖏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᖃᐅᔨᒪᓂᐊᖅᐳᓯ ᐊᐱᖅᓱᕐᓇᖅ ᐃᓱᓕᖕᒪᑦ. ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᐊᐱᖅᓱᕐᓂᖅ ᑲᔪᓯᒋᐊᒃᑲᓂᖅᑎᑕᐅᔪᓐᓇᕐᒪᖔᑦ ᐊᐱᖅᑯᑎᒋᕙᕋ? ᖁᔭᓐᓇᒦᒃ, 

ᐅᖃᖅᑏ. 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᑖᓐᓇ ᐊᐱᖅᓱᕐᓇᖅ ᐅᖓᕙᕆᐊᖅᑕᐅᔪᒪᖕᒪᑦ.  

 

ᐃᓚᖓᑦ ᒪᓕᒐᓕᐅᖅᑎ: ᐋᒡᒐᐃ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᐋᒡᒑᖅᑐᖃᖅᑐᖅ. ᐊᓯᐊᓄᑦ. ᓈᓴᐅᑎᓕᒃ 7 ᐅᖃᐅᓯᒃᑯᑦ. 7 ᑎᑎᖅᑲᑎᒍᑦ 

ᐊᐱᖅᑯᑏᑦ. 8 ᑎᑎᖅᑲᑎᒍᑦ ᐊᐱᖅᑯᑎᕕᓂᕐᓄᑦ ᑭᐅᔾᔪᑏᑦ. 9 ᒪᑐᐃᖅᓯᔾᔪᑎᓄᑦ ᑭᐅᔾᔪᑏᑦ. 10 ᐊᑎᓕᐅᖅᓯᒪᔪᑎᒍᑦ 

ᑐᒃᓯᕋᐅᑏᑦ. 11. ᐊᑎᓕᐅᖅᓯᒪᔪᑎᒍᑦ ᑐᒃᓯᕋᐅᑎᓄᑦ ᑭᐅᔾᔪᑏᑦ. 12 ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ 

ᐅᓂᒃᑳᖏᑦ ᕿᒥᕐᕈᓇᓚᐅᖅᑎᓪᓗᒋᑦ ᐱᖁᔭᒃᓴᓂᒃ ᐊᓯᖏᓐᓂᒡᓗ. 13 ᑎᑎᖅᑲᑦ ᓴᖅᑭᑕᐅᓂᖏᑦ. 14 

ᐱᖁᔨᕗᖔᓕᐅᕐᓂᐊᕐᓂᕐᒧᑦ ᖃᐅᔨᒃᑲᐅᑦ. 15 ᐱᖁᔨᕗᖔᓕᐅᕐᓂᐊᕐᓂᕐᒧᑦ ᖃᐅᔨᒃᑲᐃᔾᔪᑏᑦ ᓯᕗᓪᓕᖅᐹᒥ 

ᐅᖃᓕᒫᖅᑕᐅᓗᒋᖅ ᐱᖁᔭᒃᓴᑦ. 16 ᐱᖁᔨᕗᖔᕈᑏᑦ. 17 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᑦ. 

ᒪᓕᒐᓕᕆᔨᒃᑯᑦ ᒥᓂᔅᑕᖓᑦ, ᒥᔅ ᓄᑕᕋᖅ. 

 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 41 - ᐊᔾᔨᒌᓐᖏᑦᑐᑦ ᒪᓕᒐᐃᑦ ᐋᖅᑭᒋᐊᖅᑕᐅᓂᖏᓐᓄᑦ ᒪᓕᒐᖅ - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑭᐅᕋᓐ ᓄᑕᕋᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᖓ 

ᖁᑦᑎᒃᑐᕐᒧᑦ ᒥᓂᔅᑕᖓᖕᓄᑦ, ᒪᓕᒐᒃᓴᖅ 41, ᐊᔾᔨᒌᓐᖏᑦᑐᑦ ᒪᓕᒐᐃᑦ ᐋᖅᑭᒋᐊᖅᑕᐅᓂᖏᓐᓄᑦ ᒪᓕᒐᖅ, 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᓈᒻᒪᖕᒪᑦ. ᐊᖏᖅᑐᑦ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᕗᖅ.  

 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᒪᐃᓐ. 

 

ᒪᓕᒐᒃᓴᖅ 42 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑭᒍᑎᓕᕆᔨᐅᓂᕐᒧᑦ ᒪᓕᒐᖅ - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᐋᕐᓗᒃ ᒪᐃᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᖓᑕ ᖁᑦᑎᒃᑑᑉ, ᒪᓕᒐᒃᓴᖅ 42, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑭᒍᑎᓕᕆᔨᐅᓂᕐᒧᑦ ᒪᓕᒐᖅ, 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᑦᑐᖅ. ᓈᒻᒪᓴᖅᑐᐃᑦ. ᐊᑭᕋᖅᑐᖅᑐᐃᑦ. 

ᐱᖁᔨᕗᖔᕈᑎ ᑲᔪᓯᔪᖅ.  

 

ᒥᓂᔅᑕᐅᔪᖅ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ, ᑕᐃᕕᑎ ᐊᕿᐊᕈᖅ. 

 

ᒪᓕᒐᒃᓴᖅ 43 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᓄᓇᕗᒥ ᓇᒻᒥᓂᖃᖅᑐᓄᑦ ᑮᓇᐅᔭᒃᑯᕕᒃ ᑯᐊᐳᕇᓴᖓᓄᑦ 

ᒪᓕᒐᖅ - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᖓ ᑖᔅᓱᒧᖓ 

ᑲᖏᖅᖠᓂᐅᑉ ᓂᒋᐊᓄᑦ ᑖᓐᓇ ᒪᓕᒐᒃᓴᖅ 43, (ᑐᓵᔨᑎᒎᓕᖅᑐᖅ) ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᓄᓇᕗᒥ 

ᓇᒻᒥᓂᖃᖅᑐᓄᑦ ᑮᓇᐅᔭᒃᑯᕕᒃ ᑯᐊᐳᕇᓴᖓᓄᑦ ᒪᓕᒐᖅ, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᑦᑐᖅ. ᓈᒻᒪᓴᖅᑐᐃᑦ. ᐊᑭᕋᖅᑐᖅᑐᐃᑦ. 

ᐱᖁᔨᕗᖔᕈᑎ ᑲᔪᓯᔪᖅ.  



ᕿᑎᖅᑰ, ᒪᐃ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᒥᓂᔅᑕ ᓄᑕᕋᖅ. 

 

ᒪᓕᒐᒃᓴᖅ 44 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐊᑭᓕᒃᓴᖃᕐᕕᐅᔪᑦ ᐃᑲᔪᖅᑕᐅᓂᖏᓐᓄᑦ ᒪᓕᒐᖅ ᐊᒻᒪᓗ 

ᒐᕙᒪᒃᑯᑦ ᐃᖅᑲᓇᐃᔭᖅᑎᐅᔪᑦ ᑮᓇᐅᔾᔭᒃᓵᖏᑦ ᐲᖅᓯᕕᐅᖃᑦᑕᕐᓂᖏᓐᓄᑦ ᒪᓕᒐᖅ - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑭᐅᕋᓐ ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐱᒋᐊᖅᑎᑦᑎᕗᖓ 

ᐊᐃᑉᐱᑕᐅᓪᓗᖓ ᒥᓂᔅᑕᐅᔪᒧᑦ ᖁᑦᑎᑦᑐᑉ ᒪᓕᒐᒃᓴᖅ 44, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᐊᑭᓕᒃᓴᖃᕐᕕᐅᔪᑦ 

ᐃᑲᔪᖅᑕᐅᓂᖏᓐᓄᑦ ᒪᓕᒐᖅ ᐊᒻᒪᓗ ᒐᕙᒪᒃᑯᑦ ᐃᖅᑲᓇᐃᔭᖅᑎᐅᔪᑦ ᑮᓇᐅᔾᔭᒃᓵᖏᑦ ᐲᖅᓯᕕᐅᖃᑦᑕᕐᓂᖏᓐᓄᑦ 

ᒪᓕᒐᖅ, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᑦᑐᖅ. ᓈᒻᒪᓴᖅᑐᐃᑦ. ᐊᑭᕋᖅᑐᖅᑐᐃᑦ. 

ᐱᖁᔨᕗᖔᕈᑎ ᑲᔪᓯᔪᖅ.  

 

ᒥᓂᔅᑕᐅᔪᖅ ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᑯᓐᓄᑦ, ᒥᓂᔅᑕ ᔪᐊᓇᓯ. 

 

ᒪᓕᒐᒃᓴᖅ 45 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᓄᓇᓕᐸᐅᔭᓄᑦ, ᓄᓇᓕᓐᓄᑦ ᓄᓇᓕᕋᓛᓄᓪᓗ ᒪᓕᒐᖅ 

ᐊᒻᒪᓗ Hᐋᒻᒪᓚᒃᑯᓐᓄᑦ ᒪᓕᒐᖅ - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᖅᑎᑦᓯᕗᖓ ᐊᐃᑉᐱᖅᑕᐅᐃᓪᓗᖓ 

ᒪᓕᒐᓕᐅᖅᑎᒧᑦ ᐸᓐᓂᖅᑑᒥᒃ, ᑖᓐᓇ ᒪᓕᒐᑦᓴᖅ 45, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᓄᓇᓕᐸᐅᔭᓄᑦ, ᓄᓇᓕᓐᓄᑦ 

ᓄᓇᓕᕋᓛᓄᓪᓗ ᒪᓕᒐᖅ ᐊᒻᒪᓗ Hᐋᒻᒪᓚᒃᑯᓐᓄᑦ ᒪᓕᒐᖅ, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᑦᑐᖅ. ᓈᒻᒪᓴᖅᑐᐃᑦ. ᐊᑭᕋᖅᑐᖅᑐᐃᑦ. 

ᐱᖁᔨᕗᖔᕈᑎ ᑲᔪᓯᔪᖅ.  

 

ᒥᓂᔅᑕᐅᔪᖅ ᒪᓕᒐᓕᕆᔨᒃᑯᓐᓄᑦ, ᒥᓂᔅᑕ ᓄᑕᕋᖅ.  

 

ᒪᓕᒐᒃᓴᖅ 46 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ ᑐᖁᖓᔪᓕᕆᔨᓄᑦ ᒪᓕᒐᖅ - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᑭᐅᕋᓐ ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᓕᖅᑐᖅ) ᐅᖃᖅᑏ, ᐱᒋᐊᖅᑎᑦᑎᕗᖓ 

ᐊᐃᑉᐱᑕᐅᓪᓗᖓ ᒪᓕᒐᓕᐅᖅᑎᐅᔪᒧᑦ ᖁᑦᑎᑦᑐᒧᑦ, ᒪᓕᒐᒃᓴᖅ 46, ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᑐᖁᖓᔪᓕᕆᔨᓄᑦ ᒪᓕᒐᖅ, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᑦᑐᖅ. ᓈᒻᒪᓴᖅᑐᐃᑦ. ᐊᑭᕋᖅᑐᖅᑐᐃᑦ. 

ᐱᖁᔨᕗᖔᕈᑎ ᑲᔪᓯᔪᖅ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᓂᔅᑕ ᑯᓱᒐᖅ. 

 

ᒪᓕᒐᒃᓴᖅ 47 - ᑮᓇᐅᔭᐃᑦ ᐊᑐᖅᑐᒃᓴᑦ ᐃᓕᒋᐊᕈᑎᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 2, 

2024-2025 - ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᖓᓄᑦ ᖁᑦᑎᑦᑐᑉ, ᒪᓕᒐᒃᓴᖅ 47, ᑮᓇᐅᔭᐃᑦ ᐊᑐᖅᑐᒃᓴᑦ ᐃᓕᒋᐊᕈᑎᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) 

ᒪᓕᒐᖅ, ᓈᓴᐅᑎᖓ 2, 2024-2025, ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 



ᕿᑎᖅᑰ, ᒪᐃ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᑦᑐᖅ. ᓈᒻᒪᓴᖅᑐᐃᑦ. ᐊᑭᕋᖅᑐᖅᑐᐃᑦ. 

ᐱᖁᔨᕗᖔᕈᑎ ᑲᔪᓯᔪᖅ. 18-ᖓ ᐊᐃᑉᐹᓂᑦ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᑦ. ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, 

ᒥᓂᔅᑕ ᑯᓱᒐᖅ. 

 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 47 - ᑮᓇᐅᔭᐃᑦ ᐊᑐᖅᑐᒃᓴᑦ ᐃᓕᒋᐊᕈᑎᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᖓ 2, 

2024-2025 - ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᖁᐊᓴ ᑯᓱᒐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᖁᑦᑎᑦᑐᒧᑦ, ᒪᓕᒐᒃᓴᖅ 47, ᑮᓇᐅᔭᐃᑦ ᐊᑐᖅᑐᒃᓴᑦ ᐃᓕᒋᐊᕈᑎᓐᓄᑦ (ᐊᑭᑐᔪᖅᑐᕈᑎᒃᓴᐃᑦ) 

ᒪᓕᒐᖅ, ᓈᓴᐅᑎᖓ 2, 2024-2025, ᐊᐃᑉᐹᓂ ᐅᖃᓕᒫᖅᑕᐅᖁᓪᓗᒍ.  

 

ᐅᖃᖅᑏ, ᑖᓐᓇ ᒪᓕᒐᒃᓴᖅ ᑮᓇᐅᔭᓂᑦ ᐃᓚᒋᐊᖅᓯᒍᑎᐅᓂᐊᖅᑐᖅ ᐊᑭᑐᔪᖅᑐᕈᑎᔅᓴᖏᓐᓂᒃ ᓄᓇᕗᑦ ᒐᕙᒪᖓᓄᑦ 

ᑖᔅᓱᒧᖓ ᐊᕐᕌᒍᒧᑦ ᑮᓇᐅᔭᓕᕆᔾᔪᑎᑉ ᐊᕐᕌᒍᖓᓄᑦ ᐃᓱᓕᕝᕕᓕᒻᒧᑦ 2025. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᑦᑐᖅ. ᓈᒻᒪᓴᖅᑐᐃᑦ. ᐊᑭᕋᖅᑐᖅᑐᐃᑦ. 

ᐱᖁᔨᕗᖔᕈᑎ ᑲᔪᓯᔪᖅ. ᒪᓕᒐᒃᓴᖅ 47 ᑐᓂᕐᕈᑎᒋᔭᐅᕗᖅ ᑲᑎᒪᑐᐃᓐᓇᓂᕐᒧᑦ.  

 

19-ᖓ ᐃᓱᒪᔅᓴᖅᓯᐅᖁᑎᖃᕐᓂᖅ ᑲᑎᒪᑐᐃᓐᓇᓂᕐᒥᒃ ᐱᖁᔭᔅᓴᓂᑦ ᐊᓯᖏᓐᓂᓪᓗ. ᒥᔅᑕ ᒪᓕᑭ. 

 

ᐱᒋᐊᖅᑎᑕᖅ 035 - 6(2): ᓄᖅᑲᖅᓴᕋᐃᓐᓂᖅ (ᒪᓕᑭ)  

 

ᒪᓕᑭ (ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᐅᖃᖅᑏ. ᒪᓕᓪᓗᑕ ᒪᓕᒐᖅ 46 ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ 

ᐃᖃᓗᐃᑦ ᓯᓈᑉ ᒪᓕᒐᓕᐅᖅᑎᖓᓄᑦ, ᑲᑎᒪᕐᔪᐊᕐᕕᒃ ᐅᓪᓗᒥᒧᑦ ᓄᖅᑲᑲᐃᓐᓇᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ. ᐱᖁᔨᕗᖔᕈᑎ ᓈᒻᒪᑦᑐᖅ. ᐊᐃᕙᒍᑎᔅᓴᐅᒍᓐᓇᕋᓂᓗ. 

ᓈᒻᒪᓴᖅᑐᐃᑦ. ᐊᑭᕋᖅᑐᖅᑐᐃᑦ. ᐱᖁᔨᕗᖔᕈᑎ ᑲᔪᓯᔪᖅ.  

 

ᒫᓐᓇ 22-ᒨᖅᑯᖓ ᑎᑎᕋᖅᑎᒧᑦ, ᐊᓪᓚᑦᑎᒧᑦ. 

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔾᔪᑎᔅᓴᐃᑦ ᒪᐃ 27-ᒧᑦ. 

 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 



ᕿᑎᖅᑰ, ᒪᐃ 23, 2024 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᓄᑦ 

12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᑦ ᐊᓯᖏᓐᓂᓪᓗ ᐅᓂᒃᑳᖏᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

 ᒪᓕᒐᒃᓴᖅ 41 

 ᒪᓕᒐᒃᓴᖅ 42 

 ᒪᓕᒐᒃᓴᖅ 43 

 ᒪᓕᒐᒃᓴᖅ 44 

 ᒪᓕᒐᒃᓴᖅ 45 

 ᒪᓕᒐᒃᓴᖅ 46 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

 ᒪᓕᒐᒃᓴᖅ 38 

 ᒪᓕᒐᒃᓴᖅ 47 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

>>ᐸᑦᑕᑐᖅᑐᑦ 

 

ᐅᖃᖅᑎᐅᑉ ᑐᒡᓕᐊ (ᑐᓵᔨᑎᒍᑦ): ᖁᔭᓐᓇᒦᒃ, ᑎᑎᕋᖅᑏ. ᑲᑎᒪᕐᔪᐊᕐᕕᒃ ᒪᑐᓯᒪᑲᐃᓐᓇᕐᓂᐊᓕᕐᒥᔪᖅ 

ᓇᒡᒐᔾᔭᐅᕈᕋᓱᐊᕐᓂᖓᓂᒃ 1:30-ᑉᐸᑦ.  

 

ᐃᖅᓱᖅᑎ. 

 

>>ᑲᑎᒪᓂᖅ ᓄᖅᑲᖅᑐᖅ 11:08ᒧᐊᖅᑎᓪᓗᒍ



 

 

 


